
 

 

- 1 - 

 ΜΑΚΚΑΒΑΙΩΝ Γ  ΜΑΚΚΑΒΑΙΩΝ Γ  ΜΑΚΚΑΒΑΙΩΝ Γ  ΜΑΚΚΑΒΑΙΩΝ Γ     
3Mac 1:13Mac 1:13Mac 1:13Mac 1:1    

Ὁ δὲ Φιλοπάτωρ παρὰ τῶν ἀνακοµισθέντων µαθὼν τὴν γενοµένην τῶν ὑπ� αὐτοῦ κρατουµένων 

τόπων ἀφαίρεσιν ὑπὸ Ἀντιόχου παραγγείλας ταῖς πάσαις δυνάµεσιν πεζικαῖς τε καὶ ἱππικαῖς καὶ τὴν 

ἀδελφὴν Ἀρσινόην συµπαραλαβὼν ἐξώρµησεν µέχρι τῶν κατὰ Ῥαφίαν τόπων, ὅπου 

παρεµβεβλήκεισαν οἱ περὶ Ἀντίοχον. 2 Θεόδοτος δέ τις ἐκπληρῶσαι τὴν ἐπιβουλὴν διανοηθεὶς 

παραλαβὼν τῶν προυποτεταγµένων αὐτῷ ὅπλων Πτολεµαικῶν τὰ κράτιστα διεκοµίσθη νύκτωρ ἐπὶ 

τὴν τοῦ Πτολεµαίου σκηνὴν ὡς µόνος κτεῖναι αὐτὸν καὶ ἐν τούτῳ διαλῦσαι τὸν πόλεµον. 3 τοῦτον δὲ 

διαγαγὼν ∆οσίθεος ὁ ∆ριµύλου λεγόµενος, τὸ γένος Ιουδαῖος, ὕστερον δὲ µεταβαλὼν τὰ νόµιµα καὶ 

τῶν πατρίων δογµάτων ἀπηλλοτριωµένος, ἄσηµόν τινα κατέκλινεν ἐν τῇ σκηνῇ, ὃν συνέβη 

κοµίσασθαι τὴν ἐκείνου κόλασιν. 4 γενοµένης δὲ καρτερᾶς µάχης καὶ τῶν πραγµάτων µᾶλλον 

ἐρρωµένων τῷ Ἀντιόχῳ ἱκανῶς ἡ Ἀρσινόη ἐπιπορευσαµένη τὰς δυνάµεις παρεκάλει µετὰ οἴκτου καὶ 

δακρύων τοὺς πλοκάµους λελυµένη βοηθεῖν ἑαυτοῖς τε καὶ τοῖς τέκνοις καὶ γυναιξὶν θαρραλέως 

ἐπαγγελλοµένη δώσειν νικήσασιν ἑκάστῳ δύο µνᾶς χρυσίου. 5 καὶ οὕτως συνέβη τοὺς ἀντιπάλους ἐν 

χειρονοµίαις διαφθαρῆναι, πολλοὺς δὲ καὶ δοριαλώτους συλληµφθῆναι. 6 κατακρατήσας δὲ τῆς 

ἐπιβουλῆς ἔκρινεν τὰς πλησίον πόλεις ἐπελθὼν παρακαλέσαι. 7 ποιήσας δὲ τοῦτο καὶ τοῖς τεµένεσι 

δωρεὰς ἀπονείµας εὐθαρσεῖς τοὺς ὑποτεταγµένους κατέστησεν. 8 Τῶν δὲ Ιουδαίων διαπεµψαµένων 

πρὸς αὐτὸν ἀπὸ τῆς γερουσίας καὶ τῶν πρεσβυτέρων τοὺς ἀσπασοµένους αὐτὸν καὶ ξένια κοµιοῦντας 

καὶ ἐπὶ τοῖς συµβεβηκόσιν χαρισοµένους συνέβη µᾶλλον αὐτὸν προθυµηθῆναι ὡς τάχιστα πρὸς αὐτοὺς 

παραγενέσθαι. 9 διακοµισθεὶς δὲ εἰς Ιεροσόλυµα καὶ θύσας τῷ µεγίστῳ θεῷ καὶ χάριτας ἀποδοὺς καὶ 

τῶν ἑξῆς τι τῷ τόπῳ ποιήσας καὶ δὴ παραγενόµενος εἰς τὸν τόπον καὶ τῇ σπουδαιότητι καὶ εὐπρεπείᾳ 

καταπλαγείς, 10 θαυµάσας δὲ καὶ τὴν τοῦ ἱεροῦ εὐταξίαν ἐνεθυµήθη βουλεύσασθαι εἰς τὸν ναὸν 

εἰσελθεῖν. 11 τῶν δὲ εἰπόντων µὴ καθήκειν γίνεσθαι τοῦτο διὰ τὸ µηδὲ τοῖς ἐκ τοῦ ἔθνους ἐξεῖναι 

εἰσιέναι µηδὲ πᾶσιν τοῖς ἱερεῦσιν, ἀλλ� ἢ µόνῳ τῷ προηγουµένῳ πάντων ἀρχιερεῖ, καὶ τούτῳ κατ� 

ἐνιαυτὸν ἅπαξ, ὁ δὲ οὐδαµῶς ἐπείθετο. 12 τοῦ τε νόµου παραναγνωσθέντος οὐδ� ὧς ἀπέλιπεν 

προφερόµενος ἑαυτὸν δεῖν εἰσελθεῖν λέγων Καὶ εἰ ἐκεῖνοι ἐστέρηνται ταύτης τῆς τιµῆς, ἐµὲ δὲ οὐ δεῖ. 

13 καὶ ἐπυνθάνετο διὰ τίνα αἰτίαν εἰσερχόµενον αὐτὸν εἰς πᾶν τέµενος οὐθεὶς ἐκώλυσεν τῶν 

παρόντων. 14 καί τις ἀπρονοήτως ἔφη κακῶς αὐτὸ τοῦτο τερατεύεσθαι. 15 γενοµένου δέ, φησιν, 

τούτου διά τινα αἰτίαν, οὐχὶ πάντως εἰσελεύσεσθαι καὶ θελόντων αὐτῶν καὶ µή; 16 τῶν δὲ ἱερέων ἐν 

πάσαις ταῖς ἐσθήσεσιν προσπεσόντων καὶ δεοµένων τοῦ µεγίστου θεοῦ βοηθεῖν τοῖς ἐνεστῶσιν καὶ τὴν 

ὁρµὴν τοῦ κακῶς ἐπιβαλλοµένου µεταθεῖναι κραυγῆς τε µετὰ δακρύων τὸ ἱερὸν ἐµπλησάντων 17 οἱ 

κατὰ τὴν πόλιν ἀπολειπόµενοι ταραχθέντες ἐξεπήδησαν ἄδηλον τιθέµενοι τὸ γινόµενον. 18 αἵ τε 

κατάκλειστοι παρθένοι ἐν θαλάµοις σὺν ταῖς τεκούσαις ἐξώρµησαν καὶ ἀπέδωκαν κόνει τὰς κόµας 

πασάµεναι γόου τε καὶ στεναγµῶν ἐνεπίµπλων τὰς πλατείας. 19 αἱ δὲ καὶ προσαρτίως ἐσταλµέναι 

τοὺς πρὸς ἀπάντησιν διατεταγµένους παστοὺς καὶ τὴν ἁρµόζουσαν αἰδὼ παραλείπουσαι δρόµον 

ἄτακτον ἐν τῇ πόλει συνίσταντο. 20 τὰ δὲ νεογνὰ τῶν τέκνων αἱ πρὸς τούτοις µητέρες καὶ τιθηνοὶ 

παραλείπουσαι ἄλλως καὶ ἄλλως, αἱ µὲν κατ� οἴκους, αἱ δὲ κατὰ τὰς ἀγυιάς, ἀνεπιστρέπτως εἰς τὸ 

πανυπέρτατον ἱερὸν ἠθροίζοντο. 21 ποικίλη δὲ ἦν τῶν εἰς τοῦτο συλλεγέντων ἡ δέησις ἐπὶ τοῖς 

ἀνοσίως ὑπ� ἐκείνου κατεγχειρουµένοις. 22 σύν τε τούτοις οἱ περὶ τῶν πολιτῶν θρασυνθέντες οὐκ 

ἠνείχοντο τέλεον αὐτοῦ ἐπικειµένου καὶ τὸ τῆς προθέσεως ἐκπληροῦν διανοουµένου, 23 φωνήσαντες δὲ 

τὴν ὁρµὴν ἐπὶ τὰ ὅπλα ποιήσασθαι καὶ θαρραλέως ὑπὲρ τοῦ πατρῴου νόµου τελευτᾶν ἱκανὴν 

ἐποίησαν ἐν τῷ τόπῳ τραχύτητα, µόλις δὲ ὑπό τε τῶν γεραιῶν καὶ τῶν πρεσβυτέρων ἀποτραπέντες 

ἐπὶ τὴν αὐτὴν τῆς δεήσεως παρῆσαν στάσιν. 24 καὶ τὸ µὲν πλῆθος ὡς ἔµπροσθεν ἐν τούτοις 

ἀνεστρέφετο δεόµενον. 25 οἱ δὲ περὶ τὸν βασιλέα πρεσβύτεροι πολλαχῶς ἐπειρῶντο τὸν ἀγέρωχον 

αὐτοῦ νοῦν ἐξιστάνειν τῆς ἐντεθυµηµένης ἐπιβουλῆς. 26 θρασυνθεὶς δὲ καὶ πάντα παραπέµψας ἤδη 

καὶ πρόσβασιν ἐποιεῖτο τέλος ἐπιθήσειν δοκῶν τῷ προειρηµένῳ. 27 ταῦτα οὖν καὶ οἱ περὶ αὐτὸν ὄντες 

θεωροῦντες ἐτράπησαν εἰς τὸ σὺν τοῖς ἡµετέροις ἐπικαλεῖσθαι τὸν πᾶν κράτος ἔχοντα τοῖς παροῦσιν 

ἐπαµῦναι µὴ παριδόντα τὴν ἄνοµον καὶ ὑπερήφανον πρᾶξιν. 28 ἐκ δὲ τῆς πυκνοτάτης τε καὶ ἐµπόνου 

τῶν ὄχλων συναγοµένης κραυγῆς ἀνείκαστός τις ἦν βοή· 29 δοκεῖν γὰρ ἦν µὴ µόνον τοὺς ἀνθρώπους, 

ἀλλὰ καὶ τὰ τείχη καὶ τὸ πᾶν ἔδαφος ἠχεῖν ἅτε δὴ τῶν πάντων τότε θάνατον ἀλλασσοµένων ἀντὶ 

τῆς τοῦ τόπου βεβηλώσεως.  

Ὁ µὲν οὖν ἀρχιερεὺς Σιµων ἐξ ἐναντίας τοῦ ναοῦ κάµψας τὰ γόνατα καὶ τὰς χεῖρας προτείνας 

εὐτάκτως ἐποιήσατο τὴν δέησιν τοιαύτην 2 Κύριε κύριε, βασιλεῦ τῶν οὐρανῶν καὶ δέσποτα πάσης 

κτίσεως, ἅγιε ἐν ἁγίοις, µόναρχε, παντοκράτωρ, πρόσχες ἡµῖν καταπονουµένοις ὑπὸ ἀνοσίου καὶ 

βεβήλου θράσει καὶ σθένει πεφρυαγµένου. 3 σὺ γὰρ ὁ κτίσας τὰ πάντα καὶ τῶν ὅλων ἐπικρατῶν 

δυνάστης δίκαιος εἶ καὶ τοὺς ὕβρει καὶ ἀγερωχίᾳ τι πράσσοντας κρίνεις. 4 σὺ τοὺς ἔµπροσθεν ἀδικίαν 

ποιήσαντας, ἐν οἷς καὶ γίγαντες ἦσαν ῥώµῃ καὶ θράσει πεποιθότες, διέφθειρας ἐπαγαγὼν αὐτοῖς 

ἀµέτρητον ὕδωρ. 5 σὺ τοὺς ὑπερηφανίαν ἐργαζοµένους Σοδοµίτας διαδήλους ταῖς κακίαις γενοµένους 

πυρὶ καὶ θείῳ κατέφλεξας παράδειγµα τοῖς ἐπιγινοµένοις καταστήσας. 6 σὺ τὸν θρασὺν Φαραω 

καταδουλωσάµενον τὸν λαόν σου τὸν ἅγιον Ισραηλ ποικίλαις καὶ πολλαῖς δοκιµάσας τιµωρίαις 

ἐγνώρισας τὴν σὴν δύναµιν, ἐφ� οἷς ἐγνώρισας τὸ µέγα σου κράτος· 7 καὶ ἐπιδιώξαντα αὐτὸν σὺν 

ἅρµασιν καὶ ὄχλων πλήθει ἐπέκλυσας βάθει θαλάσσης, τοὺς δὲ ἐµπιστεύσαντας ἐπὶ σοὶ τῷ τῆς 

ἁπάσης κτίσεως δυναστεύοντι σώους διεκόµισας, 8 οἳ καὶ συνιδόντες ἔργα σῆς χειρὸς ᾔνεσάν σε τὸν 

παντοκράτορα. 9 σύ, βασιλεῦ, κτίσας τὴν ἀπέραντον καὶ ἀµέτρητον γῆν ἐξελέξω τὴν πόλιν ταύτην 

καὶ ἡγίασας τὸν τόπον τοῦτον εἰς ὄνοµά σοι τῷ τῶν ἁπάντων ἀπροσδεεῖ καὶ παρεδόξασας ἐν ἐπιφανείᾳ 

µεγαλοπρεπεῖ σύστασιν ποιησάµενος αὐτοῦ πρὸς δόξαν τοῦ µεγάλου καὶ ἐντίµου ὀνόµατός σου. 10 καὶ 

ἀγαπῶν τὸν οἶκον τοῦ Ισραηλ ἐπηγγείλω διότι, ἐὰν γένηται ἡµῶν ἀποστροφὴ καὶ καταλάβῃ ἡµᾶς 

στενοχωρία καὶ ἐλθόντες εἰς τὸν τόπον τοῦτον δεηθῶµεν, εἰσακούσῃ τῆς δεήσεως ἡµῶν. 11 καὶ δὴ 

πιστὸς εἶ καὶ ἀληθινός. 12 ἐπεὶ δὲ πλεονάκις θλιβέντων τῶν πατέρων ἡµῶν ἐβοήθησας αὐτοῖς ἐν τῇ 

ταπεινώσει καὶ ἐρρύσω αὐτοὺς ἐκ µεγάλων κακῶν, 13 ἰδοὺ δὲ νῦν, ἅγιε βασιλεῦ, διὰ τὰς πολλὰς καὶ 

µεγάλας ἡµῶν ἁµαρτίας καταπονούµεθα καὶ ὑπετάγηµεν τοῖς ἐχθροῖς ἡµῶν καὶ παρείµεθα ἐν 

ἀδυναµίαις. 14 ἐν δὲ τῇ ἡµετέρᾳ καταπτώσει ὁ θρασὺς καὶ βέβηλος οὗτος ἐπιτηδεύει καθυβρίσαι τὸν 

ἐπὶ τῆς γῆς ἀναδεδειγµένον τῷ ὀνόµατι τῆς δόξης σου ἅγιον τόπον. 15 τὸ µὲν γὰρ κατοικητήριόν σου 

οὐρανὸς τοῦ οὐρανοῦ ἀνέφικτος ἀνθρώποις ἐστίν. 16 ἀλλὰ ἐπεὶ εὐδοκήσας τὴν δόξαν σου ἐν τῷ λαῷ 

σου Ισραηλ ἡγίασας τὸν τόπον τοῦτον, 17 µὴ ἐκδικήσῃς ἡµᾶς ἐν τῇ τούτων ἀκαθαρσίᾳ µηδὲ εὐθύνῃς 

ἡµᾶς ἐν βεβηλώσει, ἵνα µὴ καυχήσωνται οἱ παράνοµοι ἐν θυµῷ αὐτῶν µηδὲ ἀγαλλιάσωνται ἐν 

ὑπερηφανίᾳ γλώσσης αὐτῶν λέγοντες 18 Ἡµεῖς κατεπατήσαµεν τὸν οἶκον τοῦ ἁγιασµοῦ, ὡς 

καταπατοῦνται οἱ οἶκοι τῶν προσοχθισµάτων. 19 ἀπάλειψον τὰς ἁµαρτίας ἡµῶν καὶ διασκέδασον τὰς 

ἀµβλακίας ἡµῶν καὶ ἐπίφανον τὸ ἔλεός σου κατὰ τὴν ὥραν ταύτην. 20 ταχὺ προκαταλαβέτωσαν 

ἡµᾶς οἱ οἰκτιρµοί σου, καὶ δὸς αἰνέσεις ἐν τῷ στόµατι τῶν καταπεπτωκότων καὶ συντετριµµένων τὰς 

ψυχὰς ποιήσας ἡµῖν εἰρήνην. 21 Ἐνταῦθα ὁ πάντων ἐπόπτης θεὸς καὶ προπάτωρ ἅγιος ἐν ἁγίοις 

εἰσακούσας τῆς ἐνθέσµου λιτανείας, τὸν ὕβρει καὶ θράσει µεγάλως ἐπηρµένον ἐµάστιξεν αὐτὸν 22 

ἔνθεν καὶ ἔνθεν κραδάνας αὐτὸν ὡς κάλαµον ὑπὸ ἀνέµου ὥστε κατ� ἐδάφους ἄπρακτον, ἔτι καὶ τοῖς 

µέλεσιν παραλελυµένον µηδὲ φωνῆσαι δύνασθαι δικαίᾳ περιπεπληγµένον κρίσει. 23 ὅθεν οἵ τε φίλοι 

καὶ σωµατοφύλακες ὀξεῖαν ἰδόντες τὴν καταλαβοῦσαν αὐτὸν εὔθυναν φοβούµενοι µὴ καὶ τὸ ζῆν 

ἐκλείπῃ, ταχέως αὐτὸν ἐξείλκυσαν ὑπερβάλλοντι καταπεπληγµένοι φόβῳ. 24 ἐν χρόνῳ δὲ ὕστερον 

ἀναλεξάµενος αὑτὸν οὐδαµῶς εἰς µετάµελον ἦλθεν ἐπιτιµηθείς, ἀπειλὰς δὲ πικρὰς θέµενος ἀνέλυσεν. 

25 ∆ιακοµισθεὶς δὲ εἰς τὴν Αἴγυπτον καὶ τὰ τῆς κακίας ἐπαύξων διά τε τῶν προαποδεδειγµένων 

συµποτῶν καὶ ἑταίρων τοῦ παντὸς δικαίου κεχωρισµένων 26 οὐ µόνον ταῖς ἀναριθµήτοις ἀσελγείαις 

διηρκέσθη, ἀλλὰ καὶ ἐπὶ τοσοῦτον θράσους προῆλθεν ὥστε δυσφηµίας ἐν τοῖς τόποις συνίστασθαι καὶ 

πολλοὺς τῶν φίλων ἀτενίζοντας εἰς τὴν τοῦ βασιλέως πρόθεσιν καὶ αὐτοὺς ἕπεσθαι τῇ ἐκείνου 

θελήσει. 27 προέθετο δηµοσίᾳ κατὰ τοῦ ἔθνους διαδοῦναι ψόγον· ἐπὶ τοῦ κατὰ τὴν αὐλὴν πύργου 

στήλην ἀναστήσας ἐκόλαψεν γραφὴν 28 µηδένα τῶν µὴ θυόντων εἰς τὰ ἱερὰ αὐτῶν εἰσιέναι, πάντας 

δὲ τοὺς Ιουδαίους εἰς λαογραφίαν καὶ οἰκετικὴν διάθεσιν ἀχθῆναι, τοὺς δὲ ἀντιλέγοντας βίᾳ 

φεροµένους τοῦ ζῆν µεταστῆσαι, 29 τούς τε ἀπογραφοµένους χαράσσεσθαι καὶ διὰ πυρὸς εἰς τὸ σῶµα 

παρασήµῳ ∆ιονύσου κισσοφύλλῳ, οὓς καὶ καταχωρίσαι εἰς τὴν προσυνεσταλµένην αὐθεντίαν. 30 ἵνα 

δὲ µὴ τοῖς πᾶσιν ἀπεχθόµενος φαίνηται, ὑπέγραψεν Ἐὰν δέ τινες ἐξ αὐτῶν προαιρῶνται ἐν τοῖς κατὰ 

τὰς τελετὰς µεµυηµένοις ἀναστρέφεσθαι, τούτους ἰσοπολίτας Ἀλεξανδρεῦσιν εἶναι. 31 Ἔνιοι µὲν οὖν 

ἐπιπολαίως τὰς τῆς πόλεως εὐσεβείας ἐπιβάθρας στυγοῦντες εὐχερῶς ἑαυτοὺς ἐδίδοσαν ὡς µεγάλης 

τινὸς κοινωνήσοντες εὐκλείας ἀπὸ τῆς ἐσοµένης τῷ βασιλεῖ συναναστροφῆς. 32 οἱ δὲ πλεῖστοι γενναίᾳ 

ψυχῇ ἐνίσχυσαν καὶ οὐ διέστησαν τῆς εὐσεβείας τά τε χρήµατα περὶ τοῦ ζῆν ἀντικαταλλασσόµενοι 

ἀδεῶς ἐπειρῶντο ἑαυτοὺς ῥύσασθαι ἐκ τῶν ἀπογραφῶν· 33 εὐέλπιδές τε καθειστήκεισαν ἀντιλήµψεως 

τεύξασθαι καὶ τοὺς ἀποχωροῦντας ἐξ αὐτῶν ἐβδελύσσοντο καὶ ὡς πολεµίους τοῦ ἔθνους ἔκρινον καὶ 

τῆς κοινῆς συναναστροφῆς καὶ εὐχρηστίας ἐστέρουν.  

Ἃ καὶ µεταλαµβάνων ὁ δυσσεβὴς ἐπὶ τοσοῦτον ἐξεχόλησεν ὥστε οὐ µόνον τοῖς κατὰ Ἀλεξάνδρειαν 

διοργίζεσθαι, ἀλλὰ καὶ τοῖς ἐν τῇ χώρᾳ βαρυτέρως ἐναντιωθῆναι καὶ προστάξαι σπεύσαντας 

συναγαγεῖν πάντας ἐπὶ τὸ αὐτὸ καὶ χειρίστῳ µόρῳ τοῦ ζῆν µεταστῆσαι. 2 τούτων δὲ οἰκονοµουµένων 

φήµη δυσµενὴς ἐξηχεῖτο κατὰ τοῦ γένους ἀνθρώποις συµφρονοῦσιν εἰς κακοποίησιν ἀφορµῆς διδοµένης 

εἰς διάθεσιν ὡς ἂν ἀπὸ τῶν νοµίµων αὐτοὺς κωλυόντων. 3 οἱ δὲ Ιουδαῖοι τὴν µὲν πρὸς τοὺς βασιλεῖς 

εὔνοιαν καὶ πίστιν ἀδιάστροφον ἦσαν φυλάσσοντες, 4 σεβόµενοι δὲ τὸν θεὸν καὶ τῷ τούτου νόµῳ 

πολιτευόµενοι χωρισµὸν ἐποίουν ἐπὶ τῷ κατὰ τὰς τροφάς, δι� ἣν αἰτίαν ἐνίοις ἀπεχθεῖς ἐφαίνοντο. 5 

τῇ δὲ τῶν δικαίων εὐπραξίᾳ κοσµοῦντες τὴν συναναστροφὴν ἅπασιν ἀνθρώποις εὐδόκιµοι 

καθειστήκεισαν. 6 τὴν µὲν οὖν περὶ τοῦ γένους ἐν πᾶσιν θρυλουµένην εὐπραξίαν οἱ ἀλλόφυλοι οὐδαµῶς 

διηριθµήσαντο, 7 τὴν δὲ περὶ τῶν προσκυνήσεων καὶ τροφῶν διάστασιν ἐθρύλουν φάσκοντες µήτε τῷ 

βασιλεῖ µήτε ταῖς δυνάµεσιν ὁµοσπόνδους τοὺς ἀνθρώπους γίνεσθαι, δυσµενεῖς δὲ εἶναι καὶ µέγα τι 

τοῖς πράγµασιν ἐναντιουµένους· καὶ οὐ τῷ τυχόντι περιῆψαν ψόγῳ. 8 οἱ δὲ κατὰ τὴν πόλιν Ἕλληνες 

οὐδὲν ἠδικηµένοι ταραχὴν ἀπροσδόκητον περὶ τοὺς ἀνθρώπους θεωροῦντες καὶ συνδροµὰς ἀπροσκόπους 

γινοµένας βοηθεῖν µὲν οὐκ ἔσθενον, τυραννικὴ γὰρ ἦν ἡ διάθεσις, παρεκάλουν δὲ καὶ δυσφόρως εἶχον 

καὶ µεταπεσεῖσθαι ταῦτα ὑπελάµβανον· 9 µὴ γὰρ οὕτω παροραθήσεσθαι τηλικοῦτο σύστεµα µηδὲν 

ἠγνοηκός. 10 ἤδη δὲ καί τινες γείτονές τε καὶ φίλοι καὶ συµπραγµατευόµενοι µυστικῶς τινας 

ἐπισπώµενοι πίστεις ἐδίδουν συνασπιεῖν καὶ πᾶν ἐκτενὲς προσοίσεσθαι πρὸς ἀντίληµψιν. 11 Ἐκεῖνος 

µὲν οὖν τῇ κατὰ τὸ παρὸν εὐηµερίᾳ γεγαυρωµένος καὶ οὐ καθορῶν τὸ τοῦ µεγίστου θεοῦ κράτος, 

ὑπολαµβάνων δὲ διηνεκῶς ἐν τῇ αὐτῇ διαµενεῖν βουλῇ, ἔγραψεν κατ� αὐτῶν ἐπιστολὴν τήνδε 12 

Βασιλεὺς Πτολεµαῖος Φιλοπάτωρ τοῖς κατ� Αἴγυπτον καὶ κατὰ τόπον στρατηγοῖς καὶ στρατιώταις 

χαίρειν καὶ ἐρρῶσθαι· 13 ἔρρωµαι δὲ καὶ αὐτὸς ἐγὼ καὶ τὰ πράγµατα ἡµῶν. 14 τῆς εἰς τὴν Ἀσίαν 

γενοµένης ἡµῖν ἐπιστρατείας, ἧς ἴστε καὶ αὐτοί, τῇ τῶν θεῶν ἀπροπτώτῳ συµµαχίᾳ κατὰ λόγον ἐπὶ 

τέλος ἀχθείσης 15 ἡγησάµεθα µὴ βίᾳ δόρατος, ἐπιεικείᾳ δὲ καὶ πολλῇ φιλανθρωπίᾳ τιθηνήσασθαι 

τὰ κατοικοῦντα Κοίλην Συρίαν καὶ Φοινίκην ἔθνη εὖ ποιῆσαί τε ἀσµένως. 16 καὶ τοῖς κατὰ πόλιν 

ἱεροῖς ἀπονείµαντες προσόδους πλείστας προήχθηµεν καὶ εἰς τὰ Ιεροσόλυµα ἀναβάντες τιµῆσαι τὸ 

ἱερὸν τῶν ἀλιτηρίων καὶ µηδέποτε ληγόντων τῆς ἀνοίας. 17 οἱ δὲ λόγῳ µὲν τὴν ἡµετέραν 

ἀποδεξάµενοι παρουσίαν, τῷ δὲ πράγµατι νόθως, προθυµηθέντων ἡµῶν εἰσελθεῖν εἰς τὸν ναὸν αὐτῶν 

καὶ τοῖς ἐκπρεπέσιν καὶ καλλίστοις ἀναθήµασιν τιµῆσαι 18 τύφοις φερόµενοι παλαιοτέροις εἶρξαν 

ἡµᾶς τῆς εἰσόδου λειπόµενοι τῆς ἡµετέρας ἀλκῆς δι� ἣν ἔχοµεν πρὸς ἅπαντας ἀνθρώπους 

φιλανθρωπίαν. 19 τὴν δὲ αὐτῶν εἰς ἡµᾶς δυσµένειαν ἔκδηλον καθιστάντες ὡς µονώτατοι τῶν ἐθνῶν 

βασιλεῦσιν καὶ τοῖς ἑαυτῶν εὐεργέταις ὑψαυχενοῦντες οὐδὲν γνήσιον βούλονται φέρειν. 20 ἡµεῖς δὲ τῇ 

τούτων ἀνοίᾳ συµπεριενεχθέντες καὶ µετὰ νίκης διακοµισθέντες εἰς τὴν Αἴγυπτον τοῖς πᾶσιν ἔθνεσιν 

φιλανθρώπως ἀπαντήσαντες καθὼς ἔπρεπεν ἐποιήσαµεν, 21 ἐν δὲ τούτοις πρὸς τοὺς ὁµοφύλους αὐτῶν 

ἀµνησικακίαν ἅπασιν γνωρίζοντες· διά τε τὴν συµµαχίαν καὶ τὰ πεπιστευµένα µετὰ ἁπλότητος 

αὐτοῖς ἀρχῆθεν µύρια πράγµατα τολµήσαντες ἐξαλλοιῶσαι ἐβουλήθηµεν καὶ πολιτείας αὐτοὺς 

Ἀλεξανδρέων καταξιῶσαι καὶ µετόχους τῶν ἀεὶ ἱερῶν καταστῆσαι. 22 οἱ δὲ τοὐναντίον ἐκδεχόµενοι 

καὶ τῇ συµφύτῳ κακοηθείᾳ τὸ καλὸν ἀπωσάµενοι, διηνεκῶς δὲ εἰς τὸ φαῦλον ἐκνεύοντες 23 οὐ µόνον 

ἀπεστρέψαντο τὴν ἀτίµητον πολιτείαν, ἀλλὰ καὶ βδελύσσονται λόγῳ τε καὶ σιγῇ τοὺς ἐν αὐτοῖς 

ὀλίγους πρὸς ἡµᾶς γνησίως διακειµένους παρ� ἕκαστα ὑφορώµενοι µετὰ τῆς δυσκλεεστάτης 

ἐµβιώσεως διὰ τάχους ἡµᾶς καταστρέψαι τὰ πράγµατα. 24 διὸ καὶ τεκµηρίοις καλῶς πεπεισµένοι 

τούτους κατὰ πάντα δυσνοεῖν ἡµῖν τρόπον καὶ προνοούµενοι µήποτε αἰφνιδίου µετέπειτα ταραχῆς 

ἐνστάσης ἡµῖν τοὺς δυσσεβεῖς τούτους κατὰ νώτου προδότας καὶ βαρβάρους ἔχωµεν πολεµίους 25 

προστετάχαµεν ἅµα τῷ προσπεσεῖν τὴν ἐπιστολὴν τήνδε αὐθωρὶ τοὺς ἐννεµοµένους σὺν γυναιξὶ καὶ 

τέκνοις µετὰ ὕβρεων καὶ σκυλµῶν ἀποστεῖλαι πρὸς ἡµᾶς ἐν δεσµοῖς σιδηροῖς πάντοθεν 

κατακεκλεισµένους, εἰς ἀνήκεστον καὶ δυσκλεῆ πρέποντα δυσµενέσι φόνον. 26 τούτων γὰρ ὁµοῦ 

κολασθέντων διειλήφαµεν εἰς τὸν ἐπίλοιπον χρόνον τελείως ἡµῖν τὰ πράγµατα ἐν εὐσταθείᾳ καὶ τῇ 

βελτίστῃ διαθέσει κατασταθήσεσθαι. 27 ὃς δ� ἂν σκεπάσῃ τινὰ τῶν Ιουδαίων ἀπὸ γεραιοῦ µέχρι 

νηπίου καὶ µέχρι τῶν ὑποµαστιδίων, αἰσχίσταις βασάνοις ἀποτυµπανισθήσεται πανοικίᾳ. 28 µηνύειν 

δὲ τὸν βουλόµενον, ἐφ� ᾧ τὴν οὐσίαν τοῦ ἐµπίπτοντος ὑπὸ τὴν εὔθυναν λήµψεται καὶ ἐκ τοῦ βασιλικοῦ 

ἀργυρίου δραχµὰς δισχιλίας καὶ τῇ ἐλευθερίᾳ στεφανωθήσεται. 29 πᾶς δὲ τόπος, οὗ ἐὰν φωραθῇ τὸ 

σύνολον σκεπαζόµενος Ιουδαῖος, ἄβατος καὶ πυριφλεγὴς γινέσθω καὶ πάσῃ θνητῇ φύσει καθ� ἅπαν 

ἄχρηστος φανήσεται εἰς τὸν ἀεὶ χρόνον. 30 Καὶ ὁ µὲν τῆς ἐπιστολῆς τύπος οὕτως ἐγέγραπτο.  

3Mac 4:13Mac 4:13Mac 4:13Mac 4:1    

Πάντῃ δέ, ὅπου προσέπιπτεν τοῦτο τὸ πρόσταγµα, δηµοτελὴς συνίστατο τοῖς ἔθνεσιν εὐωχία µετὰ 

ἀλαλαγµῶν καὶ χαρᾶς ὡς ἂν τῆς προκατεσκιρωµένης αὐτοῖς πάλαι κατὰ διάνοιαν µετὰ παρρησίας 

νῦν ἐκφαινοµένης ἀπεχθείας. 2 τοῖς δὲ Ιουδαίοις ἄληκτον πένθος ἦν καὶ πανόδυρτος µετὰ δακρύων βοὴ 

στεναγµοῖς πεπυρωµένης πάντοθεν αὐτῶν τῆς καρδίας ὀλοφυροµένων τὴν ἀπροσδόκητον ἐξαίφνης 

αὐτοῖς ἐπικριθεῖσαν ὀλεθρίαν. 3 τίς νοµὸς ἢ πόλις ἢ τίς τὸ σύνολον οἰκητὸς τόπος ἢ τίνες ἀγυιαὶ 

κοπετοῦ καὶ γόων ἐπ� αὐτοῖς οὐκ ἐνεπιπλῶντο; 4 οὕτως γὰρ µετὰ πικρίας ἀνοίκτου ψυχῆς ὑπὸ τῶν 

κατὰ πόλιν στρατηγῶν ὁµοθυµαδὸν ἐξαπεστέλλοντο ὥστε ἐπὶ ταῖς ἐξάλλοις τιµωρίαις καί τινας τῶν 

ἐχθρῶν λαµβάνοντας πρὸ τῶν ὀφθαλµῶν τὸν κοινὸν ἔλεον καὶ λογιζοµένους τὴν ἄδηλον τοῦ βίου 

καταστροφὴν δακρύειν αὐτῶν τὴν δυσάθλιον ἐξαποστολήν. 5 ἤγετο γὰρ γεραιῶν πλῆθος πολιᾷ 

πεπυκασµένων, τὴν ἐκ τοῦ γήρως νωθρότητα ποδῶν ἐπίκυφον ἀνατροπῆς ὁρµῇ βιαίας ἁπάσης αἰδοῦς 

ἄνευ πρὸς ὀξεῖαν καταχρωµένων πορείαν. 6 αἱ δὲ ἄρτι πρὸς βίου κοινωνίαν γαµικὸν ὑπεληλυθυῖαι 

παστὸν νεάνιδες ἀντὶ τέρψεως µεταλαβοῦσαι γόους καὶ κόνει τὴν µυροβρεχῆ πεφυρµέναι κόµην, 

ἀκαλύπτως δὲ ἀγόµεναι θρῆνον ἀνθ� ὑµεναίων ὁµοθυµαδὸν ἐξῆρχον ὡς ἐσπαραγµέναι σκυλµοῖς 

ἀλλοεθνέσιν· 7 δέσµιαι δὲ δηµοσίᾳ µέχρι τῆς εἰς τὸ πλοῖον ἐµβολῆς εἵλκοντο µετὰ βίας. 8 οἵ τε 

τούτων συνζυγεῖς βρόχοις ἀντὶ στεφέων τοὺς αὐχένας περιπεπλεγµένοι µετὰ ἀκµαίας νεανικῆς ἡλικίας 

ἀντὶ εὐωχίας καὶ νεωτερικῆς ῥᾳθυµίας τὰς ἐπιλοίπους τῶν γάµων ἡµέρας ἐν θρήνοις διῆγον παρὰ 

πόδας ἤδη τὸν ᾅδην ὁρῶντες κείµενον. 9 κατήχθησαν δὲ θηρίων τρόπον ἀγόµενοι σιδηροδέσµοις 

ἀνάγκαις, οἱ µὲν τοῖς ζυγοῖς τῶν πλοίων προσηλωµένοι τοὺς τραχήλους, οἱ δὲ τοὺς πόδας ἀρρήκτοις 

κατησφαλισµένοι πέδαις, 10 ἔτι καὶ τῷ καθύπερθε πυκνῷ σανιδώµατι διακειµένῳ, ὅπως πάντοθεν 

ἐσκοτισµένοι τοὺς ὀφθαλµοὺς ἀγωγὴν ἐπιβούλων ἐν παντὶ τῷ κατάπλῳ λαµβάνωσιν. 11 Τούτων δὲ 

ἐπὶ τὴν λεγοµένην Σχεδίαν ἀχθέντων καὶ τοῦ παράπλου περανθέντος, καθὼς ἦν δεδογµατισµένον τῷ 

βασιλεῖ, προσέταξεν αὐτοὺς ἐν τῷ πρὸ τῆς πόλεως ἱπποδρόµῳ παρεµβαλεῖν ἀπλάτῳ καθεστῶτι 

περιµέτρῳ καὶ πρὸς παραδειγµατισµὸν ἄγαν εὐκαιροτάτῳ καθεστῶτι πᾶσι τοῖς καταπορευοµένοις εἰς 

τὴν πόλιν καὶ τοῖς ἐκ τούτων εἰς τὴν χώραν στελλοµένοις πρὸς ἐκδηµίαν πρὸς τὸ µηδὲ ταῖς δυνάµεσιν 

αὐτοῦ κοινωνεῖν µηδὲ τὸ σύνολον καταξιῶσαι περιβόλων. 12 ὡς δὲ τοῦτο ἐγενήθη, ἀκούσας τοὺς ἐκ 

τῆς πόλεως ὁµοεθνεῖς κρυβῇ ἐκπορευοµένους πυκνότερον ἀποδύρεσθαι τὴν ἀκλεῆ τῶν ἀδελφῶν 

ταλαιπωρίαν 13 διοργισθεὶς προσέταξεν καὶ τούτοις ὁµοῦ τὸν αὐτὸν τρόπον ἐπιµελῶς ὡς ἐκείνοις 

ποιῆσαι µὴ λειποµένοις κατὰ µηδένα τρόπον τῆς ἐκείνων τιµωρίας, 14 ἀπογραφῆναι δὲ πᾶν τὸ φῦλον 

ἐξ ὀνόµατος, οὐκ εἰς τὴν ἔµπροσθεν βραχεῖ προδεδηλωµένην τῶν ἔργων κατάπονον λατρείαν, 

στρεβλωθέντας δὲ ταῖς παρηγγελµέναις αἰκίαις τὸ τέλος ἀφανίσαι µιᾶς ὑπὸ καιρὸν ἡµέρας. 15 

ἐγίνετο µὲν οὖν ἡ τούτων ἀπογραφὴ µετὰ πικρᾶς σπουδῆς καὶ φιλοτίµου προσεδρείας ἀπὸ ἀνατολῶν 

ἡλίου µέχρι δυσµῶν ἀνήνυτον λαµβάνουσα τὸ τέλος ἐπὶ ἡµέρας τεσσαράκοντα. 16 Μεγάλως δὲ καὶ 

διηνεκῶς ὁ βασιλεὺς χαρᾷ πεπληρωµένος συµπόσια ἐπὶ πάντων τῶν εἰδώλων συνιστάµενος 

πεπλανηµένῃ πόρρω τῆς ἀληθείας φρενὶ καὶ βεβήλῳ στόµατι τὰ µὲν κωφὰ καὶ µὴ δυνάµενα αὐτοῖς 

λαλεῖν ἢ ἀρήγειν ἐπαινῶν, εἰς δὲ τὸν µέγιστον θεὸν τὰ µὴ καθήκοντα λαλῶν. 17 µετὰ δὲ τὸ 

προειρηµένον τοῦ χρόνου διάστηµα προσηνέγκαντο οἱ γραµµατεῖς τῷ βασιλεῖ µηκέτι ἰσχύειν τὴν τῶν 

Ιουδαίων ἀπογραφὴν ποιεῖσθαι διὰ τὴν ἀµέτρητον αὐτῶν πληθὺν 18 καίπερ ὄντων ἔτι κατὰ τὴν 

χώραν τῶν πλειόνων, τῶν µὲν κατὰ τὰς οἰκίας ἔτι συνεστηκότων, τῶν δὲ καὶ κατὰ τόπον, ὡς 

ἀδυνάτου καθεστῶτος πᾶσιν τοῖς ἐπ� Αἴγυπτον στρατηγοῖς. 19 ἀπειλήσαντος δὲ αὐτοῖς σκληρότερον 

ὡς δεδωροκοπηµένοις εἰς µηχανὴν τῆς ἐκφυγῆς συνέβη σαφῶς αὐτὸν περὶ τούτου πιστωθῆναι 20 

λεγόντων µετὰ ἀποδείξεως καὶ τὴν χαρτηρίαν ἤδη καὶ τοὺς γραφικοὺς καλάµους, ἐν οἷς ἐχρῶντο, 

ἐκλελοιπέναι. 21 τοῦτο δὲ ἦν ἐνέργεια τῆς τοῦ βοηθοῦντος τοῖς Ιουδαίοις ἐξ οὐρανοῦ προνοίας 

ἀνικήτου.  

3Mac 5:13Mac 5:13Mac 5:13Mac 5:1    

Τότε προσκαλεσάµενος Ἕρµωνα τὸν πρὸς τῇ τῶν ἐλεφάντων ἐπιµελείᾳ βαρείᾳ µεµεστωµένος ὀργῇ 

καὶ χόλῳ κατὰ πᾶν ἀµετάθετος 2 ἐκέλευσεν ὑπὸ τὴν ἐπερχοµένην ἡµέραν δαψιλέσι δράκεσι 

λιβανωτοῦ καὶ οἴνῳ πλείονι ἀκράτῳ ἅπαντας τοὺς ἐλέφαντας ποτίσαι ὄντας τὸν ἀριθµὸν πεντακοσίους 

καὶ ἀγριωθέντας τῇ τοῦ πόµατος ἀφθόνῳ χορηγίᾳ εἰσαγαγεῖν πρὸς συνάντησιν τοῦ µόρου τῶν 

Ιουδαίων. 3 ὁ µὲν τάδε προστάσσων ἐτρέπετο πρὸς τὴν εὐωχίαν συναγαγὼν τοὺς µάλιστα τῶν φίλων 

καὶ τῆς στρατιᾶς ἀπεχθῶς ἔχοντας πρὸς τοὺς Ιουδαίους. 4 ὁ δὲ ἐλεφαντάρχης τὸ προσταγὲν ἀραρότως 

Ἕρµων συνετέλει. 5 οἵ τε πρὸς τούτοις λειτουργοὶ κατὰ τὴν ἑσπέραν ἐξιόντες τὰς τῶν 

ταλαιπωρούντων ἐδέσµευον χεῖρας τήν τε λοιπὴν ἐµηχανῶντο περὶ αὐτοὺς ἀσφάλειαν ἔννυχον δόξαντες 

ὁµοῦ λήµψεσθαι τὸ φῦλον πέρας τῆς ὀλεθρίας. 6 οἱ δὲ πάσης σκέπης ἔρηµοι δοκοῦντες εἶναι τοῖς 

ἔθνεσιν Ιουδαῖοι διὰ τὴν πάντοθεν περιέχουσαν αὐτοὺς µετὰ δεσµῶν ἀνάγκην 7 τὸν παντοκράτορα 

κύριον καὶ πάσης δυνάµεως δυναστεύοντα, ἐλεήµονα θεὸν αὐτῶν καὶ πατέρα, δυσκαταπαύστῳ βοῇ 

πάντες µετὰ δακρύων ἐπεκαλέσαντο δεόµενοι 8 τὴν κατ� αὐτῶν µεταστρέψαι βουλὴν ἀνοσίαν καὶ 

ῥύσασθαι αὐτοὺς µετὰ µεγαλοµεροῦς ἐπιφανείας ἐκ τοῦ παρὰ πόδας ἐν ἑτοίµῳ µόρου. 9 τούτων µὲν 

οὖν ἐκτενῶς ἡ λιτανεία ἀνέβαινεν εἰς τὸν οὐρανόν. 10 Ὁ δὲ Ἕρµων τοὺς ἀνηλεεῖς ἐλέφαντας ποτίσας 

πεπληρωµένους τῆς τοῦ οἴνου πολλῆς χορηγίας καὶ τοῦ λιβάνου µεµεστωµένους ὄρθριος ἐπὶ τὴν αὐλὴν 

παρῆν περὶ τούτων προσαγγεῖλαι τῷ βασιλεῖ. 11 τὸ δὲ ἀπ� αἰῶνος χρόνου κτίσµα καλὸν ἐν νυκτὶ καὶ 

ἡµέρᾳ ἐπιβαλλόµενον ὑπὸ τοῦ χαριζοµένου πᾶσιν, οἷς ἂν αὐτὸς θελήσῃ, ὕπνου µέρος ἀπέστειλεν εἰς 

τὸν βασιλέα, 12 καὶ ἡδίστῳ καὶ βαθεῖ κατεσχέθη τῇ ἐνεργείᾳ τοῦ δεσπότου τῆς ἀθέσµου µὲν 

προθέσεως πολὺ διεσφαλµένος, τοῦ δὲ ἀµεταθέτου λογισµοῦ µεγάλως διεψευσµένος. 13 οἵ τε Ιουδαῖοι 

τὴν προσηµανθεῖσαν ὥραν διαφυγόντες τὸν ἅγιον ᾔνουν θεὸν αὐτῶν καὶ πάλιν ἠξίουν τὸν 

εὐκατάλλακτον δεῖξαι µεγαλοσθενοῦς ἑαυτοῦ χειρὸς κράτος ἔθνεσιν ὑπερηφάνοις. 14 µεσούσης δὲ ἤδη 

δεκάτης ὥρας σχεδὸν ὁ πρὸς ταῖς κλήσεσιν τεταγµένος ἀθρόους τοὺς κλητοὺς ἰδὼν ἔνυξεν προσελθὼν 

τὸν βασιλέα. 15 καὶ µόλις διεγείρας ὑπέδειξε τὸν τῆς συµποσίας καιρὸν ἤδη παρατρέχοντα τὸν περὶ 

τούτων λόγον ποιούµενος. 16 ὃν ὁ βασιλεὺς λογισάµενος καὶ τραπεὶς εἰς τὸν πότον ἐκέλευσεν τοὺς 

παραγεγονότας ἐπὶ τὴν συµποσίαν ἄντικρυς ἀνακλῖναι αὐτοῦ. 17 οὗ καὶ γενοµένου παρῄνει εἰς εὐωχίαν 

δόντας ἑαυτοὺς τὸ παρὸν τῆς συµποσίας ἐπὶ πολὺ γεραιροµένους εἰς εὐφροσύνην καταθέσθαι µέρος. 18 

ἐπὶ πλεῖον δὲ προβαινούσης τῆς ὁµιλίας τὸν Ἕρµωνα προσκαλεσάµενος ὁ βασιλεὺς µετὰ πικρᾶς 

ἀπειλῆς ἐπυνθάνετο, τίνος ἕνεκεν αἰτίας εἰάθησαν οἱ Ιουδαῖοι τὴν περιοῦσαν ἡµέραν περιβεβιωκότες. 

19 τοῦ δὲ ὑποδείξαντος ἔτι νυκτὸς τὸ προσταγὲν ἐπὶ τέλος ἀγειοχέναι καὶ τῶν φίλων αὐτῷ 

προσµαρτυρησάντων 20 τὴν ὠµότητα χείρονα Φαλάριδος ἐσχηκὼς ἔφη τῷ τῆς σήµερον ὕπνῳ χάριν 

ἔχειν αὐτούς· ἀνυπερθέτως δὲ εἰς τὴν ἐπιτελοῦσαν ἡµέραν κατὰ τὸ ὅµοιον ἑτοίµασον τοὺς ἐλέφαντας 

ἐπὶ τὸν τῶν ἀθεµίτων Ιουδαίων ἀφανισµόν. 21 εἰπόντος δὲ τοῦ βασιλέως ἀσµένως πάντες µετὰ χαρᾶς 

οἱ παρόντες ὁµοῦ συναινέσαντες εἰς τὸν ἴδιον οἶκον ἕκαστος ἀνέλυσεν. 22 καὶ οὐχ οὕτως εἰς ὕπνον 

κατεχρήσαντο τὸν χρόνον τῆς νυκτός, ὡς εἰς τὸ παντοίους µηχανᾶσθαι τοῖς ταλαιπώροις δοκοῦσιν 

ἐµπαιγµούς. 23 Ἄρτι δὲ ἀλεκτρυὼν ἐκέκραγεν ὄρθριος, καὶ τὰ θηρία καθωπλικὼς ὁ Ἕρµων ἐν τῷ 

µεγάλῳ περιστύλῳ διεκίνει. 24 τὰ δὲ κατὰ τὴν πόλιν πλήθη συνήθροιστο πρὸς τὴν οἰκτροτάτην 

θεωρίαν προσδοκῶντα τὴν πρωίαν µετὰ σπουδῆς. 25 οἱ δὲ Ιουδαῖοι κατὰ τὸν ἀµερῆ ψυχουλκούµενοι 

χρόνον πολύδακρυν ἱκετείαν ἐν µέλεσιν γοεροῖς τείνοντες τὰς χεῖρας εἰς τὸν οὐρανὸν ἐδέοντο τοῦ 

µεγίστου θεοῦ πάλιν αὐτοῖς βοηθῆσαι συντόµως. 26 οὔπω δὲ ἡλίου βολαὶ κατεσπείροντο, καὶ τοῦ 

βασιλέως τοὺς φίλους ἐκδεχοµένου ὁ Ἕρµων παραστὰς ἐκάλει πρὸς τὴν ἔξοδον ὑποδεικνύων τὸ 

πρόθυµον τοῦ βασιλέως ἐν ἑτοίµῳ κεῖσθαι. 27 τοῦ δὲ ἀποδεξαµένου καὶ καταπλαγέντος ἐπὶ τῇ 

παρανόµῳ ἐξόδῳ κατὰ πᾶν ἀγνωσίᾳ κεκρατηµένος ἐπυνθάνετο, τί τὸ πρᾶγµα, ἐφ� οὗ τοῦτο αὐτῷ 

µετὰ σπουδῆς τετέλεσται· 28 τοῦτο δὲ ἦν ἡ ἐνέργεια τοῦ πάντα δεσποτεύοντος θεοῦ τῶν πρὶν αὐτῷ 

µεµηχανηµένων λήθην κατὰ διάνοιαν ἐντεθεικότος. 29 ὑπεδείκνυεν ὁ Ἕρµων καὶ πάντες οἱ φίλοι τὰ 

θηρία καὶ τὰς δυνάµεις ἡτοιµάσθαι, βασιλεῦ, κατὰ τὴν σὴν ἐκτενῆ πρόθεσιν. 30 ὁ δὲ ἐπὶ τοῖς 

ῥηθεῖσιν πληρωθεὶς βαρεῖ χόλῳ διὰ τὸ περὶ τούτων προνοίᾳ θεοῦ διεσκεδάσθαι πᾶν αὐτοῦ τὸ νόηµα 

ἐνατενίσας µετὰ ἀπειλῆς εἶπεν 31 Ὅσοι γονεῖς παρῆσαν ἢ παίδων γόνοι, τήνδε θηρσὶν ἀγρίοις 

ἐσκεύασα ἂν δαψιλῆ θοῖναν ἀντὶ τῶν ἀνεγκλήτων ἐµοὶ καὶ προγόνοις ἐµοῖς ἀποδεδειγµένων ὁλοσχερῆ 

βεβαίαν πίστιν ἐξόχως Ιουδαίων. 32 καίπερ εἰ µὴ διὰ τὴν τῆς συντροφίας στοργὴν καὶ τῆς χρείας, τὸ 

ζῆν ἀντὶ τούτων ἐστερήθης. 33 οὕτως ὁ Ἕρµων ἀπροσδόκητον ἐπικίνδυνον ὑπήνεγκεν ἀπειλὴν καὶ τῇ 

ὁράσει καὶ τῷ προσώπῳ συνεστάλη. 34 ὁ καθεῖς δὲ τῶν φίλων σκυθρωπῶς ὑπεκρέων τοὺς 

συνηθροισµένους ἀπέλυσαν ἕκαστον ἐπὶ τὴν ἰδίαν ἀσχολίαν. 35 οἵ τε Ιουδαῖοι τὰ παρὰ τοῦ βασιλέως 

ἀκούσαντες τὸν ἐπιφανῆ θεὸν κύριον βασιλέα τῶν βασιλέων ᾔνουν καὶ τῆσδε τῆς βοηθείας αὐτοῦ 

τετευχότες. 36 Κατὰ δὲ τοὺς αὐτοὺς νόµους ὁ βασιλεὺς συστησάµενος πᾶν τὸ συµπόσιον εἰς 

εὐφροσύνην τραπῆναι παρεκάλει. 37 τὸν δὲ Ἕρµωνα προσκαλεσάµενος µετὰ ἀπειλῆς εἶπεν Ποσάκις 

δὲ δεῖ σοι περὶ τούτων αὐτῶν προστάττειν, ἀθλιώτατε; 38 τοὺς ἐλέφαντας ἔτι καὶ νῦν καθόπλισον εἰς 

τὴν αὔριον ἐπὶ τὸν τῶν Ιουδαίων ἀφανισµόν. 39 οἱ δὲ συνανακείµενοι συγγενεῖς τὴν ἀσταθῆ διάνοιαν 

αὐτοῦ θαυµάζοντες προεφέροντο τάδε 40 Βασιλεῦ, µέχρι τίνος ὡς ἀλόγους ἡµᾶς διαπειράζεις 

προστάσσων ἤδη τρίτον αὐτοὺς ἀφανίσαι καὶ πάλιν ἐπὶ τῶν πραγµάτων ἐκ µεταβολῆς ἀναλύων τὰ 

σοὶ δεδογµένα; 41 ὧν χάριν ἡ πόλις διὰ τὴν προσδοκίαν ὀχλεῖ καὶ πληθύουσα συστροφαῖς ἤδη καὶ 

κινδυνεύει πολλάκις διαρπασθῆναι. 42 ὅθεν ὁ κατὰ πάντα Φάλαρις βασιλεὺς ἐµπληθυνθεὶς ἀλογιστίας 

καὶ τὰς γινοµένας πρὸς ἐπισκοπὴν τῶν Ιουδαίων ἐν αὐτῷ µεταβολὰς τῆς ψυχῆς παρ� οὐδὲν ἡγούµενος 

ἀτελέστατον βεβαίως ὅρκον ὁρισάµενος τούτους µὲν ἀνυπερθέτως πέµψειν εἰς ᾅδην ἐν γόνασιν καὶ 

ποσὶν θηρίων ᾐκισµένους, 43 ἐπιστρατεύσαντα δὲ ἐπὶ τὴν Ιουδαίαν ἰσόπεδον πυρὶ καὶ δόρατι θήσεσθαι 

διὰ τάχους καὶ τὸν ἄβατον ἡµῖν αὐτῶν ναὸν πυρὶ πρηνέα ἐν τάχει τῶν συντελούντων ἐκεῖ θυσίας 

ἔρηµον εἰς τὸν ἅπαντα χρόνον καταστήσειν. 44 τότε περιχαρεῖς ἀναλύσαντες οἱ φίλοι καὶ συγγενεῖς 

µετὰ πίστεως διέτασσον τὰς δυνάµεις ἐπὶ τοὺς εὐκαιροτάτους τόπους τῆς πόλεως πρὸς τὴν τήρησιν. 

45 ὁ δὲ ἐλεφαντάρχης τὰ θηρία σχεδὸν ὡς εἰπεῖν εἰς κατάστεµα µανιῶδες ἀγειοχὼς εὐωδεστάτοις 

πόµασιν οἴνου λελιβανωµένου φοβερῶς κεκοσµηµένα κατασκευαῖς 46 περὶ τὴν ἕω τῆς πόλεως ἤδη 

πλήθεσιν ἀναριθµήτοις κατὰ τοῦ ἱπποδρόµου καταµεµεστωµένης εἰσελθὼν εἰς τὴν αὐλὴν ἐπὶ τὸ 

προκείµενον ὤτρυνε τὸν βασιλέα. 47 ὁ δὲ ὀργῇ βαρείᾳ γεµίσας δυσσεβῆ φρένα παντὶ τῷ βάρει σὺν 

τοῖς θηρίοις ἐξώρµησε βουλόµενος ἀτρώτῳ καρδίᾳ καὶ κόραις ὀφθαλµῶν θεάσασθαι τὴν ἐπίπονον καὶ 

ταλαίπωρον τῶν προσεσηµαµµένων καταστροφήν. 48 ὡς δὲ τῶν ἐλεφάντων ἐξιόντων περὶ πύλην καὶ 

τῆς συνεποµένης ἐνόπλου δυνάµεως τῆς τε τοῦ πλήθους πορείας κονιορτὸν ἰδόντες καὶ βαρυηχῆ 

θόρυβον ἀκούσαντες οἱ Ιουδαῖοι 49 ὑστάτην βίου ῥοπὴν αὐτοῖς ἐκείνην δόξαντες εἶναι τὸ τέλος τῆς 

ἀθλιωτάτης προσδοκίας εἰς οἶκτον καὶ γόους τραπέντες κατεφίλουν ἀλλήλους περιπλεκόµενοι τοῖς 

συγγενέσιν ἐπὶ τοὺς τραχήλους ἐπιπίπτοντες, γονεῖς παισὶν καὶ µητέρες νεάνισιν, ἕτεραι δὲ νεογνὰ 

πρὸς µαστοὺς ἔχουσαι βρέφη τελευταῖον ἕλκοντα γάλα. 50 οὐ µὴν δὲ ἀλλὰ καὶ τὰς ἔµπροσθεν αὐτῶν 

γεγενηµένας ἀντιλήµψεις ἐξ οὐρανοῦ συνιδόντες πρηνεῖς ὁµοθυµαδὸν ῥίψαντες ἑαυτοὺς καὶ τὰ νήπια 

χωρίσαντες τῶν µαστῶν 51 ἀνεβόησαν φωνῇ µεγάλῃ σφόδρα τὸν τῆς ἁπάσης δυνάµεως δυνάστην 

ἱκετεύοντες οἰκτῖραι µετὰ ἐπιφανείας αὐτοὺς ἤδη πρὸς πύλαις ᾅδου καθεστῶτας.  

3Mac 6:13Mac 6:13Mac 6:13Mac 6:1    

Ελεαζαρος δέ τις ἀνὴρ ἐπίσηµος τῶν ἀπὸ τῆς χώρας ἱερέων, ἐν πρεσβείῳ τὴν ἡλικίαν ἤδη λελογχὼς 

καὶ πάσῃ τῇ κατὰ τὸν βίον ἀρετῇ κεκοσµηµένος, τοὺς περὶ αὐτὸν καταστείλας πρεσβυτέρους 

ἐπικαλεῖσθαι τὸν ἅγιον θεὸν προσηύξατο τάδε 2 Βασιλεῦ µεγαλοκράτωρ, ὕψιστε παντοκράτωρ θεὲ 

τὴν πᾶσαν διακυβερνῶν ἐν οἰκτιρµοῖς κτίσιν, 3 ἔπιδε ἐπὶ Αβρααµ σπέρµα, ἐπὶ ἡγιασµένου τέκνα 

Ιακωβ, µερίδος ἡγιασµένης σου λαὸν ἐν ξένῃ γῇ ξένον ἀδίκως ἀπολλύµενον, πάτερ. 4 σὺ Φαραω 

πληθύνοντα ἅρµασιν, τὸν πρὶν Αἰγύπτου ταύτης δυνάστην, ἐπαρθέντα ἀνόµῳ θράσει καὶ γλώσσῃ 

µεγαλορρήµονι, σὺν τῇ ὑπερηφάνῳ στρατιᾷ ποντοβρόχους ἀπώλεσας φέγγος ἐπιφάνας ἐλέους Ισραηλ 

γένει. 5 σὺ τὸν ἀναριθµήτοις δυνάµεσιν γαυρωθέντα Σενναχηριµ, βαρὺν Ἀσσυρίων βασιλέα, δόρατι 

τὴν πᾶσαν ὑποχείριον ἤδη λαβόντα γῆν καὶ µετεωρισθέντα ἐπὶ τὴν ἁγίαν σου πόλιν, βαρέα λαλοῦντα 

κόµπῳ καὶ θράσει σύ, δέσποτα, ἔθραυσας ἔκδηλον δεικνὺς ἔθνεσιν πολλοῖς τὸ σὸν κράτος. 6 σὺ τοὺς 

κατὰ τὴν Βαβυλωνίαν τρεῖς ἑταίρους πυρὶ τὴν ψυχὴν αὐθαιρέτως δεδωκότας εἰς τὸ µὴ λατρεῦσαι τοῖς 

κενοῖς διάπυρον δροσίσας κάµινον ἐρρύσω µέχρι τριχὸς ἀπηµάντους φλόγα πᾶσιν ἐπιπέµψας τοῖς 

ὑπεναντίοις. 7 σὺ τὸν διαβολαῖς φθόνου λέουσι κατὰ γῆς ῥιφέντα θηρσὶν βορὰν ∆ανιηλ εἰς φῶς 

ἀνήγαγες ἀσινῆ. 8 τόν τε βυθοτρεφοῦς ἐν γαστρὶ κήτους Ιωναν τηκόµενον ἀφιδὼν ἀπήµαντον πᾶσιν 

οἰκείοις ἀνέδειξας, πάτερ. 9 καὶ νῦν, µίσυβρι πολυέλεε τῶν ὅλων σκεπαστά, τὸ τάχος ἐπιφάνηθι τοῖς 

ἀπὸ Ισραηλ γένους ὑπὸ ἐβδελυγµένων ἀνόµων ἐθνῶν ὑβριζοµένοις. 10 εἰ δὲ ἀσεβείαις κατὰ τὴν 

ἀποικίαν ὁ βίος ἡµῶν ἐνέσχηται, ῥυσάµενος ἡµᾶς ἀπὸ ἐχθρῶν χειρός, ᾧ προαιρῇ, δέσποτα, ἀπόλεσον 

ἡµᾶς µόρῳ. 11 µὴ τοῖς µαταίοις οἱ µαταιόφρονες εὐλογησάτωσαν ἐπὶ τῇ τῶν ἠγαπηµένων σου 

ἀπωλείᾳ λέγοντες Οὐδὲ ὁ θεὸς αὐτῶν ἐρρύσατο αὐτούς. 12 σὺ δέ, ὁ πᾶσαν ἀλκὴν καὶ δυναστείαν 

ἔχων ἅπασαν αἰώνιε, νῦν ἔπιδε· ἐλέησον ἡµᾶς τοὺς καθ� ὕβριν ἀνόµων ἀλόγιστον ἐκ τοῦ ζῆν 

µεθισταµένους ἐν ἐπιβούλων τρόπῳ. 13 πτηξάτω δὲ ἔθνη σὴν δύναµιν ἀνίκητον σήµερον, ἔντιµε 

δύναµιν ἔχων ἐπὶ σωτηρίᾳ Ιακωβ γένους. 14 ἱκετεύει σε τὸ πᾶν πλῆθος τῶν νηπίων καὶ οἱ τούτων 

γονεῖς µετὰ δακρύων. 15 δειχθήτω πᾶσιν ἔθνεσιν ὅτι µεθ� ἡµῶν εἶ, κύριε, καὶ οὐκ ἀπέστρεψας τὸ 

πρόσωπόν σου ἀφ�  ἡµῶν, ἀλλὰ καθὼς εἶπας ὅτι Οὐδὲ ἐν τῇ γῇ τῶν ἐχθρῶν αὐτῶν ὄντων ὑπερεῖδον 

αὐτούς, οὕτως ἐπιτέλεσον, κύριε. 16 Τοῦ δὲ Ελεαζαρου λήγοντος ἄρτι τῆς προσευχῆς ὁ βασιλεὺς σὺν 

τοῖς θηρίοις καὶ παντὶ τῷ τῆς δυνάµεως φρυάγµατι κατὰ τὸν ἱππόδροµον παρῆγεν. 17 καὶ 

θεωρήσαντες οἱ Ιουδαῖοι µέγα εἰς οὐρανὸν ἀνέκραξαν ὥστε καὶ τοὺς παρακειµένους αὐλῶνας 

συνηχήσαντας ἀκατάσχετον πτόην ποιῆσαι παντὶ τῷ στρατοπέδῳ. 18 τότε ὁ µεγαλόδοξος 

παντοκράτωρ καὶ ἀληθινὸς θεὸς ἐπιφάνας τὸ ἅγιον αὐτοῦ πρόσωπον ἠνέῳξεν τὰς οὐρανίους πύλας, ἐξ 

ὧν δεδοξασµένοι δύο φοβεροειδεῖς ἄγγελοι κατέβησαν φανεροὶ πᾶσιν πλὴν τοῖς Ιουδαίοις 19 καὶ 

ἀντέστησαν καὶ τὴν δύναµιν τῶν ὑπεναντίων ἐπλήρωσαν ταραχῆς καὶ δειλίας καὶ ἀκινήτοις ἔδησαν 

πέδαις. 20 καὶ ὑπόφρικον καὶ τὸ τοῦ βασιλέως σῶµα ἐγενήθη, καὶ λήθη τὸ θράσος αὐτοῦ τὸ 

βαρύθυµον ἔλαβεν. 21 καὶ ἀπέστρεψαν τὰ θηρία ἐπὶ τὰς συνεποµένας ἐνόπλους δυνάµεις καὶ 

κατεπάτουν αὐτὰς καὶ ὠλέθρευον. 22 Καὶ µετεστράφη τοῦ βασιλέως ἡ ὀργὴ εἰς οἶκτον καὶ δάκρυα 

ὑπὲρ τῶν ἔµπροσθεν αὐτῷ µεµηχανευµένων. 23 ἀκούσας γὰρ τῆς κραυγῆς καὶ συνιδὼν πρηνεῖς 

ἅπαντας εἰς τὴν ἀπώλειαν δακρύσας µετ� ὀργῆς τοῖς φίλοις διηπειλεῖτο λέγων 24 Παραβασιλεύετε 

καὶ τυράννους ὑπερβεβήκατε ὠµότητι καὶ ἐµὲ αὐτὸν τὸν ὑµῶν εὐεργέτην ἐπιχειρεῖτε τῆς ἀρχῆς ἤδη 

καὶ τοῦ πνεύµατος µεθιστᾶν λάθρᾳ µηχανώµενοι τὰ µὴ συµφέροντα τῇ βασιλείᾳ. 25 τίς τοὺς 

κρατήσαντας ἡµῶν ἐν πίστει τὰ τῆς χώρας ὀχυρώµατα τῆς οἰκίας ἀποστήσας ἕκαστον ἀλόγως 

ἤθροισεν ἐνθάδε; 26 τίς τοὺς ἐξ ἀρχῆς εὐνοίᾳ πρὸς ἡµᾶς κατὰ πάντα διαφέροντας πάντων ἐθνῶν καὶ 

τοὺς χειρίστους πλεονάκις ἀνθρώπων ἐπιδεδεγµένους κινδύνους οὕτως ἀθέσµως περιέβαλεν αἰκίαις; 27 

λύσατε ἐκλύσατε ἄδικα δεσµά· εἰς τὰ ἴδια µετ� εἰρήνης ἐξαποστείλατε τὰ προπεπραγµένα 

παραιτησάµενοι. 28 ἀπολύσατε τοὺς υἱοὺς τοῦ παντοκράτορος ἐπουρανίου θεοῦ ζῶντος, ὃς ἀφ�  

ἡµετέρων µέχρι τοῦ νῦν προγόνων ἀπαραπόδιστον µετὰ δόξης εὐστάθειαν παρέχει τοῖς ἡµετέροις 

πράγµασιν. 29 ὁ µὲν οὖν ταῦτα ἔλεξεν· οἱ δὲ ἐν ἀµερεῖ χρόνῳ λυθέντες τὸν ἅγιον σωτῆρα θεὸν αὐτῶν 

εὐλόγουν ἄρτι τὸν θάνατον ἐκπεφευγότες. 30 Εἶτα ὁ βασιλεὺς εἰς τὴν πόλιν ἀπαλλαγεὶς τὸν ἐπὶ τῶν 

προσόδων προσκαλεσάµενος ἐκέλευσεν οἴνους τε καὶ τὰ λοιπὰ πρὸς εὐωχίαν ἐπιτήδεια τοῖς Ιουδαίοις 

χορηγεῖν ἐπὶ ἡµέρας ἑπτὰ κρίνας αὐτοὺς ἐν ᾧ τόπῳ ἔδοξαν τὸν ὄλεθρον ἀναλαµβάνειν, ἐν τούτῳ ἐν 

εὐφροσύνῃ πάσῃ σωτήρια ἀγαγεῖν. 31 τότε οἱ τὸ πρὶν ἐπονείδιστοι καὶ πλησίον τοῦ ᾅδου, µᾶλλον δὲ 

ἐπ� αὐτῷ βεβηκότες ἀντὶ πικροῦ καὶ δυσαιάκτου µόρου κώθωνα σωτήριον συστησάµενοι τὸν εἰς 



 

 

- 10 - 

πτῶσιν αὐτοῖς καὶ τάφον ἡτοιµασµένον τόπον κλισίαις κατεµερίσαντο πλήρεις χαρµονῆς. 32 

καταλήξαντες δὲ θρήνων πανόδυρτον µέλος ἀνέλαβον ᾠδὴν πάτριον τὸν σωτῆρα καὶ τερατοποιὸν 

αἰνοῦντες θεόν· οἰµωγήν τε πᾶσαν καὶ κωκυτὸν ἀπωσάµενοι χοροὺς συνίσταντο εὐφροσύνης εἰρηνικῆς 

σηµεῖον. 33 ὡσαύτως δὲ καὶ ὁ βασιλεὺς περὶ τούτων συµπόσιον βαρὺ συναγαγὼν ἀδιαλείπτως εἰς 

οὐρανὸν ἀνθωµολογεῖτο µεγαλοµερῶς ἐπὶ τῇ παραδόξῳ γενηθείσῃ αὐτῷ σωτηρίᾳ. 34 οἵ τε πρὶν εἰς 

ὄλεθρον καὶ οἰωνοβρώτους αὐτοὺς ἔσεσθαι τιθέµενοι καὶ µετὰ χαρᾶς ἀπογραψάµενοι κατεστέναξαν 

αἰσχύνην ἐφ� ἑαυτοῖς περιβαλόµενοι καὶ τὴν πυρόπνουν τόλµαν ἀκλεῶς ἐσβεσµένοι. 35 οἵ τε Ιουδαῖοι, 

καθὼς προειρήκαµεν, συστησάµενοι τὸν προειρηµένον χορὸν µετ� εὐωχίας ἐν ἐξοµολογήσεσιν ἱλαραῖς 

καὶ ψαλµοῖς διῆγον. 36 καὶ κοινὸν ὁρισάµενοι περὶ τούτων θεσµὸν ἐπὶ πᾶσαν τὴν παροικίαν αὐτῶν εἰς 

γενεὰς τὰς προειρηµένας ἡµέρας ἄγειν ἔστησαν εὐφροσύνους, οὐ πότου χάριν καὶ λιχνείας, σωτηρίας 

δὲ τῆς διὰ θεὸν γενοµένης αὐτοῖς. 37 ἐνέτυχον δὲ τῷ βασιλεῖ τὴν ἀπόλυσιν αὐτῶν εἰς τὰ ἴδια 

αἰτούµενοι. 38 ἀπογράφονται δὲ αὐτοὺς ἀπὸ πέµπτης καὶ εἰκάδος τοῦ Παχων ἕως τῆς τετάρτης τοῦ 

Επιφι ἐπὶ ἡµέρας τεσσαράκοντα, συνίστανται δὲ αὐτῶν τὴν ἀπώλειαν ἀπὸ πέµπτης τοῦ Επιφι ἕως 

ἑβδόµης ἡµέραις τρισίν, 39 ἐν αἷς καὶ µεγαλοδόξως ἐπιφάνας τὸ ἔλεος αὐτοῦ ὁ τῶν πάντων δυνάστης 

ἀπταίστους αὐτοὺς ἐρρύσατο ὁµοθυµαδόν. 40 εὐωχοῦντο δὲ πάνθ ὑπὸ τοῦ βασιλέως χορηγούµενοι 

µέχρι τῆς τεσσαρεσκαιδεκάτης, ἐν ᾗ καὶ τὴν ἐντυχίαν ἐποιήσαντο περὶ τῆς ἀπολύσεως αὐτῶν. 41 

συναινέσας δὲ αὐτοῖς ὁ βασιλεὺς ἔγραψεν αὐτοῖς τὴν ὑπογεγραµµένην ἐπιστολὴν πρὸς τοὺς κατὰ πόλιν 

στρατηγοὺς µεγαλοψύχως τὴν ἐκτενίαν ἔχουσαν  

3Mac 7:13Mac 7:13Mac 7:13Mac 7:1    

Βασιλεὺς Πτολεµαῖος Φιλοπάτωρ τοῖς κατ� Αἴγυπτον στρατηγοῖς καὶ πᾶσιν τοῖς τεταγµένοις ἐπὶ 

πραγµάτων χαίρειν καὶ ἐρρῶσθαι· 2 ἐρρώµεθα δὲ καὶ αὐτοὶ καὶ τὰ τέκνα ἡµῶν κατευθύναντος ἡµῖν 

τοῦ µεγάλου θεοῦ τὰ πράγµατα, καθὼς προαιρούµεθα. 3 τῶν φίλων τινὲς κατὰ κακοήθειαν 

πυκνότερον ἡµῖν παρακείµενοι συνέπεισαν ἡµᾶς εἰς τὸ τοὺς ὑπὸ τὴν βασιλείαν Ιουδαίους 

συναθροίσαντας σύστηµα κολάσασθαι ξενιζούσαις ἀποστατῶν τιµωρίαις 4 προφερόµενοι µηδέποτε 

εὐσταθήσειν τὰ πράγµατα ἡµῶν δι� ἣν ἔχουσιν οὗτοι πρὸς πάντα τὰ ἔθνη δυσµένειαν, µέχρι ἂν 

συντελεσθῇ τοῦτο. 5 οἳ καὶ δεσµίους καταγαγόντες αὐτοὺς µετὰ σκυλµῶν ὡς ἀνδράποδα, µᾶλλον δὲ 

ὡς ἐπιβούλους, ἄνευ πάσης ἀνακρίσεως καὶ ἐξετάσεως ἐπεχείρησαν ἀνελεῖν νόµου Σκυθῶν ἀγριωτέραν 

ἐµπεπορπηµένοι ὠµότητα. 6 ἡµεῖς δὲ ἐπὶ τούτοις σκληρότερον διαπειλησάµενοι καθ� ἣν ἔχοµεν πρὸς 

ἅπαντας ἀνθρώπους ἐπιείκειαν µόγις τὸ ζῆν αὐτοῖς χαρισάµενοι καὶ τὸν ἐπουράνιον θεὸν ἐγνωκότες 

ἀσφαλῶς ὑπερησπικότα τῶν Ιουδαίων ὡς πατέρα ὑπὲρ υἱῶν διὰ παντὸς συµµαχοῦντα 7 τήν τε τοῦ 

φίλου ἣν ἔχουσιν βεβαίαν πρὸς ἡµᾶς καὶ τοὺς προγόνους ἡµῶν εὔνοιαν ἀναλογισάµενοι δικαίως 

ἀπολελύκαµεν πάσης καθ� ὁντινοῦν αἰτίας τρόπον 8 καὶ προστετάχαµεν ἑκάστῳ πάντας εἰς τὰ ἴδια 

ἐπιστρέφειν ἐν παντὶ τόπῳ µηθενὸς αὐτοὺς τὸ σύνολον καταβλάπτοντος µήτε ὀνειδίζειν περὶ τῶν 

γεγενηµένων παρὰ λόγον. 9 γινώσκετε γὰρ ὅτι κατὰ τούτων ἐάν τι κακοτεχνήσωµεν πονηρὸν ἢ 

ἐπιλυπήσωµεν αὐτοὺς τὸ σύνολον, οὐκ ἄνθρωπον, ἀλλὰ τὸν πάσης δεσπόζοντα δυνάµεως θεὸν ὕψιστον 

ἀντικείµενον ἡµῖν ἐπ� ἐκδικήσει τῶν πραγµάτων κατὰ πᾶν ἀφεύκτως διὰ παντὸς ἕξοµεν. ἔρρωσθε. 10 

Λαβόντες δὲ τὴν ἐπιστολὴν ταύτην οὐκ ἐσπούδασαν εὐθέως γενέσθαι περὶ τὴν ἄφοδον, ἀλλὰ τὸν 

βασιλέα προσηξίωσαν τοὺς ἐκ τοῦ γένους τῶν Ιουδαίων τὸν ἅγιον θεὸν αὐθαιρέτως παραβεβηκότας 

καὶ τοῦ θεοῦ τὸν νόµον τυχεῖν δι� αὐτῶν τῆς ὀφειλοµένης κολάσεως 11 προφερόµενοι τοὺς γαστρὸς 

ἕνεκεν τὰ θεῖα παραβεβηκότας προστάγµατα µηδέποτε εὐνοήσειν µηδὲ τοῖς τοῦ βασιλέως πράγµασιν. 

12 ὁ δὲ τἀληθὲς αὐτοὺς λέγειν παραδεξάµενος καὶ παραινέσας ἔδωκεν αὐτοῖς ἄδειαν πάντων, ὅπως 

τοὺς παραβεβηκότας τοῦ θεοῦ τὸν νόµον ἐξολεθρεύσωσιν κατὰ πάντα τὸν ὑπὸ τὴν βασιλείαν αὐτοῦ 

τόπον µετὰ παρρησίας ἄνευ πάσης βασιλικῆς ἐξουσίας καὶ ἐπισκέψεως. 13 τότε κατευφηµήσαντες 

αὐτόν, ὡς πρέπον ἦν, οἱ τούτων ἱερεῖς καὶ πᾶν τὸ πλῆθος ἐπιφωνήσαντες τὸ αλληλουια µετὰ χαρᾶς 

ἀνέλυσαν. 14 οὕτως τε τὸν ἐµπεσόντα τῶν µεµιαµµένων ὁµοεθνῆ κατὰ τὴν ὁδὸν ἐκολάζοντο καὶ µετὰ 

παραδειγµατισµῶν ἀνῄρουν. 15 ἐκείνῃ δὲ τῇ ἡµέρᾳ ἀνεῖλον ὑπὲρ τοὺς τριακοσίους ἄνδρας, ἣν καὶ 

ἤγαγον εὐφροσύνην µετὰ χαρᾶς βεβήλους χειρωσάµενοι. 16 αὐτοὶ δὲ οἱ µέχρι θανάτου τὸν θεὸν 

ἐσχηκότες παντελῆ σωτηρίας ἀπόλαυσιν εἰληφότες ἀνέζευξαν ἐκ τῆς πόλεως παντοίοις εὐωδεστάτοις 

ἄνθεσιν κατεστεµµένοι µετ� εὐφροσύνης καὶ βοῆς ἐν αἴνοις καὶ παµµελέσιν ὕµνοις εὐχαριστοῦντες τῷ 

θεῷ τῶν πατέρων αὐτῶν αἰωνίῳ σωτῆρι τοῦ Ισραηλ. 17 Παραγενηθέντες δὲ εἰς Πτολεµαίδα τὴν 

ὀνοµαζοµένην διὰ τὴν τοῦ τόπου ἰδιότητα ῥοδοφόρον, ἐν ᾗ προσέµεινεν αὐτοὺς ὁ στόλος κατὰ κοινὴν 

αὐτῶν βουλὴν ἡµέρας ἑπτά, 18 ἐκεῖ ἐποίησαν πότον σωτήριον τοῦ βασιλέως χορηγήσαντος αὐτοῖς 

εὐψύχως τὰ πρὸς τὴν ἄφιξιν πάντα ἑκάστῳ ἕως εἰς τὴν ἰδίαν οἰκίαν. 19 καταχθέντες δὲ µετ� εἰρήνης 

ἐν ταῖς πρεπούσαις ἐξοµολογήσεσιν ὡσαύτως κἀκεῖ ἔστησαν καὶ ταύτας ἄγειν τὰς ἡµέρας ἐπὶ τὸν τῆς 

παροικίας αὐτῶν χρόνον εὐφροσύνους. 20 ἃς καὶ ἀνιερώσαντες ἐν στήλῃ κατὰ τὸν τῆς συµποσίας 

τόπον προσευχῆς καθιδρύσαντες ἀνέλυσαν ἀσινεῖς, ἐλεύθεροι, ὑπερχαρεῖς, διά τε γῆς καὶ θαλάσσης 

καὶ ποταµοῦ ἀνασῳζόµενοι τῇ τοῦ βασιλέως ἐπιταγῇ, ἕκαστος εἰς τὴν ἰδίαν, 21 καὶ πλείστην ἢ 

ἔµπροσθεν ἐν τοῖς ἐχθροῖς ἐξουσίαν ἐσχηκότες µετὰ δόξης καὶ φόβου, τὸ σύνολον ὑπὸ µηδενὸς 

διασεισθέντες τῶν ὑπαρχόντων. 22 καὶ πάντα τὰ ἑαυτῶν πάντες ἐκοµίσαντο ἐξ ἀπογραφῆς ὥστε τοὺς 

ἔχοντάς τι µετὰ φόβου µεγίστου ἀποδοῦναι αὐτοῖς, τὰ µεγαλεῖα τοῦ µεγίστου θεοῦ ποιήσαντος 

τελείως ἐπὶ σωτηρίᾳ αὐτῶν. 23 εὐλογητὸς ὁ ῥύστης Ισραηλ εἰς τοὺς ἀεὶ χρόνους. αµην.  

ΜΑΚΚΑΒΑΙΩΝ ∆ ΜΑΚΚΑΒΑΙΩΝ ∆ ΜΑΚΚΑΒΑΙΩΝ ∆ ΜΑΚΚΑΒΑΙΩΝ ∆     

4Mac 1:14Mac 1:14Mac 1:14Mac 1:1    

Φιλοσοφώτατον λόγον ἐπιδείκνυσθαι µέλλων, εἰ αὐτοδέσποτός ἐστιν τῶν παθῶν ὁ εὐσεβὴς λογισµός, 

συµβουλεύσαιµ ἂν ὑµῖν ὀρθῶς ὅπως προσέχητε προθύµως τῇ φιλοσοφίᾳ. 2 καὶ γὰρ ἀναγκαῖος εἰς 

ἐπιστήµην παντὶ ὁ λόγος καὶ ἄλλως τῆς µεγίστης ἀρετῆς, λέγω δὴ φρονήσεως, περιέχει ἔπαινον. 3 εἰ 

ἄρα τῶν σωφροσύνης κωλυτικῶν παθῶν ὁ λογισµὸς φαίνεται ἐπικρατεῖν, γαστριµαργίας τε καὶ 

ἐπιθυµίας, 4 ἀλλὰ καὶ τῶν τῆς δικαιοσύνης ἐµποδιστικῶν παθῶν κυριεύειν ἀναφαίνεται, οἷον 

κακοηθείας, καὶ τῶν τῆς ἀνδρείας ἐµποδιστικῶν παθῶν, θυµοῦ τε καὶ φόβου καὶ πόνου. 5 πῶς οὖν, 

ἴσως εἴποιεν ἄν τινες, εἰ τῶν παθῶν ὁ λογισµὸς κρατεῖ, λήθης καὶ ἀγνοίας οὐ δεσπόζει; γελοῖον 

ἐπιχειροῦντες λέγειν. 6 οὐ γὰρ τῶν αὑτοῦ παθῶν ὁ λογισµὸς κρατεῖ, ἀλλὰ τῶν τῆς δικαιοσύνης καὶ 

ἀνδρείας καὶ σωφροσύνης ἐναντίων, καὶ τούτων οὐχ ὥστε αὐτὰ καταλῦσαι, ἀλλ� ὥστε αὐτοῖς µὴ 

εἶξαι. 7 πολλαχόθεν µὲν οὖν καὶ ἀλλαχόθεν ἔχοιµ ἂν ὑµῖν ἐπιδεῖξαι ὅτι αὐτοκράτωρ ἐστὶν τῶν παθῶν 

ὁ λογισµός, 8 πολὺ δὲ πλέον τοῦτο ἀποδείξαιµι ἀπὸ τῆς ἀνδραγαθίας τῶν ὑπὲρ ἀρετῆς ἀποθανόντων, 

Ελεαζαρου τε καὶ τῶν ἑπτὰ ἀδελφῶν καὶ τῆς τούτων µητρός. 9 ἅπαντες γὰρ οὗτοι τοὺς ἕως θανάτου 

πόνους ὑπεριδόντες ἐπεδείξαντο ὅτι περικρατεῖ τῶν παθῶν ὁ λογισµός. 10 τῶν µὲν οὖν ἀρετῶν ἔπεστί 

µοι ἐπαινεῖν τοὺς κατὰ τοῦτον τὸν καιρὸν ὑπὲρ τῆς καλοκἀγαθίας ἀποθανόντας µετὰ τῆς µητρὸς 

ἄνδρας, τῶν δὲ τιµῶν µακαρίσαιµ ἄν. 11 θαυµασθέντες γὰρ οὐ µόνον ὑπὸ πάντων ἀνθρώπων ἐπὶ τῇ 

ἀνδρείᾳ καὶ ὑποµονῇ, ἀλλὰ καὶ ὑπὸ τῶν αἰκισαµένων, αἴτιοι κατέστησαν τοῦ καταλυθῆναι τὴν κατὰ 

τοῦ ἔθνους τυραννίδα νικήσαντες τὸν τύραννον τῇ ὑποµονῇ ὥστε καθαρισθῆναι δι� αὐτῶν τὴν πατρίδα. 

12 ἀλλὰ καὶ περὶ τούτου νῦν αὐτίκα δὴ λέγειν ἐξέσται ἀρξαµένῳ τῆς ὑποθέσεως, ὅπερ εἴωθα ποιεῖν, 

καὶ οὕτως εἰς τὸν περὶ αὐτῶν τρέψοµαι λόγον δόξαν διδοὺς τῷ πανσόφῳ θεῷ. 13 Ζητοῦµεν δὴ τοίνυν 

εἰ αὐτοκράτωρ ἐστὶν τῶν παθῶν ὁ λογισµός. 14 διακρίνοµεν τί ποτέ ἐστιν λογισµὸς καὶ τί πάθος, καὶ 

πόσαι παθῶν ἰδέαι, καὶ εἰ πάντων ἐπικρατεῖ τούτων ὁ λογισµός. 15 λογισµὸς µὲν δὴ τοίνυν ἐστὶν νοῦς 

µετὰ ὀρθοῦ λόγου προτιµῶν τὸν σοφίας βίον. 16 σοφία δὴ τοίνυν ἐστὶν γνῶσις θείων καὶ ἀνθρωπίνων 

πραγµάτων καὶ τῶν τούτων αἰτιῶν. 17 αὕτη δὴ τοίνυν ἐστὶν ἡ τοῦ νόµου παιδεία, δι� ἧς τὰ θεῖα 

σεµνῶς καὶ τὰ ἀνθρώπινα συµφερόντως µανθάνοµεν. 18 τῆς δὲ σοφίας ἰδέαι καθεστήκασιν φρόνησις 

καὶ δικαιοσύνη καὶ ἀνδρεία καὶ σωφροσύνη· 19 κυριωτάτη δὲ πάντων ἡ φρόνησις, ἐξ ἧς δὴ τῶν 

παθῶν ὁ λογισµὸς ἐπικρατεῖ. 20 παθῶν δὲ φύσεις εἰσὶν αἱ περιεκτικώταται δύο ἡδονή τε καὶ πόνος· 

τούτων δὲ ἑκάτερον καὶ περὶ τὸ σῶµα καὶ περὶ τὴν ψυχὴν πέφυκεν. 21 πολλαὶ δὲ καὶ περὶ τὴν ἡδονὴν 

καὶ τὸν πόνον παθῶν εἰσιν ἀκολουθίαι. 22 πρὸ µὲν οὖν τῆς ἡδονῆς ἐστιν ἐπιθυµία, µετὰ δὲ τὴν ἡδονὴν 

χαρά. 23 πρὸ δὲ τοῦ πόνου ἐστὶν φόβος, µετὰ δὲ τὸν πόνον λύπη. 24 θυµὸς δὲ κοινὸν πάθος ἐστὶν 

ἡδονῆς καὶ πόνου, ἐὰν ἐννοηθῇ τις ὅτι αὐτῷ περιέπεσεν. 25 ἐν τῇ ἡδονῇ δὲ ἔνεστιν καὶ ἡ κακοήθης 

διάθεσις, πολυτροπωτάτη πάντων οὖσα τῶν παθῶν, 26 καὶ τὰ µὲν ψυχῆς ἀλαζονεία καὶ φιλαργυρία 

καὶ φιλοδοξία καὶ φιλονεικία καὶ βασκανία, 27 κατὰ δὲ τὸ σῶµα παντοφαγία καὶ λαιµαργία καὶ 

µονοφαγία. 28 καθάπερ οὖν δυεῖν τοῦ σώµατος καὶ τῆς ψυχῆς φυτῶν ὄντων ἡδονῆς τε καὶ πόνου 

πολλαὶ τούτων τῶν φυτῶν εἰσιν παραφυάδες, 29 ὧν ἑκάστην ὁ παγγέωργος λογισµὸς περικαθαίρων 

καὶ ἀποκνίζων καὶ περιπλέκων καὶ ἐπάρδων καὶ πάντα τρόπον µεταχέων ἐξηµεροῖ τὰς τῶν ἠθῶν καὶ 

παθῶν ὕλας. 30 ὁ γὰρ λογισµὸς τῶν µὲν ἀρετῶν ἐστιν ἡγεµών, τῶν δὲ παθῶν αὐτοκράτωρ. 

Ἐπιθεωρεῖτε τοίνυν πρῶτον διὰ τῶν κωλυτικῶν τῆς σωφροσύνης ἔργων ὅτι αὐτοδέσποτός ἐστιν τῶν 

παθῶν ὁ λογισµός. 31 σωφροσύνη δὴ τοίνυν ἐστὶν ἐπικράτεια τῶν ἐπιθυµιῶν, 32 τῶν δὲ ἐπιθυµιῶν αἱ 

µέν εἰσιν ψυχικαί, αἱ δὲ σωµατικαί, καὶ τούτων ἀµφοτέρων ἐπικρατεῖν ὁ λογισµὸς φαίνεται. 33 ἐπεὶ 

πόθεν κινούµενοι πρὸς τὰς ἀπειρηµένας τροφὰς ἀποστρεφόµεθα τὰς ἐξ αὐτῶν ἡδονάς; οὐχ ὅτι δύναται 

τῶν ὀρέξεων ἐπικρατεῖν ὁ λογισµός; ἐγὼ µὲν οἶµαι. 34 τοιγαροῦν ἐνύδρων ἐπιθυµοῦντες καὶ ὀρνέων καὶ 

τετραπόδων καὶ παντοίων βρωµάτων τῶν ἀπηγορευµένων ἡµῖν κατὰ τὸν νόµον ἀπεχόµεθα διὰ τὴν 

τοῦ λογισµοῦ ἐπικράτειαν. 35 ἀνέχεται γὰρ τὰ τῶν ὀρέξεων πάθη ὑπὸ τοῦ σώφρονος νοὸς 

ἀνακοπτόµενα, καὶ φιµοῦται πάντα τὰ τοῦ σώµατος κινήµατα ὑπὸ τοῦ λογισµοῦ.  

4Mac 2:14Mac 2:14Mac 2:14Mac 2:1    

Καὶ τί θαυµαστόν, εἰ αἱ τῆς ψυχῆς ἐπιθυµίαι πρὸς τὴν τοῦ κάλλους µετουσίαν ἀκυροῦνται; 2 ταύτῃ 

γοῦν ὁ σώφρων Ιωσηφ ἐπαινεῖται, ὅτι διανοίᾳ περιεκράτησεν τῆς ἡδυπαθείας. 3 νέος γὰρ ὢν καὶ 

ἀκµάζων πρὸς συνουσιασµὸν ἠκύρωσε τῷ λογισµῷ τὸν τῶν παθῶν οἶστρον. 4 καὶ οὐ µόνον δὲ τὴν τῆς 

ἡδυπαθείας οἰστρηλασίαν ὁ λογισµὸς ἐπικρατεῖν φαίνεται, ἀλλὰ καὶ πάσης ἐπιθυµίας. 5 λέγει γοῦν ὁ 

νόµος Οὐκ ἐπιθυµήσεις τὴν γυναῖκα τοῦ πλησίον σου οὐδὲ ὅσα τῷ πλησίον σού ἐστιν. 6 καίτοι ὅτε µὴ 

ἐπιθυµεῖν εἴρηκεν ἡµᾶς ὁ νόµος, πολὺ πλέον πείσαιµ ἂν ὑµᾶς ὅτι τῶν ἐπιθυµιῶν κρατεῖν δύναται ὁ 

λογισµός. Ὥσπερ καὶ τῶν κωλυτικῶν τῆς δικαιοσύνης παθῶν· 7 ἐπεὶ τίνα τις τρόπον µονοφάγος ὢν 

τὸ ἦθος καὶ γαστρίµαργος ἢ καὶ µέθυσος µεταπαιδεύεται, εἰ µὴ δῆλον ὅτι κύριός ἐστιν τῶν παθῶν ὁ 

λογισµός; 8 αὐτίκα γοῦν τῷ νόµῳ πολιτευόµενος, κἂν φιλάργυρός τις ᾖ, βιάζεται τὸν αὑτοῦ τρόπον 

τοῖς δεοµένοις δανείζων χωρὶς τόκων καὶ τὸ δάνειον τῶν ἑβδοµάδων ἐνστασῶν χρεοκοπούµενος· 9 κἂν 

φειδωλός τις ᾖ, ὑπὸ τοῦ νόµου κρατεῖται διὰ τὸν λογισµὸν µήτε ἐπικαρπολογούµενος τοὺς ἀµητοὺς 

µήτε ἐπιρρωγολογούµενος τοὺς ἀµπελῶνας. Καὶ ἐπὶ τῶν ἑτέρων δὲ ἔστιν ἐπιγνῶναι τοῦτο, ὅτι τῶν 

παθῶν ἐστιν ὁ λογισµὸς κρατῶν· 10 ὁ γὰρ νόµος καὶ τῆς πρὸς γονεῖς εὐνοίας κρατεῖ µὴ καταπροδιδοὺς 

τὴν ἀρετὴν δι� αὐτοὺς 11 καὶ τῆς πρὸς γαµετὴν φιλίας ἐπικρατεῖ διὰ τὴν παρανοµίαν αὐτὴν 

ἀπελέγχων 12 καὶ τῆς τέκνων φιλίας κυριεύει διὰ κακίαν αὐτὰ κολάζων 13 καὶ τῆς φίλων συνηθείας 

δεσπόζει διὰ πονηρίαν αὐτοὺς ἐξελέγχων. 14 καὶ µὴ νοµίσητε παράδοξον εἶναι, ὅπου καὶ ἔχθρας 

ἐπικρατεῖν ὁ λογισµὸς δύναται διὰ τὸν νόµον µήτε δενδροτοµῶν τὰ ἥµερα τῶν πολεµίων φυτά, τὰ δὲ 

τῶν ἐχθρῶν τοῖς ἀπολέσασι διασῴζων καὶ τὰ πεπτωκότα συνεγείρων. 15 Καὶ τῶν βιαιοτέρων δὲ 

παθῶν κρατεῖν ὁ λογισµὸς φαίνεται, φιλαρχίας καὶ κενοδοξίας καὶ ἀλαζονείας καὶ µεγαλαυχίας καὶ 

βασκανίας· 16 πάντα γὰρ ταῦτα τὰ κακοήθη πάθη ὁ σώφρων νοῦς ἀπωθεῖται, ὥσπερ καὶ τὸν θυµόν· 

καὶ γὰρ τούτου δεσπόζει. 17 θυµούµενός γέ τοι Μωϋσῆς κατὰ ∆αθαν καὶ Αβιρων οὐ θυµῷ τι κατ� 

αὐτῶν ἐποίησεν, ἀλλὰ λογισµῷ τὸν θυµὸν διῄτησεν. 18 δυνατὸς γὰρ ὁ σώφρων νοῦς, ὡς ἔφην, κατὰ 

τῶν παθῶν ἀριστεῦσαι καὶ τὰ µὲν αὐτῶν µεταθεῖναι, τὰ δὲ καὶ ἀκυρῶσαι. 19 ἐπεὶ διὰ τί ὁ πάνσοφος 

ἡµῶν πατὴρ Ιακωβ τοὺς περὶ Συµεων καὶ Λευιν αἰτιᾶται µὴ λογισµῷ τοὺς Σικιµίτας ἐθνηδὸν 

ἀποσφάξαντας λέγων Ἐπικατάρατος ὁ θυµὸς αὐτῶν; 20 εἰ µὴ γὰρ ἐδύνατο τοῦ θυµοῦ ὁ λογισµὸς 

κρατεῖν, οὐκ ἂν εἶπεν οὕτως. 21 ὁπηνίκα γὰρ ὁ θεὸς τὸν ἄνθρωπον κατεσκεύασεν, τὰ πάθη αὐτοῦ καὶ 

τὰ ἤθη περιεφύτευσεν· 22 ἡνίκα δὲ ἐπὶ πάντων τὸν ἱερὸν ἡγεµόνα νοῦν διὰ τῶν αἰσθητηρίων 

ἐνεθρόνισεν, 23 καὶ τούτῳ νόµον ἔδωκεν, καθ� ὃν πολιτευόµενος βασιλεύσει βασιλείαν σώφρονά τε καὶ 

δικαίαν καὶ ἀγαθὴν καὶ ἀνδρείαν. 24 Πῶς οὖν, εἴποι τις ἄν, εἰ τῶν παθῶν δεσπότης ἐστὶν ὁ 

λογισµός, λήθης καὶ ἀγνοίας οὐ κρατεῖ;  

4Mac 3:14Mac 3:14Mac 3:14Mac 3:1    

ἔστιν δὲ κοµιδῇ γελοῖος ὁ λόγος· οὐ γὰρ τῶν ἑαυτοῦ παθῶν ὁ λογισµὸς ἐπικρατεῖν φαίνεται, ἀλλὰ τῶν 

σωµατικῶν. 2 οἷον ἐπιθυµίαν τις οὐ δύναται ἐκκόψαι ἡµῶν, ἀλλὰ µὴ δουλωθῆναι τῇ ἐπιθυµίᾳ 

δύναται ὁ λογισµὸς παρασχέσθαι. 3 θυµόν τις οὐ δύναται ἐκκόψαι ὑµῶν τῆς ψυχῆς, ἀλλὰ τῷ θυµῷ 

δυνατὸν τὸν λογισµὸν βοηθῆσαι. 4 κακοήθειάν τις ἡµῶν οὐ δύναται ἐκκόψαι, ἀλλὰ τὸ µὴ καµφθῆναι 

τῇ κακοηθείᾳ δύναιτ ἂν ὁ λογισµὸς συµµαχῆσαι· 5 οὐ γὰρ ἐκριζωτὴς τῶν παθῶν ὁ λογισµός ἐστιν, 

ἀλλὰ ἀνταγωνιστής. 6 Ἔστιν γοῦν τοῦτο διὰ τῆς ∆αυιδ τοῦ βασιλέως δίψης σαφέστερον 

ἐπιλογίσασθαι. 7 ἐπεὶ γὰρ δι� ὅλης ἡµέρας προσβαλὼν τοῖς ἀλλοφύλοις ὁ ∆αυιδ πολλοὺς αὐτῶν 

ἀπέκτεινεν µετὰ τῶν τοῦ ἔθνους στρατιωτῶν, 8 τότε δὴ γενοµένης ἑσπέρας ἱδρῶν καὶ σφόδρα 

κεκµηκὼς ἐπὶ τὴν βασίλειον σκηνὴν ἦλθεν, περὶ ἣν ὁ πᾶς τῶν προγόνων στρατὸς ἐστρατοπεδεύκει. 9 

οἱ µὲν οὖν ἄλλοι πάντες ἐπὶ τὸ δεῖπνον ἦσαν, 10 ὁ δὲ βασιλεὺς ὡς µάλιστα διψῶν, καίπερ ἀφθόνους 

ἔχων πηγάς, οὐκ ἠδύνατο δι� αὐτῶν ἰάσασθαι τὴν δίψαν, 11 ἀλλά τις αὐτὸν ἀλόγιστος ἐπιθυµία τοῦ 

παρὰ τοῖς πολεµίοις ὕδατος ἐπιτείνουσα συνέφρυγεν καὶ λύουσα κατέφλεγεν. 12 ὅθεν τῶν ὑπασπιστῶν 

ἐπὶ τῇ τοῦ βασιλέως ἐπιθυµίᾳ σχετλιαζόντων δύο νεανίσκοι στρατιῶται καρτεροὶ καταιδεσθέντες τὴν 

τοῦ βασιλέως ἐπιθυµίαν τὰς παντευχίας καθωπλίσαντο καὶ κάλπην λαβόντες ὑπερέβησαν τοὺς τῶν 

πολεµίων χάρακας 13 καὶ λαθόντες τοὺς τῶν πυλῶν ἀκροφύλακας διεξῄεσαν ἀνερευνώµενοι κατὰ πᾶν 

τὸ τῶν πολεµίων στρατόπεδον 14 καὶ ἀνευράµενοι τὴν πηγὴν ἐξ αὐτῆς θαρραλέως ἐκόµισαν τῷ 

βασιλεῖ τὸ ποτόν· 15 ὁ δὲ καίπερ τῇ δίψῃ διαπυρούµενος ἐλογίσατο πάνδεινον εἶναι κίνδυνον ψυχῇ 

λογισθὲν ἰσοδύναµον ποτὸν αἵµατι, 16 ὅθεν ἀντιθεὶς τῇ ἐπιθυµίᾳ τὸν λογισµὸν ἔσπεισεν τὸ πόµα τῷ 

θεῷ. 17 δυνατὸς γὰρ ὁ σώφρων νοῦς νικῆσαι τὰς τῶν παθῶν ἀνάγκας καὶ σβέσαι τὰς τῶν οἴστρων 

φλεγµονὰς 18 καὶ τὰς τῶν σωµάτων ἀλγηδόνας καθ� ὑπερβολὴν οὔσας καταπαλαῖσαι καὶ τῇ 

καλοκἀγαθίᾳ τοῦ λογισµοῦ ἀποπτύσαι πάσας τὰς τῶν παθῶν ἐπικρατείας. 19 Ἤδη δὲ καὶ ὁ καιρὸς 

ἡµᾶς καλεῖ ἐπὶ τὴν ἀπόδειξιν τῆς ἱστορίας τοῦ σώφρονος λογισµοῦ. 20 Ἐπειδὴ γὰρ βαθεῖαν εἰρήνην 

διὰ τὴν εὐνοµίαν οἱ πατέρες ἡµῶν εἶχον καὶ ἔπραττον καλῶς ὥστε καὶ τὸν τῆς Ἀσίας βασιλέα 

Σέλευκον τὸν Νικάνορα καὶ χρήµατα εἰς τὴν ἱερουργίαν αὐτοῖς ἀφορίσαι καὶ τὴν πολιτείαν αὐτῶν 

ἀποδέχεσθαι, 21 τότε δή τινες πρὸς τὴν κοινὴν νεωτερίσαντες ὁµόνοιαν πολυτρόποις ἐχρήσαντο 

συµφοραῖς.  

4Mac 4:14Mac 4:14Mac 4:14Mac 4:1    

Σιµων γάρ τις πρὸς Ονιαν ἀντιπολιτευόµενος τόν ποτε τὴν ἀρχιερωσύνην ἔχοντα διὰ βίου, καλὸν καὶ 

ἀγαθὸν ἄνδρα, ἐπειδὴ πάντα τρόπον διαβάλλων ὑπὲρ τοῦ ἔθνους οὐκ ἴσχυσεν κακῶσαι, φυγὰς ᾤχετο 

τὴν πατρίδα προδώσων. 2 ὅθεν ἥκων πρὸς Ἀπολλώνιον τὸν Συρίας τε καὶ Φοινίκης καὶ Κιλικίας 

στρατηγὸν ἔλεγεν 3 Εὔνους ὢν τοῖς τοῦ βασιλέως πράγµασιν ἥκω µηνύων πολλὰς ἰδιωτικῶν 

χρηµάτων µυριάδας ἐν τοῖς Ιεροσολύµων γαζοφυλακίοις τεθησαυρίσθαι τοῖς ἱεροῖς µὴ ἐπικοινωνούσας, 

καὶ προσήκειν ταῦτα Σελεύκῳ τῷ βασιλεῖ. 4 τούτων ἕκαστα γνοὺς ὁ Ἀπολλώνιος τὸν µὲν Σιµωνα 

τῆς εἰς τὸν βασιλέα κηδεµονίας ἐπαινεῖ, πρὸς δὲ τὸν Σέλευκον ἀναβὰς κατεµήνυσε τὸν τῶν χρηµάτων 

θησαυρόν. 5 καὶ λαβὼν τὴν περὶ αὐτῶν ἐξουσίαν ταχὺ εἰς τὴν πατρίδα ἡµῶν µετὰ τοῦ καταράτου 

Σιµωνος καὶ βαρυτάτου στρατοῦ 6 προσελθὼν ταῖς τοῦ βασιλέως ἐντολαῖς ἥκειν ἔλεγεν ὅπως τὰ 

ἰδιωτικὰ τοῦ γαζοφυλακίου λάβοι χρήµατα. 7 καὶ τοῦ ἔθνους πρὸς τὸν λόγον σχετλιάζοντος 

ἀντιλέγοντός τε, πάνδεινον εἶναι νοµίσαντες εἰ οἱ τὰς παρακαταθήκας πιστεύσαντες τῷ ἱερῷ θησαυρῷ 

στερηθήσονται, ὡς οἷόν τε ἦν ἐκώλυον. 8 µετὰ ἀπειλῶν δὲ ὁ Ἀπολλώνιος ἀπῄει εἰς τὸ ἱερόν. 9 τῶν δὲ 

ἱερέων µετὰ γυναικῶν καὶ παιδίων ἐν τῷ ἱερῷ ἱκετευσάντων τὸν θεὸν ὑπερασπίσαι τοῦ ἱεροῦ 

καταφρονουµένου τόπου 10 ἀνιόντος τε µετὰ καθωπλισµένης τῆς στρατιᾶς τοῦ Ἀπολλωνίου πρὸς τὴν 

τῶν χρηµάτων ἁρπαγὴν οὐρανόθεν ἔφιπποι προυφάνησαν ἄγγελοι περιαστράπτοντες τοῖς ὅπλοις καὶ 

πολὺν αὐτοῖς φόβον τε καὶ τρόµον ἐνιέντες. 11 καταπεσών γέ τοι ἡµιθανὴς ὁ Ἀπολλώνιος ἐπὶ τὸν 

πάµφυλον τοῦ ἱεροῦ περίβολον τὰς χεῖρας ἐξέτεινεν εἰς τὸν οὐρανὸν καὶ µετὰ δακρύων τοὺς Εβραίους 

παρεκάλει ὅπως περὶ αὐτοῦ προσευξάµενοι τὸν οὐράνιον ἐξευµενίσωνται στρατόν. 12 ἔλεγεν γὰρ 

ἡµαρτηκὼς ὥστε καὶ ἀποθανεῖν ἄξιος ὑπάρχειν πᾶσίν τε ἀνθρώποις ὑµνήσειν σωθεὶς τὴν τοῦ ἱεροῦ 

τόπου µακαριότητα. 13 τούτοις ὑπαχθεὶς τοῖς λόγοις Ονιας ὁ ἀρχιερεύς, καίπερ ἄλλως εὐλαβηθείς, 

µήποτε νοµίσειεν ὁ βασιλεὺς Σέλευκος ἐξ ἀνθρωπίνης ἐπιβουλῆς καὶ µὴ θείας δίκης ἀνῃρῆσθαι τὸν 

Ἀπολλώνιον ηὔξατο περὶ αὐτοῦ. 14 καὶ ὁ µὲν παραδόξως διασωθεὶς ᾤχετο δηλώσων τῷ βασιλεῖ τὰ 

συµβάντα αὐτῷ. 15 Τελευτήσαντος δὲ Σελεύκου τοῦ βασιλέως διαδέχεται τὴν ἀρχὴν ὁ υἱὸς αὐτοῦ 

Ἀντίοχος ὁ Ἐπιφανής, ἀνὴρ ὑπερήφανος καὶ δεινός, 16 ὃς καταλύσας τὸν Ονιαν τῆς ἀρχιερωσύνης 

Ιασονα τὸν ἀδελφὸν αὐτοῦ κατέστησεν ἀρχιερέα 17 συνθέµενον δώσειν, εἰ ἐπιτρέψειεν αὐτῷ τὴν 

ἀρχήν, κατ� ἐνιαυτὸν τρισχίλια ἑξακόσια ἑξήκοντα τάλαντα. 18 ὁ δὲ ἐπέτρεψεν αὐτῷ καὶ ἀρχιερᾶσθαι 

καὶ τοῦ ἔθνους ἀφηγεῖσθαι· 19 καὶ ἐξεδιῄτησεν τὸ ἔθνος καὶ ἐξεπολίτευσεν ἐπὶ πᾶσαν παρανοµίαν 20 

ὥστε µὴ µόνον ἐπ� αὐτῇ τῇ ἄκρᾳ τῆς πατρίδος ἡµῶν γυµνάσιον κατασκευάσαι, ἀλλὰ καὶ καταλῦσαι 

τὴν τοῦ ἱεροῦ κηδεµονίαν. 21 ἐφ� οἷς ἀγανακτήσασα ἡ θεία δίκη αὐτὸν αὐτοῖς τὸν Ἀντίοχον 

ἐπολέµωσεν. 22 ἐπειδὴ γὰρ πολεµῶν ἦν κατ� Αἴγυπτον Πτολεµαίῳ, ἤκουσέν τε ὅτι φήµης 

διαδοθείσης περὶ τοῦ τεθνάναι αὐτὸν ὡς ἔνι µάλιστα χαίροιεν οἱ Ιεροσολυµῖται, ταχέως ἐπ� αὐτοὺς 

ἀνέζευξεν, 23 καὶ ὡς ἐπόρθησεν αὐτούς, δόγµα ἔθετο ὅπως, εἴ τινες αὐτῶν φάνοιεν τῷ πατρίῳ 

πολιτευόµενοι νόµῳ, θάνοιεν. 24 καὶ ἐπεὶ κατὰ µηδένα τρόπον ἴσχυεν καταλῦσαι διὰ τῶν δογµάτων 

τὴν τοῦ ἔθνους εὐνοµίαν, ἀλλὰ πάσας τὰς ἑαυτοῦ ἀπειλὰς καὶ τιµωρίας ἑώρα καταλυοµένας 25 ὥστε 

καὶ γυναῖκας, ὅτι περιέτεµον τὰ παιδία, µετὰ τῶν βρεφῶν κατακρηµνισθῆναι προειδυίας ὅτι τοῦτο 

πείσονται· 26 ἐπεὶ οὖν τὰ δόγµατα αὐτοῦ κατεφρονεῖτο ὑπὸ τοῦ λαοῦ, αὐτὸς διὰ βασάνων ἕνα ἕκαστον 

τοῦ ἔθνους ἠνάγκαζεν µιαρῶν ἀπογευοµένους τροφῶν ἐξόµνυσθαι τὸν Ιουδαισµόν.  

4Mac 5:14Mac 5:14Mac 5:14Mac 5:1    

Προκαθίσας γέ τοι µετὰ τῶν συνέδρων ὁ τύραννος Ἀντίοχος ἐπί τινος ὑψηλοῦ τόπου καὶ τῶν 

στρατευµάτων αὐτῷ παρεστηκότων κυκλόθεν ἐνόπλων 2 παρεκέλευεν τοῖς δορυφόροις ἕνα ἕκαστον 

Εβραῖον ἐπισπᾶσθαι καὶ κρεῶν ὑείων καὶ εἰδωλοθύτων ἀναγκάζειν ἀπογεύεσθαι· 3 εἰ δέ τινες µὴ 

θέλοιεν µιαροφαγῆσαι, τούτους τροχισθέντας ἀναιρεθῆναι. 4 πολλῶν δὲ συναρπασθέντων εἷς πρῶτος 

ἐκ τῆς ἀγέλης ὀνόµατι Ελεαζαρος, τὸ γένος ἱερεύς, τὴν ἐπιστήµην νοµικὸς καὶ τὴν ἡλικίαν προήκων 

καὶ πολλοῖς τῶν περὶ τὸν τύραννον διὰ τὴν ἡλικίαν γνώριµος, παρήχθη πλησίον αὐτοῦ. 5 Καὶ αὐτὸν 

ἰδὼν ὁ Ἀντίοχος ἔφη 6 Ἐγὼ πρὶν ἄρξασθαι τῶν κατὰ σοῦ βασάνων, ὦ πρεσβῦτα, συµβουλεύσαιµ ἄν 

σοι ταῦτα, ὅπως ἀπογευσάµενος τῶν ὑείων σῴζοιο· 7 αἰδοῦµαι γάρ σου τὴν ἡλικίαν καὶ τὴν πολιάν, 

ἣν µετὰ τοσοῦτον ἔχων χρόνον οὔ µοι δοκεῖς φιλοσοφεῖν τῇ Ιουδαίων χρώµενος θρησκείᾳ. 8 διὰ τί γὰρ 

τῆς φύσεως κεχαρισµένης καλλίστην τὴν τοῦδε τοῦ ζῴου σαρκοφαγίαν βδελύττῃ; 9 καὶ γὰρ ἀνόητον 

τοῦτο, τὸ µὴ ἀπολαύειν τῶν χωρὶς ὀνείδους ἡδέων, καὶ ἄδικον ἀποστρέφεσθαι τὰς τῆς φύσεως 

χάριτας. 10 σὺ δέ µοι καὶ ἀνοητότερον ποιήσειν δοκεῖς, εἰ κενοδοξῶν περὶ τὸ ἀληθὲς ἔτι κἀµοῦ 

καταφρονήσεις ἐπὶ τῇ ἰδίᾳ τιµωρίᾳ. 11 οὐκ ἐξυπνώσεις ἀπὸ τῆς φλυάρου φιλοσοφίας ὑµῶν καὶ 

ἀποσκεδάσεις τῶν λογισµῶν σου τὸν λῆρον καὶ ἄξιον τῆς ἡλικίας ἀναλαβὼν νοῦν φιλοσοφήσεις τὴν 

τοῦ συµφέροντος ἀλήθειαν 12 καὶ προσκυνήσας µου τὴν φιλάνθρωπον παρηγορίαν οἰκτιρήσεις τὸ 

σεαυτοῦ γῆρας; 13 καὶ γὰρ ἐνθυµήθητι ὡς, εἰ καί τίς ἐστιν τῆσδε τῆς θρησκείας ὑµῶν ἐποπτικὴ 

δύναµις, συγγνωµονήσειεν ἄν σοι ἐπὶ πάσῃ δι� ἀνάγκην παρανοµίᾳ γινοµένῃ. 14 Τοῦτον τὸν τρόπον 

ἐπὶ τὴν ἔκθεσµον σαρκοφαγίαν ἐποτρύνοντος τοῦ τυράννου λόγον ᾔτησεν ὁ Ελεαζαρος 15 καὶ λαβὼν 

τοῦ λέγειν ἐξουσίαν ἤρξατο δηµηγορεῖν οὕτως 16 Ἡµεῖς, Ἀντίοχε, θείῳ πεπεισµένοι νόµῳ 

πολιτεύεσθαι οὐδεµίαν ἀνάγκην βιαιοτέραν εἶναι νοµίζοµεν τῆς πρὸς τὸν νόµον ἡµῶν εὐπειθείας· 17 διὸ 

δὴ κατ� οὐδένα τρόπον παρανοµεῖν ἀξιοῦµεν. 18 καίτοι εἰ κατὰ ἀλήθειαν µὴ ἦν ὁ νόµος ἡµῶν, ὡς 

ὑπολαµβάνεις, θεῖος, ἄλλως δὲ ἐνοµίζοµεν αὐτὸν εἶναι θεῖον, οὐδὲ οὕτως ἐξὸν ἦν ἡµῖν τὴν ἐπὶ τῇ 

εὐσεβείᾳ δόξαν ἀκυρῶσαι. 19 µὴ µικρὰν οὖν εἶναι νοµίσῃς ταύτην, εἰ µιαροφαγήσαιµεν, ἁµαρτίαν· 20 

τὸ γὰρ ἐπὶ µικροῖς καὶ µεγάλοις παρανοµεῖν ἰσοδύναµόν ἐστιν, 21 δι� ἑκατέρου γὰρ ὡς ὁµοίως ὁ νόµος 

ὑπερηφανεῖται. 22 χλευάζεις δὲ ἡµῶν τὴν φιλοσοφίαν ὥσπερ οὐ µετὰ εὐλογιστίας ἐν αὐτῇ βιούντων· 

23 σωφροσύνην τε γὰρ ἡµᾶς ἐκδιδάσκει ὥστε πασῶν τῶν ἡδονῶν καὶ ἐπιθυµιῶν κρατεῖν καὶ ἀνδρείαν 

ἐξασκεῖ ὥστε πάντα πόνον ἑκουσίως ὑποµένειν 24 καὶ δικαιοσύνην παιδεύει ὥστε· διὰ πάντων τῶν 

ἠθῶν ἰσονοµεῖν καὶ εὐσέβειαν ἐκδιδάσκει ὥστε µόνον τὸν ὄντα θεὸν σέβειν µεγαλοπρεπῶς. 25 διὸ οὐ 

µιαροφαγοῦµεν· πιστεύοντες γὰρ θεοῦ καθεστάναι τὸν νόµον οἴδαµεν ὅτι κατὰ φύσιν ἡµῖν συµπαθεῖ 

νοµοθετῶν ὁ τοῦ κόσµου κτίστης· 26 τὰ µὲν οἰκειωθησόµενα ἡµῶν ταῖς ψυχαῖς ἐπέτρεψεν ἐσθίειν, τὰ 

δὲ ἐναντιωθησόµενα ἐκώλυσεν σαρκοφαγεῖν. 27 τυραννικὸν δὲ οὐ µόνον ἀναγκάζειν ἡµᾶς παρανοµεῖν, 

ἀλλὰ καὶ ἐσθίειν, ὅπως τῇ ἐχθίστῃ ἡµῶν µιαροφαγίᾳ ταύτῃ ἐπεγγελάσῃς. 28 ἀλλ� οὐ γελάσεις κατ� 

ἐµοῦ τοῦτον τὸν γέλωτα, 29 οὔτε τοὺς ἱεροὺς τῶν προγόνων περὶ τοῦ φυλάξαι τὸν νόµον ὅρκους οὐ 

παρήσω, 30 οὐδ� ἂν ἐκκόψειάς µου τὰ ὄµµατα καὶ τὰ σπλάγχνα µου τήξειας. 31 οὐχ οὕτως εἰµὶ 

γέρων ἐγὼ καὶ ἄνανδρος ὥστε µοι διὰ τὴν εὐσέβειαν µὴ νεάζειν τὸν λογισµόν. 32 πρὸς ταῦτα τροχοὺς 

εὐτρέπιζε καὶ τὸ πῦρ ἐκφύσα σφοδρότερον. 33 οὐχ οὕτως οἰκτίροµαι τὸ ἐµαυτοῦ γῆρας ὥστε δι� 

ἐµαυτοῦ τὸν πάτριον καταλῦσαι νόµον. 34 οὐ ψεύσοµαί σε, παιδευτὰ νόµε, οὐδὲ ἐξοµοῦµαί σε, φίλη 

ἐγκράτεια, 35 οὐδὲ καταισχυνῶ σε, φιλόσοφε λόγε, οὐδὲ ἐξαρνήσοµαί σε, ἱερωσύνη τιµία καὶ 

νοµοθεσίας ἐπιστήµη· 36 οὐδὲ µιανεῖς µου τὸ σεµνὸν γήρως στόµα οὐδὲ νοµίµου βίου ἡλικίαν. 37 

ἁγνόν µε οἱ πατέρες εἰσδέξονται µὴ φοβηθέντα σου τὰς µέχρι θανάτου ἀνάγκας. 38 ἀσεβῶν µὲν γὰρ 

τυραννήσεις, τῶν δὲ ἐµῶν ὑπὲρ τῆς εὐσεβείας λογισµῶν οὔτε λόγοις δεσπόσεις οὔτε δι� ἔργων.  

4Mac 6:14Mac 6:14Mac 6:14Mac 6:1    

Τοῦτον τὸν τρόπον ἀντιρρητορεύσαντα ταῖς τοῦ τυράννου παρηγορίαις παραστάντες οἱ δορυφόροι 

πικρῶς ἔσυραν ἐπὶ τὰ βασανιστήρια τὸν Ελεαζαρον. 2 καὶ πρῶτον µὲν περιέδυσαν τὸν γεραιὸν 

ἐγκοσµούµενον τῇ περὶ τὴν εὐσέβειαν εὐσχηµοσύνῃ· 3 ἔπειτα περιαγκωνίσαντες ἑκατέρωθεν µάστιξιν 

κατῄκιζον, 4 Πείσθητι ταῖς τοῦ βασιλέως ἐντολαῖς, ἑτέρωθεν κήρυκος ἐπιβοῶντος. 5 ὁ δὲ 

µεγαλόφρων καὶ εὐγενὴς ὡς ἀληθῶς Ελεαζαρος ὥσπερ ἐν ὀνείρῳ βασανιζόµενος κατ� οὐδένα τρόπον 

µετετρέπετο, 6 ἀλλὰ ὑψηλοὺς ἀνατείνας εἰς οὐρανὸν τοὺς ὀφθαλµοὺς ἀπεξαίνετο ταῖς µάστιξιν τὰς 

σάρκας ὁ γέρων καὶ κατερρεῖτο τῷ αἵµατι καὶ τὰ πλευρὰ κατετιτρώσκετο. 7 καὶ πίπτων εἰς τὸ 

ἔδαφος ἀπὸ τοῦ µὴ φέρειν τὸ σῶµα τὰς ἀλγηδόνας ὀρθὸν εἶχεν καὶ ἀκλινῆ τὸν λογισµόν. 8 λάξ γέ τοι 

τῶν πικρῶν τις δορυφόρων εἰς τοὺς κενεῶνας ἐναλλόµενος ἔτυπτεν, ὅπως ἐξανίσταιτο πίπτων. 9 ὁ δὲ 

ὑπέµενε τοὺς πόνους καὶ περιεφρόνει τῆς ἀνάγκης καὶ διεκαρτέρει τοὺς αἰκισµούς, 10 καὶ καθάπερ 

γενναῖος ἀθλητὴς τυπτόµενος ἐνίκα τοὺς βασανίζοντας ὁ γέρων· 11 ἱδρῶν γέ τοι τὸ πρόσωπον καὶ 

ἐπασθµαίνων σφοδρῶς καὶ ὑπ� αὐτῶν τῶν βασανιζόντων ἐθαυµάζετο ἐπὶ τῇ εὐψυχίᾳ. 12 Ὅθεν τὰ 



 

 

- 17 - 

µὲν ἐλεῶντες τὰ τοῦ γήρως αὐτοῦ, 13 τὰ δὲ ἐν συµπαθείᾳ τῆς συνηθείας ὄντες, τὰ δὲ ἐν θαυµασµῷ 

τῆς καρτερίας προσιόντες αὐτῷ τινες τοῦ βασιλέως ἔλεγον 14 Τί τοῖς κακοῖς τούτοις σεαυτὸν 

ἀλογίστως ἀπόλλεις, Ελεαζαρ; 15 ἡµεῖς µέν τοι τῶν ἡψηµένων βρωµάτων παραθήσοµεν, σὺ δὲ 

ὑποκρινόµενος τῶν ὑείων ἀπογεύεσθαι σώθητι. 16 Καὶ ὁ Ελεαζαρος ὥσπερ πικρότερον διὰ τῆς 

συµβουλίας αἰκισθεὶς ἀνεβόησεν 17 Μὴ οὕτως κακῶς φρονήσαιµεν οἱ Αβρααµ παῖδες ὥστε 

µαλακοψυχήσαντας ἀπρεπὲς ἡµῖν δρᾶµα ὑποκρίνασθαι. 18 καὶ γὰρ ἀλόγιστον εἰ πρὸς ἀλήθειαν 

ζήσαντες τὸν µέχρι γήρως βίον καὶ τὴν ἐπ� αὐτῷ δόξαν νοµίµως φυλάσσοντες νῦν µεταβαλοίµεθα 19 

καὶ αὐτοὶ µὲν ἡµεῖς γενοίµεθα τοῖς νέοις ἀσεβείας τύπος, ἵνα παράδειγµα γενώµεθα τῆς µιαροφαγίας. 

20 αἰσχρὸν δὲ εἰ ἐπιβιώσοµεν ὀλίγον χρόνον καὶ τοῦτον καταγελώµενοι πρὸς ἁπάντων ἐπὶ δειλίᾳ 21 

καὶ ὑπὸ µὲν τοῦ τυράννου καταφρονηθῶµεν ὡς ἄνανδροι, τὸν δὲ θεῖον ἡµῶν νόµον µέχρι θανάτου µὴ 

προασπίσαιµεν. 22 πρὸς ταῦτα ὑµεῖς µέν, ὦ Αβρααµ παῖδες, εὐγενῶς ὑπὲρ τῆς εὐσεβείας τελευτᾶτε. 

23 οἱ δὲ τοῦ τυράννου δορυφόροι, τί µέλλετε; 24 Πρὸς τὰς ἀνάγκας οὕτως µεγαλοφρονοῦντα αὐτὸν 

ἰδόντες καὶ µηδὲ πρὸς τὸν οἰκτιρµὸν αὐτῶν µεταβαλλόµενον ἐπὶ τὸ πῦρ αὐτὸν ἀνῆγον· 25 ἔνθα διὰ 

κακοτέχνων ὀργάνων καταφλέγοντες αὐτὸν ὑπερρίπτοσαν, καὶ δυσώδεις χυλοὺς εἰς τοὺς µυκτῆρας 

αὐτοῦ κατέχεον. 26 ὁ δὲ µέχρι τῶν ὀστέων ἤδη κατακεκαυµένος καὶ µέλλων λιποθυµεῖν ἀνέτεινε τὰ 

ὄµµατα πρὸς τὸν θεὸν καὶ εἶπεν 27 Σὺ οἶσθα, θεέ, παρόν µοι σῴζεσθαι βασάνοις καυστικαῖς 

ἀποθνῄσκω διὰ τὸν νόµον. 28 ἵλεως γενοῦ τῷ ἔθνει σου ἀρκεσθεὶς τῇ ἡµετέρᾳ ὑπὲρ αὐτῶν δίκῃ. 29 

καθάρσιον αὐτῶν ποίησον τὸ ἐµὸν αἷµα καὶ ἀντίψυχον αὐτῶν λαβὲ τὴν ἐµὴν ψυχήν. 30 καὶ ταῦτα 

εἰπὼν ὁ ἱερὸς ἀνὴρ εὐγενῶς ταῖς βασάνοις ἐναπέθανεν καὶ µέχρι τῶν τοῦ θανάτου βασάνων ἀντέστη 

τῷ λογισµῷ διὰ τὸν νόµον. 31 Ὁµολογουµένως οὖν δεσπότης τῶν παθῶν ἐστιν ὁ εὐσεβὴς λογισµός. 

32 εἰ γὰρ τὰ πάθη τοῦ λογισµοῦ κεκρατήκει, τούτοις ἂν ἀπέδοµεν τὴν τῆς ἐπικρατείας µαρτυρίαν· 33 

νυνὶ δὲ τοῦ λογισµοῦ τὰ πάθη νικήσαντος αὐτῷ προσηκόντως τὴν τῆς ἡγεµονίας προσνέµοµεν 

ἐξουσίαν. 34 καὶ δίκαιόν ἐστιν ὁµολογεῖν ἡµᾶς τὸ κράτος εἶναι τοῦ λογισµοῦ, ὅπου γε καὶ τῶν ἔξωθεν 

ἀλγηδόνων ἐπικρατεῖ, ἐπεὶ καὶ γελοῖον. 35 καὶ οὐ µόνον τῶν ἀλγηδόνων ἐπιδείκνυµι κεκρατηκέναι τὸν 

λογισµόν, ἀλλὰ καὶ τῶν ἡδονῶν κρατεῖν καὶ µηδὲν αὐταῖς ὑπείκειν.  

4Mac 7:14Mac 7:14Mac 7:14Mac 7:1    

Ὥσπερ γὰρ ἄριστος κυβερνήτης ὁ τοῦ πατρὸς ἡµῶν Ελεαζαρου λογισµὸς πηδαλιουχῶν τὴν τῆς 

εὐσεβείας ναῦν ἐν τῷ τῶν παθῶν πελάγει 2 καὶ καταικιζόµενος ταῖς τοῦ τυράννου ἀπειλαῖς καὶ 

καταντλούµενος ταῖς τῶν βασάνων τρικυµίαις 3 κατ� οὐδένα τρόπον ἔτρεψε τοὺς τῆς εὐσεβείας 

οἴακας, ἕως οὗ ἔπλευσεν ἐπὶ τὸν τῆς ἀθανάτου νίκης λιµένα. 4 οὐχ οὕτως πόλις πολλοῖς καὶ ποικίλοις 

µηχανήµασιν ἀντέσχε ποτὲ πολιορκουµένη, ὡς ὁ πανάγιος ἐκεῖνος. τὴν ἱερὰν ψυχὴν αἰκισµοῖς τε καὶ 

στρέβλαις πυρπολούµενος ἐνίκησεν τοὺς πολιορκοῦντας διὰ τὸν ὑπερασπίζοντα τῆς εὐσεβείας λογισµόν. 

5 ὥσπερ γὰρ πρόκρηµνον ἄκραν τὴν ἑαυτοῦ διάνοιαν ὁ πατὴρ Ελεαζαρ ἐκτείνας περιέκλασεν τοὺς 

ἐπιµαινοµένους τῶν παθῶν κλύδωνας. 6 ὦ ἄξιε τῆς ἱερωσύνης ἱερεῦ, οὐκ ἐµίανας τοὺς ἱεροὺς ὀδόντας 

οὐδὲ τὴν θεοσέβειαν καὶ καθαρισµὸν χωρήσασαν γαστέρα ἐκοίνωσας µιαροφαγίᾳ. 7 ὦ σύµφωνε νόµου 

καὶ φιλόσοφε θείου βίου. 8 τοιούτους δεῖ εἶναι τοὺς δηµιουργοῦντας τὸν νόµον ἰδίῳ αἵµατι καὶ γενναίῳ 

ἱδρῶτι τοῖς µέχρι θανάτου πάθεσιν ὑπερασπίζοντας. 9 σύ, πάτερ, τὴν εὐνοµίαν ἡµῶν διὰ τῶν 

ὑποµονῶν εἰς δόξαν ἐκύρωσας καὶ τὴν ἁγιαστίαν σεµνολογήσας οὐ κατέλυσας καὶ διὰ τῶν ἔργων 

ἐπιστοποίησας τοὺς τῆς θείας φιλοσοφίας σου λόγους, 10 ὦ βασάνων βιαιότερε γέρων καὶ πυρὸς 

εὐτονώτερε πρεσβῦτα καὶ παθῶν µέγιστε βασιλεῦ Ελεαζαρ. 11 ὥσπερ γὰρ ὁ πατὴρ Ααρων τῷ 

θυµιατηρίῳ καθωπλισµένος διὰ τοῦ ἐθνοπλήθους ἐπιτρέχων τὸν ἐµπυριστὴν ἐνίκησεν ἄγγελον, 12 

οὕτως ὁ Ααρωνίδης Ελεαζαρ διὰ τοῦ πυρὸς ὑπερτηκόµενος οὐ µετετράπη τὸν λογισµόν. 13 καίτοι τὸ 

θαυµασιώτατον, γέρων ὢν λελυµένων µὲν ἤδη τῶν τοῦ σώµατος τόνων, περικεχαλασµένων δὲ τῶν 

σαρκῶν, κεκµηκότων δὲ καὶ τῶν νεύρων ἀνενέασεν 14 τῷ πνεύµατι διὰ τοῦ λογισµοῦ καὶ τῷ Ισακίῳ 

λογισµῷ τὴν πολυκέφαλον στρέβλαν ἠκύρωσεν. 15 ὦ µακαρίου γήρως καὶ σεµνῆς πολιᾶς καὶ βίου 

νοµίµου, ὃν πιστὴ θανάτου σφραγὶς ἐτελείωσεν. 16 Εἰ δὴ τοίνυν γέρων ἀνὴρ τῶν µέχρι θανάτου 

βασάνων περιεφρόνει δι� εὐσέβειαν, ὁµολογουµένως ἡγεµών ἐστιν τῶν παθῶν ὁ εὐσεβὴς λογισµός. 17 

ἴσως δ� ἂν εἴποιέν τινες Τῶν παθῶν οὐ πάντες περικρατοῦσιν, ὅτι οὐδὲ πάντες φρόνιµον ἔχουσιν τὸν 

λογισµόν. 18 ἀλλ� ὅσοι τῆς εὐσεβείας προνοοῦσιν ἐξ ὅλης καρδίας, οὗτοι µόνοι δύνανται κρατεῖν τῶν 

τῆς σαρκὸς παθῶν 19 πιστεύοντες ὅτι θεῷ οὐκ ἀποθνῄσκουσιν, ὥσπερ οὐδὲ οἱ πατριάρχαι ἡµῶν 

Αβρααµ καὶ Ισαακ καὶ Ιακωβ, ἀλλὰ ζῶσιν τῷ θεῷ. 20 οὐδὲν οὖν ἐναντιοῦται τὸ φαίνεσθαί τινας 

παθοκρατεῖσθαι διὰ τὸν ἀσθενῆ λογισµόν· 21 ἐπεὶ τίς πρὸς ὅλον τὸν τῆς φιλοσοφίας κανόνα 

φιλοσοφῶν καὶ πεπιστευκὼς θεῷ 22 καὶ εἰδὼς ὅτι διὰ τὴν ἀρετὴν πάντα πόνον ὑποµένειν µακάριόν 

ἐστιν, οὐκ ἂν περικρατήσειεν τῶν παθῶν διὰ τὴν θεοσέβειαν; 23 µόνος γὰρ ὁ σοφὸς καὶ ἀνδρεῖός ἐστιν 

τῶν παθῶν κύριος.  

4Mac 8:14Mac 8:14Mac 8:14Mac 8:1    

∆ιὰ τοῦτό γέ τοι καὶ µειρακίσκοι τῷ τῆς εὐσεβείας λογισµῷ φιλοσοφοῦντες χαλεπωτέρων 

βασανιστηρίων ἐπεκράτησαν. 2 ἐπειδὴ γὰρ κατὰ τὴν πρώτην πεῖραν ἐνικήθη περιφανῶς ὁ τύραννος 

µὴ δυνηθεὶς ἀναγκάσαι γέροντα µιαροφαγῆσαι, τότε δὴ σφόδρα περιπαθῶς ἐκέλευσεν ἄλλους ἐκ τῆς 

λείας τῶν Εβραίων ἀγαγεῖν, καὶ εἰ µὲν µιαροφαγήσαιεν, ἀπολύειν φαγόντας, εἰ δ� ἀντιλέγοιεν, 

πικρότερον βασανίζειν. 3 ταῦτα διαταξαµένου τοῦ τυράννου, παρῆσαν ἀγόµενοι µετὰ γεραιᾶς µητρὸς 

ἑπτὰ ἀδελφοὶ καλοί τε καὶ αἰδήµονες καὶ γενναῖοι καὶ ἐν παντὶ χαρίεντες. 4 οὓς ἰδὼν ὁ τύραννος 

καθάπερ ἐν χορῷ µέσην τὴν µητέρα περιέχοντας ἥσθετο ἐπ� αὐτοῖς καὶ τῆς εὐπρεπείας ἐκπλαγεὶς καὶ 

τῆς εὐγενείας προσεµειδίασεν αὐτοῖς καὶ πλησίον καλέσας ἔφη 5 Ὦ νεανίαι, φιλοφρόνως ἐγὼ καθ� 

ἑνὸς ἑκάστου ὑµῶν θαυµάζω, τὸ κάλλος καὶ τὸ πλῆθος τοσούτων ἀδελφῶν ὑπερτιµῶν οὐ µόνον 

συµβουλεύω µὴ µανῆναι τὴν αὐτὴν τῷ προβασανισθέντι γέροντι µανίαν, ἀλλὰ καὶ παρακαλῶ 

συνείξαντάς µοι τῆς ἐµῆς ἀπολαύειν φιλίας· 6 δυναίµην δ� ἂν ὥσπερ κολάζειν τοὺς ἀπειθοῦντάς µου 

τοῖς ἐπιτάγµασιν, οὕτω καὶ εὐεργετεῖν τοὺς εὐπειθοῦντάς µοι. 7 πιστεύσατε οὖν καὶ ἀρχὰς ἐπὶ τῶν 

ἐµῶν πραγµάτων ἡγεµονικὰς λήµψεσθε ἀρνησάµενοι τὸν πάτριον ὑµῶν τῆς πολιτείας θεσµόν· 8 καὶ 

µεταλαβόντες Ἑλληνικοῦ βίου καὶ µεταδιαιτηθέντες ἐντρυφήσατε ταῖς νεότησιν ὑµῶν· 9 ἐπεί, ἐὰν 

ὀργίλως µε διάθησθε διὰ τῆς ἀπειθείας, ἀναγκάσετέ µε ἐπὶ δειναῖς κολάσεσιν ἕνα ἕκαστον ὑµῶν διὰ 

τῶν βασάνων ἀπολέσαι. 10 κατελεήσατε οὖν ἑαυτούς, οὓς καὶ ὁ πολέµιος ἔγωγε καὶ τῆς ἡλικίας καὶ 

τῆς εὐµορφίας οἰκτίροµαι. 11 οὐ διαλογιεῖσθε τοῦτο, ὅτι οὐδὲν ὑµῖν ἀπειθήσασιν πλὴν τοῦ µετὰ 

στρεβλῶν ἀποθανεῖν ἀπόκειται; 12 Ταῦτα δὲ λέγων ἐκέλευσεν εἰς τὸ ἔµπροσθεν τιθέναι τὰ 

βασανιστήρια, ὅπως καὶ διὰ τοῦ φόβου πείσειεν αὐτοὺς µιαροφαγῆσαι. 13 ὡς δὲ τροχούς τε καὶ 

ἀρθρέµβολα, στρεβλωτήριά τε καὶ τροχαντῆρας καὶ καταπέλτας καὶ λέβητας, τήγανά τε καὶ 

δακτυλήθρας καὶ χεῖρας σιδηρᾶς καὶ σφῆνας καὶ τὰ ζώπυρα τοῦ πυρὸς οἱ δορυφόροι προέθεσαν, 

ὑπολαβὼν ὁ τύραννος ἔφη 14 Μειράκια, φοβήθητε, καὶ ἣν σέβεσθε δίκην, ἵλεως ὑµῖν ἔσται δι� 

ἀνάγκην παρανοµήσασιν. 15 Οἱ δὲ ἀκούσαντες ἐπαγωγὰ καὶ ὁρῶντες δεινὰ οὐ µόνον οὐκ ἐφοβήθησαν, 

ἀλλὰ καὶ ἀντεφιλοσόφησαν τῷ τυράννῳ καὶ διὰ τῆς εὐλογιστίας τὴν τυραννίδα αὐτοῦ κατέλυσαν. 16 

καίτοι λογισώµεθα, εἰ δειλόψυχοί τινες ἦσαν ἐν αὐτοῖς καὶ ἄνανδροι, ποίοις ἂν ἐχρήσαντο λόγοις; οὐχὶ 

τούτοις; 17 Ὦ τάλανες ἡµεῖς καὶ λίαν ἀνόητοι· βασιλέως ἡµᾶς καλοῦντος καὶ ἐπὶ εὐεργεσίᾳ 

παρακαλοῦντος, εἰ πεισθείηµεν αὐτῷ, 18 τί βουλήµασιν κενοῖς ἑαυτοὺς εὐφραίνοµεν καὶ θανατηφόρον 

ἀπείθειαν τολµῶµεν; 19 οὐ φοβηθησόµεθα, ἄνδρες ἀδελφοί, τὰ βασανιστήρια καὶ λογιούµεθα τὰς 

τῶν βασάνων ἀπειλὰς καὶ φευξόµεθα τὴν κενοδοξίαν ταύτην καὶ ὀλεθροφόρον ἀλαζονείαν; 20 

ἐλεήσωµεν τὰς ἑαυτῶν ἡλικίας καὶ κατοικτίρωµεν τὸ τῆς µητρὸς γῆρας 21 καὶ ἐνθυµηθῶµεν ὅτι 

ἀπειθοῦντες τεθνηξόµεθα. 22 συγγνώσεται δὲ ἡµῖν καὶ ἡ θεία δίκη δι� ἀνάγκην τὸν βασιλέα 

φοβηθεῖσιν. 23 τί ἐξάγοµεν ἑαυτοὺς τοῦ ἡδίστου βίου καὶ ἀποστεροῦµεν ἑαυτοὺς τοῦ γλυκέος κόσµου; 

24 µὴ βιαζώµεθα τὴν ἀνάγκην µηδὲ κενοδοξήσωµεν ἐπὶ τῇ ἑαυτῶν στρέβλῃ. 25 οὐδ� αὐτὸς ὁ νόµος 

ἑκουσίως ἡµᾶς θανατοῖ φοβηθέντας τὰ βασανιστήρια. 26 πόθεν ἡµῖν ἡ τοσαύτη ἐντέτηκε φιλονεικία 

καὶ ἡ θανατηφόρος ἀρέσκει καρτερία, παρὸν µετὰ ἀταραξίας ζῆν τῷ βασιλεῖ πεισθέντας; 27 ἀλλὰ 

τούτων οὐδὲν εἶπον οἱ νεανίαι βασανίζεσθαι µέλλοντες οὐδὲ ἐνεθυµήθησαν. 28 ἦσαν γὰρ περίφρονες 

τῶν παθῶν καὶ αὐτοκράτορες τῶν ἀλγηδόνων, 29 ὥστε ἅµα τῷ παύσασθαι τὸν τύραννον 

συµβουλεύοντα αὐτοῖς µιαροφαγῆσαι, πάντες διὰ µιᾶς φωνῆς ὁµοῦ ὥσπερ ἀπὸ τῆς αὐτῆς ψυχῆς εἶπον  

Τί µέλλεις, ὦ τύραννε; ἕτοιµοι γάρ ἐσµεν ἀποθνῄσκειν ἢ παραβαίνειν τὰς πατρίους ἡµῶν ἐντολάς· 2 

αἰσχυνόµεθα γὰρ τοὺς προγόνους ἡµῶν εἰκότως, εἰ µὴ τῇ τοῦ νόµου εὐπειθείᾳ καὶ συµβούλῳ Μωυσεῖ 

χρησαίµεθα. 3 σύµβουλε τύραννε παρανοµίας, µὴ ἡµᾶς µισῶν ὑπὲρ αὐτοὺς ἡµᾶς ἐλέα. 4 

χαλεπώτερον γὰρ αὐτοῦ τοῦ θανάτου νοµίζοµεν εἶναί σου τὸν ἐπὶ τῇ παρανόµῳ σωτηρίᾳ ἡµῶν ἔλεον. 

5 ἐκφοβεῖς δὲ ἡµᾶς τὸν διὰ τῶν βασάνων θάνατον ἡµῖν ἀπειλῶν ὥσπερ οὐχὶ πρὸ βραχέως παρ� 

Ελεαζαρου µαθών. 6 εἰ δ� οἱ γέροντες τῶν Εβραίων διὰ τὴν εὐσέβειαν καὶ βασανισµοὺς ὑποµείναντες 

εὐσέβησαν, ἀποθάνοιµεν ἂν δικαιότερον ἡµεῖς οἱ νέοι τὰς βασάνους τῶν σῶν ἀναγκῶν ὑπεριδόντες, ἃς 

καὶ ὁ παιδευτὴς ἡµῶν γέρων ἐνίκησεν. 7 πείραζε τοιγαροῦν, τύραννε· καὶ τὰς ἡµῶν ψυχὰς εἰ 

θανατώσεις διὰ τὴν εὐσέβειαν, µὴ νοµίσῃς ἡµᾶς βλάπτειν βασανίζων. 8 ἡµεῖς µὲν γὰρ διὰ τῆσδε τῆς 

κακοπαθείας καὶ ὑποµονῆς τὰ τῆς ἀρετῆς ἆθλα ἕξοµεν καὶ ἐσόµεθα παρὰ θεῷ, δι� ὃν καὶ πάσχοµεν· 

9 σὺ δὲ διὰ τὴν ἡµῶν µιαιφονίαν αὐτάρκη καρτερήσεις ὑπὸ τῆς θείας δίκης αἰώνιον βάσανον διὰ 

πυρός. 10 Ταῦτα αὐτῶν εἰπόντων οὐ µόνον ὡς κατὰ ἀπειθούντων ἐχαλέπαινεν ὁ τύραννος, ἀλλὰ καὶ 

ὡς κατὰ ἀχαρίστων ὠργίσθη. 11 ὅθεν τὸν πρεσβύτατον αὐτῶν κελευσθέντες παρῆγον οἱ ὑπασπισταὶ 

καὶ διαρρήξαντες τὸν χιτῶνα διέδησαν τὰς χεῖρας αὐτοῦ καὶ τοὺς βραχίονας ἱµᾶσιν ἑκατέρωθεν. 12 ὡς 

δὲ τύπτοντες ταῖς µάστιξιν ἐκοπίασαν µηδὲν ἀνύοντες, ἀνέβαλον αὐτὸν ἐπὶ τὸν τροχόν· 13 περὶ ὃν 

κατατεινόµενος ὁ εὐγενὴς νεανίας ἔξαρθρος ἐγίνετο. 14 καὶ κατὰ πᾶν µέλος κλώµενος ἐκακηγόρει 

λέγων 15 Τύραννε µιαρώτατε καὶ τῆς οὐρανίου δίκης ἐχθρὲ καὶ ὠµόφρων, οὐκ ἀνδροφονήσαντά µε 

τοῦτον καταικίζεις τὸν τρόπον οὐδὲ ἀσεβήσαντα ἀλλὰ θείου νόµου προασπίζοντα. 16 καὶ τῶν 

δορυφόρων λεγόντων Ὁµολόγησον φαγεῖν, ὅπως ἀπαλλαγῇς τῶν βασάνων, 17 ὁ δὲ εἶπεν Οὐχ οὕτως 

ἰσχυρὸς ὑµῶν ἐστιν ὁ τροχός, ὦ µιαροὶ διάκονοι, ὥστε µου τὸν λογισµὸν ἄγξαι· τέµνετέ µου τὰ µέλη 

καὶ πυροῦτέ µου τὰς σάρκας καὶ στρεβλοῦτε τὰ ἄρθρα. 18 διὰ πασῶν γὰρ ὑµᾶς πείσω τῶν βασάνων 

ὅτι µόνοι παῖδες Εβραίων ὑπὲρ ἀρετῆς εἰσιν ἀνίκητοι. 19 ταῦτα λέγοντι ὑπέστρωσαν πῦρ καὶ τὸ 

διερεθίζον τὸν τροχὸν προσεπικατέτεινον· 20 ἐµολύνετο δὲ πάντοθεν αἵµατι ὁ τροχός, καὶ ὁ σωρὸς τῆς 

ἀνθρακιᾶς τοῖς τῶν ἰχώρων ἐσβέννυτο σταλαγµοῖς, καὶ περὶ τοὺς ἄξονας τοῦ ὀργάνου περιέρρεον αἱ 

σάρκες. 21 καὶ περιτετµηµένον ἤδη ἔχων τὸ τῶν ὀστέων πῆγµα ὁ µεγαλόφρων καὶ Αβραµιαῖος 

νεανίας οὐκ ἐστέναξεν, 22 ἀλλ� ὥσπερ ἐν πυρὶ µετασχηµατιζόµενος εἰς ἀφθαρσίαν ὑπέµεινεν εὐγενῶς 

τὰς στρέβλας 23 Μιµήσασθέ µε, ἀδελφοί, λέγων, µή µου τὸν ἀγῶνα λειποτακτήσητε µηδὲ 

ἐξοµόσησθέ µου τὴν τῆς εὐψυχίας ἀδελφότητα. 24 ἱερὰν καὶ εὐγενῆ στρατείαν στρατεύσασθε περὶ 

τῆς εὐσεβείας, δι� ἧς ἵλεως ἡ δικαία καὶ πάτριος ἡµῶν πρόνοια τῷ ἔθνει γενηθεῖσα τιµωρήσειεν τὸν 

ἀλάστορα τύραννον. 25 καὶ ταῦτα εἰπὼν ὁ ἱεροπρεπὴς νεανίας ἀπέρρηξεν τὴν ψυχήν. 26 

Θαυµασάντων δὲ πάντων τὴν καρτεροψυχίαν αὐτοῦ ἦγον οἱ δορυφόροι τὸν καθ� ἡλικίαν τοῦ προτέρου 

δεύτερον καὶ σιδηρᾶς ἐναρµοσάµενοι χεῖρας ὀξέσι τοῖς ὄνυξιν ὀργάνῳ καὶ καταπέλτῃ προσέδησαν 

αὐτόν. 27 ὡς δ� εἰ φαγεῖν βούλοιτο πρὶν βασανίζεσθαι πυνθανόµενοι τὴν εὐγενῆ γνώµην ἤκουσαν, 28 

ἀπὸ τῶν τενόντων ταῖς σιδηραῖς χερσὶν ἐπισπασάµενοι µέχρι τῶν γενείων τὴν σάρκα πᾶσαν καὶ τὴν 

τῆς κεφαλῆς δορὰν οἱ παρδάλεοι θῆρες ἀπέσυρον. ὁ δὲ ταύτην βαρέως τὴν ἀλγηδόνα καρτερῶν ἔλεγεν 

29 Ὡς ἡδὺς πᾶς θανάτου τρόπος διὰ τὴν πάτριον ἡµῶν εὐσέβειαν. ἔφη τε πρὸς τὸν τύραννον 30 Οὐ 

δοκεῖς, πάντων ὠµότατε τύραννε, πλέον ἐµοῦ σε βασανίζεσθαι ὁρῶν σου νικώµενον τὸν τῆς τυραννίδος 

ὑπερήφανον λογισµὸν ὑπὸ τῆς διὰ τὴν εὐσέβειαν ἡµῶν ὑποµονῆς; 31 ἐγὼ µὲν γὰρ ταῖς διὰ τὴν ἀρετὴν 

ἡδοναῖς τὸν πόνον ἐπικουφίζοµαι, 32 σὺ δὲ ἐν ταῖς τῆς ἀσεβείας ἀπειλαῖς βασανίζῃ. οὐκ ἐκφεύξῃ δέ, 

µιαρώτατε τύραννε, τὰς τῆς θείας ὀργῆς δίκας.  

4M4M4M4Mac 10:1ac 10:1ac 10:1ac 10:1    

Καὶ τούτου τὸν ἀοίδιµον θάνατον καρτερήσαντος ὁ τρίτος ἤγετο παρακαλούµενος πολλὰ ὑπὸ πολλῶν 

ὅπως ἀπογευσάµενος σῴζοιτο. 2 ὁ δὲ ἀναβοήσας ἔφη Ἀγνοεῖτε ὅτι αὑτός µε τοῖς ἀποθανοῦσιν ἔσπειρεν 

πατήρ, καὶ ἡ αὐτὴ µήτηρ ἐγέννησεν, καὶ ἐπὶ τοῖς αὐτοῖς ἀνετράφην δόγµασιν; 3 οὐκ ἐξόµνυµαι τὴν 

εὐγενῆ τῆς ἀδελφότητος συγγένειαν. 5 οἱ δὲ πικρῶς ἐνέγκαντες τὴν παρρησίαν τοῦ ἀνδρὸς 

ἀρθρεµβόλοις ὀργάνοις τὰς χεῖρας αὐτοῦ καὶ τοὺς πόδας ἐξήρθρουν καὶ ἐξ ἁρµῶν ἀναµοχλεύοντες 

ἐξεµέλιζον, 6 τοὺς δακτύλους καὶ τοὺς βραχίονας καὶ τὰ σκέλη καὶ τοὺς ἀγκῶνας περιέκλων. 7 καὶ 

κατὰ µηδένα τρόπον ἰσχύοντες αὐτὸν ἄγξαι περιλύσαντες τὰ ὄργανα σὺν ἄκραις ταῖς τῶν δακτύλων 

κορυφαῖς ἀπεσκύθιζον. 8 καὶ εὐθέως ἦγον ἐπὶ τὸν τροχόν, περὶ ὃν ἐκ σπονδύλων ἐκµελιζόµενος ἑώρα 

τὰς ἑαυτοῦ σάρκας περιλακιζοµένας καὶ κατὰ σπλάγχνων σταγόνας αἵµατος ἀπορρεούσας. 9 µέλλων 

δὲ ἀποθνῄσκειν ἔφη 10 Ἡµεῖς µέν, ὦ µιαρώτατε τύραννε, διὰ παιδείαν καὶ ἀρετὴν θεοῦ ταῦτα 

πάσχοµεν· 11 σὺ δὲ διὰ τὴν ἀσέβειαν καὶ µιαιφονίαν ἀκαταλύτους καρτερήσεις βασάνους. 12 Καὶ 

τούτου θανόντος ἀδελφοπρεπῶς τὸν τέταρτον ἐπεσπῶντο λέγοντες 13 Μὴ µανῇς καὶ σὺ τοῖς ἀδελφοῖς 

σου τὴν αὐτὴν µανίαν, ἀλλὰ πεισθεὶς τῷ βασιλεῖ σῷζε σεαυτόν. 14 ὁ δὲ αὐτοῖς ἔφη Οὐχ οὕτως 

καυστικώτερον ἔχετε κατ� ἐµοῦ τὸ πῦρ ὥστε µε δειλανδρῆσαι. 15 µὰ τὸν µακάριον τῶν ἀδελφῶν µου 

θάνατον καὶ τὸν αἰώνιον τοῦ τυράννου ὄλεθρον καὶ τὸν ἀίδιον τῶν εὐσεβῶν βίον, οὐκ ἀρνήσοµαι τὴν 

εὐγενῆ ἀδελφότητα. 16 ἐπινόει, τύραννε, βασάνους, ἵνα καὶ δι� αὐτῶν µάθῃς ὅτι ἀδελφός εἰµι τῶν 

προβασανισθέντων. 17 ταῦτα ἀκούσας ὁ αἱµοβόρος καὶ φονώδης καὶ παµµιαρώτατος Ἀντίοχος 

ἐκέλευσεν τὴν γλῶτταν αὐτοῦ ἐκτεµεῖν. 18 ὁ δὲ ἔφη Κἂν ἀφέλῃς τὸ τῆς φωνῆς ὄργανον, καὶ 

σιωπώντων ἀκούει ὁ θεός· 19 ἰδοὺ προκεχάλασται ἡ γλῶσσα, τέµνε, οὐ γὰρ παρὰ τοῦτο τὸν λογισµὸν 

ἡµῶν γλωττοτοµήσεις. 20 ἡδέως ὑπὲρ τοῦ θεοῦ τὰ τοῦ σώµατος µέλη ἀκρωτηριαζόµεθα. 21 σὲ δὲ 

ταχέως µετελεύσεται ὁ θεός, τὴν γὰρ τῶν θείων ὕµνων µελῳδὸν γλῶτταν ἐκτέµνεις.  

Ὡς δὲ καὶ οὗτος ταῖς βασάνοις καταικισθεὶς ἐναπέθανεν, ὁ πέµπτος παρεπήδησεν λέγων 2 Οὐ µέλλω, 

τύραννε, πρὸς τὸν ὑπὲρ τῆς ἀρετῆς βασανισµὸν παραιτεῖσθαι, 3 αὐτὸς δ� ἀπ� ἐµαυτοῦ παρῆλθον, ὅπως 

κἀµὲ κατακτείνας περὶ πλειόνων ἀδικηµάτων ὀφειλήσῃς τῇ οὐρανίῳ δίκῃ τιµωρίαν. 4 ὦ µισάρετε καὶ 

µισάνθρωπε, τί δράσαντας ἡµᾶς τοῦτον πορθεῖς τὸν τρόπον; 5 ὅτι τὸν πάντων κτίστην εὐσεβοῦµεν καὶ 

κατὰ τὸν ἐνάρετον αὐτοῦ ζῶµεν νόµον; 6 ἀλλὰ ταῦτα τιµῶν, οὐ βασάνων ἐστὶν ἄξια. 9 τοιαῦτα δὲ 

λέγοντα οἱ δορυφόροι δήσαντες αὐτὸν εἷλκον ἐπὶ τὸν καταπέλτην, 10 ἐφ� ὃν δήσαντες αὐτὸν ἐπὶ τὰ 

γόνατα καὶ ταῦτα ποδάγραις σιδηραῖς ἐφαρµόσαντες τὴν ὀσφὺν αὐτοῦ περὶ τροχιαῖον σφῆνα 

κατέκαµψαν, περὶ ὃν ὅλος περὶ τὸν τροχὸν σκορπίου τρόπον ἀνακλώµενος ἐξεµελίζετο. 11 κατὰ τοῦτον 

τὸν τρόπον καὶ τὸ πνεῦµα στενοχωρούµενος καὶ τὸ σῶµα ἀγχόµενος 12 Καλάς, ἔλεγεν, ἄκων, ὦ 

τύραννε, χάριτας ἡµῖν χαρίζῃ διὰ γενναιοτέρων πόνων ἐπιδείξασθαι παρέχων τὴν εἰς τὸν νόµον ἡµῶν 

καρτερίαν. 13 Τελευτήσαντος δὲ καὶ τούτου ὁ ἕκτος ἤγετο µειρακίσκος, ὃς πυνθανοµένου τοῦ τυράννου 

εἰ βούλοιτο φαγὼν ἀπολύεσθαι, ὁ δὲ ἔφη 14 Ἐγὼ τῇ µὲν ἡλικίᾳ τῶν ἀδελφῶν µού εἰµι νεώτερος, τῇ 

δὲ διανοίᾳ ἡλικιώτης· 15 εἰς ταὐτὰ γὰρ γεννηθέντες καὶ ἀνατραφέντες ὑπὲρ τῶν αὐτῶν καὶ 

ἀποθνῄσκειν ὀφείλοµεν ὁµοίως· 16 ὥστε εἴ σοι δοκεῖ βασανίζειν µὴ µιαροφαγοῦντα, βασάνιζε. 17 

ταῦτα αὐτὸν εἰπόντα παρῆγον ἐπὶ τὸν τροχόν, 18 ἐφ� οὗ κατατεινόµενος ἐπιµελῶς καὶ 

ἐκσπονδυλιζόµενος ὑπεκαίετο. 19 καὶ ὀβελίσκους ὀξεῖς πυρώσαντες τοῖς νώτοις προσέφερον καὶ τὰ 

πλευρὰ διαπείραντες αὐτοῦ τὰ σπλάγχνα διέκαιον. 20 ὁ δὲ βασανιζόµενος Ὦ ἱεροπρεποῦς ἀγῶνος, 

ἔλεγεν, ἐφ� ὃν διὰ τὴν εὐσέβειαν εἰς γυµνασίαν πόνων ἀδελφοὶ τοσοῦτοι κληθέντες οὐκ ἐνικήθηµεν. 21 

ἀνίκητος γάρ ἐστιν, ὦ τύραννε, ἡ εὐσεβὴς ἐπιστήµη. 22 καλοκἀγαθίᾳ καθωπλισµένος τεθνήξοµαι 

κἀγὼ µετὰ τῶν ἀδελφῶν µου 23 µέγαν σοὶ καὶ αὐτὸς προσβάλλων ἀλάστορα, καινουργὲ τῶν 

βασάνων καὶ πολέµιε τῶν ἀληθῶς εὐσεβούντων. 24 ἓξ µειράκια καταλελύκαµέν σου τὴν τυραννίδα· 

25 τὸ γὰρ µὴ δυνηθῆναί σε µεταπεῖσαι τὸν λογισµὸν ἡµῶν µήτε βιάσασθαι πρὸς τὴν µιαροφαγίαν οὐ 

κατάλυσίς ἐστίν σου; 26 τὸ πῦρ σου ψυχρὸν ἡµῖν, καὶ ἄπονοι οἱ καταπέλται, καὶ ἀδύνατος ἡ βία σου. 

27 οὐ γὰρ τυράννου, ἀλλὰ θείου νόµου προεστήκασιν ἡµῶν οἱ δορυφόροι· διὰ τοῦτο ἀνίκητον ἔχοµεν 

τὸν λογισµόν.  

Ὡς δὲ καὶ οὗτος µακαρίως ἀπέθανεν καταβληθεὶς εἰς λέβητα, ὁ ἕβδοµος παρεγίνετο πάντων 

νεώτερος. 2 ὃν κατοικτίρας ὁ τύραννος, καίπερ δεινῶς ὑπὸ τῶν ἀδελφῶν αὐτοῦ κακισθείς, ὁρῶν ἤδη τὰ 

δεσµὰ περικείµενα πλησιέστερον αὐτὸν µετεπέµψατο καὶ παρηγορεῖν ἐπειρᾶτο λέγων 3 Τῆς µὲν τῶν 

ἀδελφῶν σου ἀπονοίας τὸ τέλος ὁρᾷς· διὰ γὰρ ἀπείθειαν στρεβλωθέντες τεθνᾶσιν. 4 σὺ δὲ εἰ µὲν µὴ 

πεισθείης, τάλας βασανισθεὶς καὶ αὐτὸς τεθνήξῃ πρὸ ὥρας, 5 πεισθεὶς δὲ φίλος ἔσῃ καὶ τῶν ἐπὶ τῆς 

βασιλείας ἀφηγήσῃ πραγµάτων. 6 καὶ ταῦτα παρακαλῶν τὴν µητέρα τοῦ παιδὸς µετεπέµψατο, ὅπως 

αὐτὴν ἐλεήσας τοσούτων υἱῶν στερηθεῖσαν παρορµήσειεν ἐπὶ τὴν σωτήριον εὐπείθειαν τὸν 

περιλειπόµενον. 7 ὁ δὲ τῆς µητρὸς τῇ Εβραίδι φωνῇ προτρεψαµένης αὐτόν, ὡς ἐροῦµεν µετὰ µικρὸν 

ὕστερον, 8 Λύσατέ µέ φησιν, εἴπω τῷ βασιλεῖ καὶ τοῖς σὺν αὐτῷ φίλοις πᾶσιν. 9 καὶ ἐπιχαρέντες 

µάλιστα ἐπὶ τῇ ἐπαγγελίᾳ τοῦ παιδὸς ταχέως ἔλυσαν αὐτόν. 10 καὶ δραµὼν ἐπὶ πλησίον τῶν 

τηγάνων 11 Ἀνόσιέ, φησιν, καὶ πάντων πονηρῶν ἀσεβέστατε τύραννε, οὐκ ᾐδέσθης παρὰ τοῦ θεοῦ 

λαβὼν τὰ ἀγαθὰ καὶ τὴν βασιλείαν τοὺς θεράποντας αὐτοῦ κατακτεῖναι καὶ τοὺς τῆς εὐσεβείας 

ἀσκητὰς στρεβλῶσαι; 12 ἀνθ� ὧν ταµιεύσεταί σε ἡ δίκη πυκνοτέρῳ καὶ αἰωνίῳ πυρὶ καὶ βασάνοις, αἳ 

εἰς ὅλον τὸν αἰῶνα οὐκ ἀνήσουσίν σε. 13 οὐκ ᾐδέσθης ἄνθρωπος ὤν, θηριωδέστατε, τοὺς ὁµοιοπαθεῖς 

καὶ ἐκ τῶν αὐτῶν γεγονότας στοιχείων γλωττοτοµῆσαι καὶ τοῦτον καταικίσας τὸν τρόπον βασανίσαι. 

14 ἀλλ� οἱ µὲν εὐγενῶς ἀποθανόντες ἐπλήρωσαν τὴν εἰς τὸν θεὸν εὐσέβειαν, σὺ δὲ κακῶς οἰµώξεις 

τοὺς τῆς ἀρετῆς ἀγωνιστὰς ἀναιτίως ἀποκτεῖνας. 15 ὅθεν καὶ αὐτὸς ἀποθνῄσκειν µέλλων ἔφη 16 

Οὐκ ἀπαυτοµολῶ τῆς τῶν ἀδελφῶν µου ἀριστείας· 17 ἐπικαλοῦµαι δὲ τὸν πατρῷον θεὸν ὅπως ἵλεως 

γένηται τῷ ἔθνει ἡµῶν. 18 σὲ δὲ καὶ ἐν τῷ νῦν βίῳ καὶ θανόντα τιµωρήσεται. 19 καὶ ταῦτα 

κατευξάµενος ἑαυτὸν ἔρριψε κατὰ τῶν τηγάνων, καὶ οὕτως ἀπέδωκεν.  

Εἰ δὲ τοίνυν τῶν µέχρι θανάτου πόνων ὑπερεφρόνησαν οἱ ἑπτὰ ἀδελφοί, συνοµολογεῖται πανταχόθεν 

ὅτι αὐτοδέσποτός ἐστιν τῶν παθῶν ὁ εὐσεβὴς λογισµός. 2 εἰ γὰρ τοῖς πάθεσι δουλωθέντες 

ἐµιαροφάγησαν, ἐλέγοµεν ἂν τούτοις αὐτοὺς νενικῆσθαι· 3 νυνὶ δὲ οὐχ οὕτως, ἀλλὰ τῷ ἐπαινουµένῳ 

παρὰ θεῷ λογισµῷ περιεγένοντο τῶν παθῶν, 4 ὧν οὐκ ἔστιν παριδεῖν τὴν ἡγεµονίαν τῆς διανοίας, 

ἐπεκράτησαν γὰρ καὶ πάθους καὶ πόνων. 5 πῶς οὖν οὐκ ἔστιν τούτοις τὴν τῆς εὐλογιστίας 

παθοκράτειαν ὁµολογεῖν, οἳ τῶν µὲν διὰ πυρὸς ἀλγηδόνων οὐκ ἐπεστράφησαν; 6 καθάπερ γὰρ 

προβλῆτες λιµένων πύργοι τὰς τῶν κυµάτων ἀπειλὰς ἀνακόπτοντες γαληνὸν παρέχουσι τοῖς 

εἰσπλέουσι τὸν ὅρµον, 7 οὕτως ἡ ἑπτάπυργος τῶν νεανίσκων εὐλογιστία τὸν τῆς εὐσεβείας ὀχυρώσασα 

λιµένα τὴν τῶν παθῶν ἐνίκησεν ἀκολασίαν. 8 ἱερὸν γὰρ εὐσεβείας στήσαντες χορὸν παρεθάρσυνον 

ἀλλήλους λέγοντες 9 Ἀδελφικῶς ἀποθάνωµεν, ἀδελφοί, περὶ τοῦ νόµου· µιµησώµεθα τοὺς τρεῖς τοὺς 

ἐπὶ τῆς Ἀσσυρίας νεανίσκους, οἳ τῆς ἰσοπολίτιδος καµίνου κατεφρόνησαν. 10 µὴ δειλανδρήσωµεν πρὸς 

τὴν τῆς εὐσεβείας ἐπίδειξιν. 11 καὶ ὁ µέν Θάρρει, ἀδελφέ ἔλεγεν, ὁ δέ Εὐγενῶς καρτέρησον, 12 ὁ δὲ 

καταµνησθεὶς ἔλεγεν Μνήσθητε πόθεν ἐστέ, ἢ τίνος πατρὸς χειρὶ σφαγιασθῆναι διὰ τὴν εὐσέβειαν 

ὑπέµεινεν Ισαακ. 13 εἷς δὲ ἕκαστος ἀλλήλους ὁµοῦ πάντες ἐφορῶντες φαιδροὶ καὶ µάλα θαρραλέοι 

Ἑαυτούς, ἔλεγον, τῷ θεῷ ἀφιερώσωµεν ἐξ ὅλης τῆς καρδίας τῷ δόντι τὰς ψυχὰς καὶ χρήσωµεν τῇ 

περὶ τὸν νόµον φυλακῇ τὰ σώµατα. 14 µὴ φοβηθῶµεν τὸν δοκοῦντα ἀποκτέννειν· 15 µέγας γὰρ 

ψυχῆς ἀγὼν καὶ κίνδυνος ἐν αἰωνίῳ βασάνῳ κείµενος τοῖς παραβᾶσι τὴν ἐντολὴν τοῦ θεοῦ. 16 

καθοπλισώµεθα τοιγαροῦν τὴν τοῦ θείου λογισµοῦ παθοκρατείαν. 17 οὕτω γὰρ θανόντας ἡµᾶς 

Αβρααµ καὶ Ισαακ καὶ Ιακωβ ὑποδέξονται καὶ πάντες οἱ πατέρες ἐπαινέσουσιν. 18 καὶ ἑνὶ ἑκάστῳ 

τῶν ἀποσπωµένων αὐτῶν ἀδελφῶν ἔλεγον οἱ περιλειπόµενοι Μὴ καταισχύνῃς ἡµᾶς, ἀδελφέ, µηδὲ 

ψεύσῃ τοὺς προαποθανόντας ἡµῶν ἀδελφούς. 19 οὐκ ἀγνοεῖτε δὲ τὰ τῆς ἀδελφότητος φίλτρα, ἅπερ ἡ 

θεία καὶ πάνσοφος πρόνοια διὰ πατέρων τοῖς γεννωµένοις ἐµέρισεν καὶ διὰ τῆς µητρῴας φυτεύσασα 

γαστρός, 20 ἐν ᾗ τὸν ἴσον ἀδελφοὶ κατοικήσαντες χρόνον καὶ ἐν τῷ αὐτῷ χρόνῳ πλασθέντες καὶ ἀπὸ 

τοῦ αὐτοῦ αἵµατος αὐξηθέντες καὶ διὰ τῆς αὐτῆς ψυχῆς τελεσφορηθέντες 21 καὶ διὰ τῶν ἴσων 

ἀποτεχθέντες χρόνων καὶ ἀπὸ τῶν αὐτῶν γαλακτοποτοῦντες πηγῶν, ἀφ�  ὧν συντρέφονται 

ἐναγκαλισµάτων φιλάδελφοι ψυχαί· 22 καὶ αὔξονται σφοδρότερον διὰ συντροφίας καὶ τῆς καθ� ἡµέραν 

συνηθείας καὶ τῆς ἄλλης παιδείας καὶ τῆς ἡµετέρας ἐν νόµῳ θεοῦ ἀσκήσεως. 23 οὕτως δὴ τοίνυν 

καθεστηκυίης συµπαθοῦς τῆς φιλαδελφίας οἱ ἑπτὰ ἀδελφοὶ συµπαθέστερον ἔσχον πρὸς ἀλλήλους. 24 

νόµῳ γὰρ τῷ αὐτῷ παιδευθέντες καὶ τὰς αὐτὰς ἐξασκήσαντες ἀρετὰς καὶ τῷ δικαίῳ συντραφέντες 

βίῳ µᾶλλον ἑαυτοὺς ἠγάπων. 25 ἡ γὰρ ὁµοζηλία τῆς καλοκἀγαθίας ἐπέτεινεν αὐτῶν τὴν πρὸς 

ἀλλήλους εὔνοιαν καὶ ὁµόνοιαν· 26 σὺν γὰρ τῇ εὐσεβείᾳ ποθεινοτέραν αὑτοῖς κατεσκεύαζον τὴν 

φιλαδελφίαν. 27 ἀλλ� ὅµως καίπερ τῆς φύσεως καὶ τῆς συνηθείας καὶ τῶν τῆς ἀρετῆς ἠθῶν τὰ τῆς 

ἀδελφότητος αὐτοῖς φίλτρα συναυξόντων ἀνέσχοντο διὰ τὴν εὐσέβειαν τοὺς ἀδελφοὺς οἱ ὑπολειπόµενοι, 

τοὺς καταικιζοµένους ὁρῶντες µέχρι θανάτου βασανιζοµένους,  

προσέτι καὶ ἐπὶ τὸν αἰκισµὸν ἐποτρύνοντες, ὡς µὴ µόνον τῶν ἀλγηδόνων περιφρονῆσαι αὐτούς, ἀλλὰ 

καὶ τῶν τῆς φιλαδελφίας παθῶν κρατῆσαι. 2 Ὦ βασιλέων λογισµοὶ βασιλικώτεροι καὶ ἐλευθέρων 

ἐλευθερώτεροι. 3 ὦ ἱερᾶς καὶ εὐαρµόστου περὶ τῆς εὐσεβείας τῶν ἑπτὰ ἀδελφῶν συµφωνίας. 4 οὐδεῖς 

ἐκ τῶν ἑπτὰ µειρακίων ἐδειλίασεν οὐδὲ πρὸς τὸν θάνατον ὤκνησεν, 5 ἀλλὰ πάντες ὥσπερ ἐπ� 

ἀθανασίας ὁδὸν τρέχοντες ἐπὶ τὸν διὰ τῶν βασάνων θάνατον ἔσπευδον. 6 καθάπερ αἱ χεῖρες καὶ οἱ 

πόδες συµφώνως τοῖς τῆς ψυχῆς ἀφηγήµασιν κινοῦνται, οὕτως οἱ ἱεροὶ µείρακες ἐκεῖνοι ὡς ὑπὸ ψυχῆς 

ἀθανάτου τῆς εὐσεβείας πρὸς τὸν ὑπὲρ αὐτῆς συνεφώνησαν θάνατον. 7 ὦ πανάγιε συµφώνων 

ἀδελφῶν ἑβδοµάς. καθάπερ γὰρ ἑπτὰ τῆς κοσµοποιίας ἡµέραι περὶ τὴν εὐσέβειαν, 8 οὕτως περὶ τὴν 

ἑβδοµάδα χορεύοντες οἱ µείρακες ἐκύκλουν τὸν τῶν βασάνων φόβον καταλύοντες. 9 νῦν ἡµεῖς 

ἀκούοντες τὴν θλῖψιν τῶν νεανιῶν ἐκείνων φρίττοµεν· οἱ δὲ οὐ µόνον ὁρῶντες, ἀλλ� οὐδὲ µόνον 

ἀκούοντες τὸν παραχρῆµα ἀπειλῆς λόγον, ἀλλὰ καὶ πάσχοντες ἐνεκαρτέρουν, καὶ τοῦτο ταῖς διὰ πυρὸς 

ὀδύναις· 10 ὧν τί γένοιτο ἐπαλγέστερον; ὀξεῖα γὰρ καὶ σύντοµος οὖσα ἡ τοῦ πυρὸς δύναµις ταχέως 

διέλυεν τὰ σώµατα. 11 Καὶ µὴ θαυµαστὸν ἡγεῖσθε εἰ ὁ λογισµὸς περιεκράτησε τῶν ἀνδρῶν ἐκείνων 

ἐν ταῖς βασάνοις, ὅπου γε καὶ γυναικὸς νοῦς πολυτροπωτέρων ὑπερεφρόνησεν ἀλγηδόνων· 12 ἡ µήτηρ 

γὰρ τῶν ἑπτὰ νεανίσκων ὑπήνεγκεν τὰς ἐφ� ἑνὶ ἑκάστῳ τῶν τέκνων στρέβλας. 13 θεωρεῖτε δὲ πῶς 

πολύπλοκός ἐστιν ἡ τῆς φιλοτεκνίας στοργὴ ἕλκουσα πάντα πρὸς τὴν τῶν σπλάγχνων συµπάθειαν, 

14 ὅπου γε καὶ τὰ ἄλογα ζῷα ὁµοίαν τὴν εἰς τὰ ἐξ αὐτῶν γεννώµενα συµπάθειαν καὶ στοργὴν ἔχει 

τοῖς ἀνθρώποις. 15 καὶ γὰρ τῶν πετεινῶν τὰ µὲν ἥµερα κατὰ τὰς οἰκίας ὀροφοιτοῦντα προασπίζει τῶν 

νεοττῶν, 16 τὰ δὲ κατὰ κορυφὰς ὀρέων καὶ φαράγγων ἀπορρῶγας καὶ δένδρων ὀπὰς καὶ τὰς τούτων 

ἄκρας ἐννοσσοποιησάµενα ἀποτίκτει καὶ τὸν προσιόντα κωλύει· 17 εἰ δὲ καὶ µὴ δύναιντο κωλύειν, 

περιιπτάµενα κυκλόθεν αὐτῶν ἀλγοῦντα τῇ στοργῇ ἀνακαλούµενα τῇ ἰδίᾳ φωνῇ, καθ� ὃ δύναται, 

βοηθεῖ τοῖς τέκνοις. 18 καὶ τί δεῖ τὴν διὰ τῶν ἀλόγων ζῴων ἐπιδεικνύναι πρὸς τὰ τέκνα συµπάθειαν, 

19 ὅπου γε καὶ µέλισσαι περὶ τὸν τῆς κηρογονίας καιρὸν ἐπαµύνονται τοὺς προσιόντας καὶ καθάπερ 

σιδήρῳ τῷ κέντρῳ πλήσσουσι τοὺς προσιόντας τῇ νοσσιᾷ αὐτῶν καὶ ἀπαµύνουσιν ἕως θανάτου; 20 

ἀλλ� οὐχὶ τὴν Αβρααµ ὁµόψυχον τῶν νεανίσκων µητέρα µετεκίνησεν συµπάθεια τέκνων.  

Ὦ λογισµὲ τέκνων παθῶν τύραννε καὶ εὐσέβεια µητρὶ τέκνων ποθεινοτέρα. 2 µήτηρ δυεῖν 

προκειµένων, εὐσεβείας καὶ τῆς ἑπτὰ υἱῶν σωτηρίας προσκαίρου κατὰ τὴν τοῦ τυράννου ὑπόσχεσιν, 3 

τὴν εὐσέβειαν µᾶλλον ἠγάπησεν τὴν σῴζουσαν εἰς αἰωνίαν ζωὴν κατὰ θεόν. 4 ὦ τίνα τρόπον 

ἠθολογήσαιµι φιλότεκνα γονέων πάθη. ψυχῆς τε καὶ µορφῆς ὁµοιότητα εἰς µικρὸν παιδὸς χαρακτῆρα 

θαυµάσιον ἐναποσφραγίζοµεν, µάλιστα διὰ τὸ τῶν παθῶν τοῖς γεννηθεῖσιν τὰς µητέρας τῶν πατέρων 

καθεστάναι συµπαθεστέρας. 5 ὅσῳ γὰρ καὶ ἀσθενόψυχοι καὶ πολυγονώτεραι ὑπάρχουσιν αἱ µητέρες, 

τοσούτῳ µᾶλλόν εἰσιν φιλοτεκνότεραι. 6 πασῶν δὲ τῶν µητέρων ἐγένετο ἡ τῶν ἑπτὰ παίδων µήτηρ 

φιλοτεκνοτέρα, ἥτις ἑπτὰ κυοφορίαις τὴν πρὸς αὐτοὺς ἐπιφυτευοµένη φιλοστοργίαν 7 καὶ διὰ πολλὰς 

τὰς καθ� ἕκαστον αὐτῶν ὠδῖνας ἠναγκασµένη τὴν εἰς αὐτοὺς ἔχειν συµπάθειαν, 8 διὰ τὸν πρὸς τὸν 

θεὸν φόβον ὑπερεῖδεν τὴν τῶν τέκνων πρόσκαιρον σωτηρίαν. 9 οὐ µὴν δὲ ἀλλὰ καὶ διὰ τὴν 

καλοκἀγαθίαν τῶν υἱῶν καὶ τὴν πρὸς τὸν νόµον αὐτῶν εὐπείθειαν µείζω τὴν ἐν αὐτοῖς ἔσχεν 

φιλοστοργίαν. 10 δίκαιοί τε γὰρ ἦσαν καὶ σώφρονες καὶ ἀνδρεῖοι καὶ µεγαλόψυχοι καὶ φιλάδελφοι καὶ 

φιλοµήτορες οὕτως ὥστε καὶ µέχρι θανάτου τὰ νόµιµα φυλάσσοντας πείθεσθαι αὐτῇ. 11 ἀλλ� ὅµως 

καίπερ τοσούτων ὄντων τῶν περὶ τὴν φιλοτεκνίαν εἰς συµπάθειαν ἑλκόντων τὴν µητέρα, ἐπ� οὐδενὸς 

αὐτῶν τὸν λογισµὸν αὐτῆς αἱ παµποίκιλοι βάσανοι ἴσχυσαν µετατρέψαι, 12 ἀλλὰ καὶ καθ� ἕνα παῖδα 

καὶ ὁµοῦ πάντας ἡ µήτηρ ἐπὶ τὸν τῆς εὐσεβείας προετρέπετο θάνατον. 13 ὦ φύσις ἱερὰ καὶ φίλτρα 

γονέων καὶ γένεσι φιλόστοργε καὶ τροφεία καὶ µητέρων ἀδάµαστα πάθη. 14 καθένα στρεβλούµενον 

καὶ φλεγόµενον ὁρῶσα µήτηρ οὐ µετεβάλλετο διὰ τὴν εὐσέβειαν. 15 τὰς σάρκας τῶν τέκνων ἑώρα 

περὶ τὸ πῦρ τηκοµένας καὶ τοὺς τῶν ποδῶν καὶ χειρῶν δακτύλους ἐπὶ γῆς σπαίροντας καὶ τὰς τῶν 

κεφαλῶν µέχρι τῶν περὶ τὰ γένεια σάρκας ὥσπερ προσωπεῖα προκειµένας. 16 ὦ πικροτέρων νῦν 

πόνων πειρασθεῖσα µήτηρ ἤπερ τῶν ἐπ� αὐτοῖς ὠδίνων. 17 ὦ µόνη γύναι τὴν εὐσέβειαν ὁλόκληρον 

ἀποκυήσασα. 18 οὐ µετέτρεψέν σε πρωτοτόκος ἀποπνέων οὐδὲ δεύτερος εἰς σὲ οἰκτρὸν βλέπων ἐν 

βασάνοις, οὐ τρίτος ἀποψύχων, 19 οὐδὲ τοὺς ὀφθαλµοὺς ἑνὸς ἑκάστου θεωροῦσα ταυρηδὸν ἐπὶ τῶν 

βασάνων ὁρῶντας τὸν αὐτὸν αἰκισµὸν καὶ τοὺς µυκτῆρας προσηµειουµένους τὸν θάνατον αὐτῶν οὐκ 

ἔκλαυσας. 20 ἐπὶ σαρξὶν τέκνων ὁρῶσα σάρκας τέκνων ἀποκαιοµένας καὶ ἐπὶ χερσὶν χεῖρας 

ἀποτεµνοµένας καὶ ἐπὶ κεφαλαῖς κεφαλὰς ἀποδειροτοµουµένας καὶ ἐπὶ νεκροῖς νεκροὺς πίπτοντας καὶ 

πολυάνδριον ὁρῶσα τῶν τέκνων τὸ χωρίον διὰ τῶν βασάνων οὐκ ἐδάκρυσας. 21 οὐχ οὕτως σειρήνιοι 

µελῳδίαι οὐδὲ κύκνειοι πρὸς φιληκοίαν φωναὶ τοὺς ἀκούοντας ἐφέλκονται ὡς τέκνων φωναὶ µετὰ 

βασάνων µητέρα φωνούντων. 22 πηλίκαις καὶ πόσαις τότε ἡ µήτηρ τῶν υἱῶν βασανιζοµένων τροχοῖς 

τε καὶ καυτηρίοις ἐβασανίζετο βασάνοις. 23 ἀλλὰ τὰ σπλάγχνα αὐτῆς ὁ εὐσεβὴς λογισµὸς ἐν αὐτοῖς 

τοῖς πάθεσιν ἀνδρειώσας ἐπέτεινεν τὴν πρόσκαιρον φιλοτεκνίαν παριδεῖν. 24 καίπερ ἑπτὰ τέκνων 

ὁρῶσα ἀπώλειαν καὶ τὴν τῶν στρεβλῶν πολύπλοκον ποικιλίαν, ἁπάσας ἡ γενναία µήτηρ ἐξέλυσεν διὰ 

τὴν πρὸς θεὸν πίστιν. 25 καθάπερ γὰρ ἐν βουλευτηρίῳ τῇ ἑαυτῆς ψυχῇ δεινοὺς ὁρῶσα συµβούλους 

φύσιν καὶ γένεσιν καὶ φιλοτεκνίαν καὶ τέκνων στρέβλας, 26 δύο ψήφους κρατοῦσα µήτηρ, 

θανατηφόρον τε καὶ σωτήριον, ὑπὲρ τέκνων 27 οὐκ ἐπέγνω τὴν σῴζουσαν ἑπτὰ υἱοὺς πρὸς ὀλίγον 

χρόνον σωτηρίαν, 28 ἀλλὰ τῆς θεοσεβοῦς Αβρααµ καρτερίας ἡ θυγάτηρ ἐµνήσθη. 29 ὦ µήτηρ 

ἔθνους, ἔκδικε τοῦ νόµου καὶ ὑπερασπίστρια τῆς εὐσεβείας καὶ τοῦ διὰ σπλάγχνων ἀγῶνος ἀθλοφόρε· 

30 ὦ ἀρρένων πρὸς καρτερίαν γενναιοτέρα καὶ ἀνδρῶν πρὸς ὑποµονὴν ἀνδρειοτέρα. 31 καθάπερ γὰρ ἡ 

Νωε κιβωτὸς ἐν τῷ κοσµοπληθεῖ κατακλυσµῷ κοσµοφοροῦσα καρτερῶς ὑπέµεινεν τοὺς κλύδωνας, 32 

οὕτως σὺ ἡ νοµοφύλαξ πανταχόθεν ἐν τῷ τῶν παθῶν περιαντλουµένη κατακλυσµῷ καὶ καρτεροῖς 

ἀνέµοις, ταῖς τῶν υἱῶν βασάνοις, συνεχοµένη γενναίως ὑπέµεινας τοὺς ὑπὲρ τῆς εὐσεβείας χειµῶνας.  

Εἰ δὲ τοίνυν καὶ γυνὴ καὶ γεραιὰ καὶ ἑπτὰ παίδων µήτηρ ὑπέµεινεν τὰς µέχρι θανάτου βασάνους τῶν 

τέκνων ὁρῶσα, ὁµολογουµένως αὐτοκράτωρ ἐστὶν τῶν παθῶν ὁ εὐσεβὴς λογισµός. 2 ἀπέδειξα οὖν ὅτι 

οὐ µόνον ἄνδρες τῶν παθῶν ἐκράτησαν, ἀλλὰ καὶ γυνὴ τῶν µεγίστων βασάνων ὑπερεφρόνησεν. 3 καὶ 

οὐχ οὕτως οἱ περὶ ∆ανιηλ λέοντες ἦσαν ἄγριοι οὐδὲ ἡ Μισαηλ ἐκφλεγοµένη κάµινος λαβροτάτῳ πυρί, 

ὡς ἡ τῆς φιλοτεκνίας περιέκαιεν ἐκείνην φύσις ὁρῶσαν αὐτῆς οὕτως ποικίλως βασανιζοµένους τοὺς 

ἑπτὰ υἱούς. 4 ἀλλὰ τῷ λογισµῷ τῆς εὐσεβείας κατέσβεσεν τὰ τοσαῦτα καὶ τηλικαῦτα πάθη ἡ 

µήτηρ. 5 Καὶ γὰρ τοῦτο ἐπιλογίσασθε, ὅτι δειλόψυχος εἰ ἦν ἡ γυνὴ καίπερ µήτηρ οὖσα, ὠλοφύρετο 

ἂν ἐπ� αὐτοῖς καὶ ἴσως ἂν ταῦτα εἶπεν 6 Ὦ µελέα ἔγωγε καὶ πολλάκις τρισαθλία, ἥτις ἑπτὰ παῖδας 

τεκοῦσα οὐδενὸς µήτηρ γεγένηµαι. 7 ὦ µάταιοι ἑπτὰ κυοφορίαι καὶ ἀνόνητοι ἑπτὰ δεκάµηνοι καὶ 

ἄκαρποι τιθηνίαι καὶ ταλαίπωροι γαλακτοτροφίαι. 8 µάτην δὲ ἐφ� ὑµῖν, ὦ παῖδες, πολλὰς ὑπέµεινα 

ὠδῖνας καὶ χαλεπωτέρας φροντίδας ἀνατροφῆς. 9 ὦ τῶν ἐµῶν παίδων οἱ µὲν ἄγαµοι, οἱ δὲ γήµαντες 

ἀνόνητοι· οὐκ ὄψοµαι ὑµῶν τέκνα οὐδὲ µάµµη κληθεῖσα µακαρισθήσοµαι. 10 ὦ ἡ πολύπαις καὶ 

καλλίπαις ἐγὼ γυνὴ χήρα καὶ µόνη πολύθρηνος· 11 οὐδ� ἂν ἀποθάνω, θάπτοντα τῶν υἱῶν ἕξω τινά. 

12 Ἀλλὰ τούτῳ τῷ θρήνῳ οὐδένα ὠλοφύρετο ἡ ἱερὰ καὶ θεοσεβὴς µήτηρ οὐδ� ἵνα µὴ ἀποθάνωσιν 

ἀπέτρεπεν αὐτῶν τινα οὐδ� ὡς ἀποθνῃσκόντων ἐλυπήθη, 13 ἀλλ� ὥσπερ ἀδαµάντινον ἔχουσα τὸν νοῦν 

καὶ εἰς ἀθανασίαν ἀνατίκτουσα τὸν τῶν υἱῶν ἀριθµὸν µᾶλλον ὑπὲρ τῆς εὐσεβείας ἐπὶ τὸν θάνατον 

αὐτοὺς προετρέπετο ἱκετεύουσα. 14 ὦ µῆτερ δι� εὐσέβειαν θεοῦ στρατιῶτι πρεσβῦτι καὶ γύναι, διὰ 

καρτερίαν καὶ τύραννον ἐνίκησας καὶ ἔργοις δυνατωτέρα καὶ λόγοις εὑρέθης ἀνδρός. 15 καὶ γὰρ ὅτε 

συνελήµφθης µετὰ τῶν παίδων, εἱστήκεις τὸν Ελεαζαρον ὁρῶσα βασανιζόµενον καὶ ἔλεγες τοῖς παισὶν 

ἐν τῇ Εβραίδι φωνῇ 16 Ὦ παῖδες, γενναῖος ὁ ἀγών, ἐφ� ὃν κληθέντες ὑπὲρ τῆς διαµαρτυρίας τοῦ 

ἔθνους ἐναγωνίσασθε προθύµως ὑπὲρ τοῦ πατρῴου νόµου· 17 καὶ γὰρ αἰσχρὸν τὸν µὲν γέροντα τοῦτον 

ὑποµένειν τὰς διὰ τὴν εὐσέβειαν ἀλγηδόνας, ὑµᾶς δὲ τοὺς νεανίσκους καταπλαγῆναι τὰς βασάνους. 18 

ἀναµνήσθητε ὅτι διὰ τὸν θεὸν τοῦ κόσµου µετελάβετε καὶ τοῦ βίου ἀπελαύσατε, 19 καὶ διὰ τοῦτο 

ὀφείλετε πάντα πόνον ὑποµένειν διὰ τὸν θεόν, 20 δι� ὃν καὶ ὁ πατὴρ ἡµῶν Αβρααµ ἔσπευδεν τὸν 

ἐθνοπάτορα υἱὸν σφαγιάσαι Ισαακ, καὶ τὴν πατρῴαν χεῖρα ξιφηφόρον καταφεροµένην ἐπ� αὐτὸν ὁρῶν 

οὐκ ἔπτηξεν. 21 καὶ ∆ανιηλ ὁ δίκαιος εἰς λέοντας ἐβλήθη, καὶ Ανανιας καὶ Αζαριας καὶ Μισαηλ εἰς 

κάµινον πυρὸς ἀπεσφενδονήθησαν καὶ ὑπέµειναν διὰ τὸν θεόν. 22 καὶ ὑµεῖς οὖν τὴν αὐτὴν πίστιν πρὸς 

τὸν θεὸν ἔχοντες µὴ χαλεπαίνετε. 23 ἀλόγιστον γὰρ εἰδότας εὐσέβειαν µὴ ἀνθίστασθαι τοῖς πόνοις. 

24 ∆ιὰ τούτων τῶν λόγων ἡ ἑπταµήτωρ ἕνα ἕκαστον τῶν υἱῶν παρακαλοῦσα ἀποθανεῖν ἔπεισεν 

µᾶλλον ἢ παραβῆναι τὴν ἐντολὴν τοῦ θεοῦ, 25 ἔτι δὲ καὶ ταῦτα εἰδότες ὅτι οἱ διὰ τὸν θεὸν 

ἀποθνῄσκοντες ζῶσιν τῷ θεῷ ὥσπερ Αβρααµ καὶ Ισαακ καὶ Ιακωβ καὶ πάντες οἱ πατριάρχαι.  

Ἔλεγον δὲ καὶ τῶν δορυφόρων τινὲς ὅτι ὡς ἔµελλεν συλλαµβάνεσθαι καὶ αὐτὴ πρὸς θάνατον, ἵνα µὴ 

ψαύσειέν τις τοῦ σώµατος αὐτῆς, ἑαυτὴν ἔρριψε κατὰ τῆς πυρᾶς. 2 Ὦ µήτηρ σὺν ἑπτὰ παισὶν 

καταλύσασα τὴν τοῦ τυράννου βίαν καὶ ἀκυρώσασα τὰς κακὰς ἐπινοίας αὐτοῦ καὶ δείξασα τὴν τῆς 

πίστεως γενναιότητα. 3 καθάπερ γὰρ σὺ στέγη ἐπὶ τοὺς στύλους τῶν παίδων γενναίως ἱδρυµένη 

ἀκλινὴς ὑπήνεγκας τὸν διὰ τῶν βασάνων σεισµόν. 4 θάρρει τοιγαροῦν, ὦ µήτηρ ἱερόψυχε, τὴν ἐλπίδα 

τῆς ὑποµονῆς βεβαίαν ἔχουσα πρὸς τὸν θεόν. 5 οὐχ οὕτως σελήνη κατ� οὐρανὸν σὺν ἄστροις σεµνὴ 

καθέστηκεν, ὡς σὺ τοὺς ἰσαστέρους ἑπτὰ παῖδας φωταγωγήσασα πρὸς τὴν εὐσέβειαν ἔντιµος 

καθέστηκας θεῷ καὶ ἐστήρισαι σὺν αὐτοῖς ἐν οὐρανῷ· 6 ἦν γὰρ ἡ παιδοποιία σου ἀπὸ Αβρααµ τοῦ 

πατρός. 7 Εἰ δὲ ἐξὸν ἡµῖν ἦν ὥσπερ ἐπί τινος ζωγραφῆσαι τὴν τῆς εὐσεβείας σου ἱστορίαν, οὐκ ἂν 

ἔφριττον οἱ θεωροῦντες ὁρῶντες µητέρα ἑπτὰ τέκνων δι� εὐσέβειαν ποικίλας βασάνους µέχρι θανάτου 

ὑποµείνασαν; 8 καὶ γὰρ ἄξιον ἦν καὶ ἐπ� αὐτοῦ τοῦ ἐπιταφίου ἀναγράψαι καὶ ταῦτα τοῖς ἀπὸ τοῦ 

ἔθνους εἰς µνείαν λεγόµενα 9 Ἐνταῦθα γέρων ἱερεὺς καὶ γυνὴ γεραιὰ καὶ ἑπτὰ παῖδες ἐγκεκήδευνται 

διὰ τυράννου βίαν τὴν Εβραίων πολιτείαν καταλῦσαι θέλοντος, 10 οἳ καὶ ἐξεδίκησαν τὸ γένος εἰς θεὸν 

ἀφορῶντες καὶ µέχρι θανάτου τὰς βασάνους ὑποµείναντες. 11 Ἀληθῶς γὰρ ἦν ἀγὼν θεῖος ὁ δι� αὐτῶν 

γεγενηµένος. 12 ἠθλοθέτει γὰρ τότε ἀρετὴ δι� ὑποµονῆς δοκιµάζουσα. τὸ νῖκος ἀφθαρσία ἐν ζωῇ 

πολυχρονίῳ. 13 Ελεαζαρ δὲ προηγωνίζετο, ἡ δὲ µήτηρ τῶν ἑπτὰ παίδων ἐνήθλει, οἱ δὲ ἀδελφοὶ 

ἠγωνίζοντο· 14 ὁ τύραννος ἀντηγωνίζετο· ὁ δὲ κόσµος καὶ ὁ τῶν ἀνθρώπων βίος ἐθεώρει· 15 

θεοσέβεια δὲ ἐνίκα τοὺς ἑαυτῆς ἀθλητὰς στεφανοῦσα. 16 τίνες οὐκ ἐθαύµασαν τοὺς τῆς θείας 

νοµοθεσίας ἀθλητάς; τίνες οὐκ ἐξεπλάγησαν; 17 Αὐτός γέ τοι ὁ τύραννος καὶ ὅλον τὸ συµβούλιον 

ἐθαύµασαν αὐτῶν τὴν ὑποµονήν, 18 δι� ἣν καὶ τῷ θείῳ νῦν παρεστήκασιν θρόνῳ καὶ τὸν µακάριον 

βιοῦσιν αἰῶνα. 19 καὶ γάρ φησιν ὁ Μωϋσῆς Καὶ πάντες οἱ ἡγιασµένοι ὑπὸ τὰς χεῖράς σου. 20 καὶ 

οὗτοι οὖν ἁγιασθέντες διὰ θεὸν τετίµηνται, οὐ µόνον ταύτῃ τῇ τιµῇ, ἀλλὰ καὶ τῷ δι� αὐτοὺς τὸ ἔθνος 

ἡµῶν τοὺς πολεµίους µὴ ἐπικρατῆσαι 21 καὶ τὸν τύραννον τιµωρηθῆναι καὶ τὴν πατρίδα 

καθαρισθῆναι, ὥσπερ ἀντίψυχον γεγονότας τῆς τοῦ ἔθνους ἁµαρτίας. 22 καὶ διὰ τοῦ αἵµατος τῶν 

εὐσεβῶν ἐκείνων καὶ τοῦ ἱλαστηρίου τοῦ θανάτου αὐτῶν ἡ θεία πρόνοια τὸν Ισραηλ προκακωθέντα 

διέσωσεν. 23 Πρὸς γὰρ τὴν ἀνδρείαν αὐτῶν τῆς ἀρετῆς καὶ τὴν ἐπὶ ταῖς βασάνοις αὐτῶν ὑποµονὴν ὁ 

τύραννος ἀπιδὼν ἀνεκήρυξεν ὁ Ἀντίοχος τοῖς στρατιώταις αὐτοῦ εἰς ὑπόδειγµα τὴν ἐκείνων ὑποµονὴν 

24 ἔσχεν τε αὐτοὺς γενναίους καὶ ἀνδρείους εἰς πεζοµαχίαν καὶ πολιορκίαν καὶ ἐκπορθήσας ἐνίκησεν 

πάντας τοὺς πολεµίους.  

4Mac 18:14Mac 18:14Mac 18:14Mac 18:1    

Ὦ τῶν Αβραµιαίων σπερµάτων ἀπόγονοι παῖδες Ισραηλῖται, πείθεσθε τῷ νόµῳ τούτῳ καὶ πάντα 

τρόπον εὐσεβεῖτε 2 γινώσκοντες ὅτι τῶν παθῶν ἐστιν δεσπότης ὁ εὐσεβὴς λογισµὸς καὶ οὐ µόνον τῶν 

ἔνδοθεν, ἀλλὰ καὶ τῶν ἔξωθεν πόνων. 3 Ἀνθ ὧν διὰ τὴν εὐσέβειαν προέµενοι τὰ σώµατα τοῖς πόνοις 

ἐκεῖνοι οὐ µόνον ὑπὸ τῶν ἀνθρώπων ἐθαυµάσθησαν, ἀλλὰ καὶ θείας µερίδος κατηξιώθησαν. 4 Καὶ δι� 

αὐτοὺς εἰρήνευσεν τὸ ἔθνος, καὶ τὴν εὐνοµίαν τὴν ἐπὶ τῆς πατρίδος ἀνανεωσάµενοι ἐκπεπόρθηκαν τοὺς 

πολεµίους. 5 καὶ ὁ τύραννος Ἀντίοχος καὶ ἐπὶ γῆς τετιµώρηται καὶ ἀποθανὼν κολάζεται· ὡς γὰρ 

οὐδὲν οὐδαµῶς ἴσχυσεν ἀναγκάσαι τοὺς Ιεροσολυµίτας ἀλλοφυλῆσαι καὶ τῶν πατρίων ἐθῶν 

ἐκδιαιτηθῆναι, τότε ἀπάρας ἀπὸ τῶν Ιεροσολύµων ἐστράτευσεν ἐπὶ Πέρσας. 6 Ἔλεγεν δὲ ἡ µήτηρ 

τῶν ἑπτὰ παίδων καὶ ταῦτα τὰ δικαιώµατα τοῖς τέκνοις 7 ὅτι Ἐγὼ ἐγενήθην παρθένος ἁγνὴ οὐδὲ 

ὑπερέβην πατρικὸν οἶκον, ἐφύλασσον δὲ τὴν ᾠκοδοµηµένην πλευράν. 8 οὐδὲ ἔφθειρέν µε λυµεὼν 

ἐρηµίας φθορεὺς ἐν πεδίῳ, οὐδὲ ἐλυµήνατό µου τὰ ἁγνὰ τῆς παρθενίας λυµεὼν ἀπάτης ὄφις. 9 ἔµεινα 

δὲ χρόνον ἀκµῆς σὺν ἀνδρί· τούτων δὲ ἐνηλίκων γενοµένων ἐτελεύτησεν ὁ πατὴρ αὐτῶν, µακάριος µὲν 

ἐκεῖνος, τὸν γὰρ τῆς εὐτεκνίας βίον ἐπιζήσας τὸν τῆς ἀτεκνίας οὐκ ὠδυνήθη καιρόν. 10 ὃς ἐδίδασκεν 

ὑµᾶς ἔτι ὢν σὺν ὑµῖν τὸν νόµον καὶ τοὺς προφήτας. 11 τὸν ἀναιρεθέντα Αβελ ὑπὸ Καιν ἀνεγίνωσκέν 

τε ὑµῖν καὶ τὸν ὁλοκαρπούµενον Ισαακ καὶ τὸν ἐν φυλακῇ Ιωσηφ. 12 ἔλεγεν δὲ ὑµῖν τὸν ζηλωτὴν 

Φινεες, ἐδίδασκέν τε ὑµᾶς τοὺς ἐν πυρὶ Ανανιαν καὶ Αζαριαν καὶ Μισαηλ. 13 ἐδόξαζεν δὲ καὶ τὸν ἐν 

λάκκῳ λεόντων ∆ανιηλ, ὃν ἐµακάριζεν. 14 ὑπεµίµνῃσκεν δὲ ὑµᾶς καὶ τὴν Ησαιου γραφὴν τὴν 

λέγουσαν Κἂν διὰ πυρὸς διέλθῃς, φλὸξ οὐ κατακαύσει σε. 15 τὸν ὑµνογράφον ἐµελῴδει ὑµῖν ∆αυιδ 

λέγοντα Πολλαὶ αἱ θλίψεις τῶν δικαίων. 16 τὸν Σαλωµῶντα ἐπαροιµίαζεν ὑµῖν λέγοντα Ξύλον ζωῆς 

ἐστιν τοῖς ποιοῦσιν αὐτοῦ τὸ θέληµα. 17 τὸν Ιεζεκιηλ ἐπιστοποίει τὸν λέγοντα Εἰ ζήσεται τὰ ὀστᾶ τὰ 

ξηρὰ ταῦτα; 18 ᾠδὴν µὲν γάρ, ἣν ἐδίδαξεν Μωϋσῆς, οὐκ ἐπελάθετο διδάσκων τὴν λέγουσαν 19 Ἐγὼ 

ἀποκτενῶ καὶ ζῆν ποιήσω· αὕτη ἡ ζωὴ ὑµῶν καὶ ἡ µακρότης τῶν ἡµερῶν. 20 Ὦ πικρᾶς τῆς τότε 

ἡµέρας καὶ οὐ πικρᾶς, ὅτε ὁ πικρὸς Ἑλλήνων τύραννος πῦρ πυρὶ σβέσας λέβησιν ὠµοῖς καὶ ζέουσι 

θυµοῖς ἀγαγὼν ἐπὶ τὸν καταπέλτην καὶ πάλιν τὰς βασάνους αὐτοῦ τοὺς ἑπτὰ παῖδας τῆς 

Αβρααµίτιδος 21 τὰς τῶν ὀµµάτων κόρας ἐπήρωσεν καὶ γλώσσας ἐξέτεµεν καὶ βασάνοις ποικίλαις 

ἀπέκτεινεν. 22 ὑπὲρ ὧν ἡ θεία δίκη µετῆλθεν καὶ µετελεύσεται τὸν ἀλάστορα τύραννον. 23 οἱ δὲ 

Αβραµιαῖοι παῖδες σὺν τῇ ἀθλοφόρῳ µητρὶ εἰς πατέρων χορὸν συναγελάζονται ψυχὰς ἁγνὰς καὶ 

ἀθανάτους ἀπειληφότες παρὰ τοῦ θεοῦ. 24 ᾧ ἡ δόξα εἰς τοὺς αἰῶνας τῶν αἰώνων· αµην.  

